
Вӑрмар тӑрӑхӗ чаплӑ спортсменсемпе пуян. Тӗрлӗ енӗпе спорт 
мастерӗн нормине тултарнисем 100 ҫынна яхӑн шутланаҫҫӗ. Вӗсен- 
чен нумайӑшӗ Тӗнче тата Европа чемпионачӗсемпе ӑмӑртӑвӗсене хут- 
шӑнса ҫӗнтерӳҫӗ ята тивӗҫеҫҫӗ. Ку кӗнекере Чӑваш Енӗн чи пулта- 
руллӑ спортсменӗсем, Вӑрмар районӗнчен тухнӑ спорт ҫӑлтӑрӗсем -  
Валериан Соколов боксер, Николай Пуклаков, Светлана Захарова, 
Татьяна Петрова ҫӑмӑл атлетсем, Сергей Иванов, Вера Андреева ве- 
лосипедистсем ҫинчен ҫырса кӑтартнӑ.

Кӗнеке физкультурниксемпе спортсменсемшӗн, преподавательсемпе 
тренерсемшӗн, сывӑ пурнӑҫ йӗркине тытса пыракансемшӗн усӑллӑ пулӗ.

Кӑштах историрен

Олимп вӑййисем -  тӗнчери чи пысӑк та халӑх юрата- 
кан спорт ӑмӑртӑвӗсем. Унӑн историйӗпе аталанӑвӗ пуян 
та мухтавлӑ. Ҫакӑ паллӑ: Грецири Алфей юхан-шыв 
хӗрринчи Олимп хулинче ӑна пирӗн эрӑччен 776 ҫулта ирт- 
тернӗ. Олимп вӑййисенче пӗртен-пӗр тӗс пулнӑ -  пӗр ста- 
дие («стадион» сӑмах та ҫак грек чӗлхинчен тухнӑ) е 192 
метр та 27 сантиметра чупасси. Темиҫе ҫултан атлетсем 
икӗ, каярах ҫирӗм пилӗк стади таранччен ӑмӑртма пуҫланӑ. 
XVI Олимп вӑййисен программине пентатлон, е урӑхла ка- 
ласан, пилӗктӗспе ӑмӑртассине кӗртнӗ. Олимпиецсем кӗске 
дистанцие чупса тупӑшнӑ, диск тата сӑнӑ ывӑтнӑ, тӑршшӗ- 
не сикнӗ тата кӗрешнӗ. Паллах, ҫакӑн пек ӑмӑртусене пур 
енӗпе те аталаннӑ арҫынсем ҫеҫ хутшӑнма пултарнӑ. Олим- 
пиадӑсен программи ӗмӗртен ӗмӗре сарӑлса пынӑ.

Авалхи атлетсем Олимп вӑййисене 293 хут пуҫтарӑннӑ. 
Спорт аталанӑвӗн историне аса илнӗ май, ҫакна палӑрт- 
малла: Грецие вӑрҫӑпа парӑнтарнӑ Рим императорӗ I Фе- 
одосий Олимп вӑййисене пирӗн эрӑри 394 ҫулта ирттер- 
ме чарнӑ. Францири паллӑ педагог, ученӑй тата гуманист 
Пьер де Кубертен (1863-1937) ҫине тӑнипе пирӗн вӑхӑтри 
Олимп вӑййисене 1896 ҫулта ҫӗнӗрен ирттерме пуҫланӑ.

1896 ҫулта йӗркеленӗ Пӗтӗм тӗнчери Олимп комитечӗ 
спортӑн сакӑр тӗрлӗ енӗпе (хӗллехи тата ҫуллахи) Олимп 
вӑййисем ирттернӗ.

1924 ҫултанпа хӗллехи тата ҫуллахи Олимп вӑййисем 
ирттереҫҫӗ.

Афинӑра ирттернӗ Олимп вӑййисене ҫӗре яхӑн ҫӑмӑл 
атлет медальсен 12 комлекчӗшӗн вӑй виҫнӗ. Ҫулсем иртнӗ 
май тӗнчери Олимп комитечӗ чупакансен тата хӑвӑрт ута- 
кансен тӗрлӗрен дистанцийӗсене программӑна кӗртсе 
пынӑ.1928 ҫултан пуҫласа хӗрарӑмсем те,арҫынсем пе- 
кех, ҫӳллӗшне тата тӑршшӗне сикме.диск тата сӑнӑ ывӑт- 
ма, йӗтре тӗртме пуҫланӑ. Маларах Олимп вӑййисенче 
хӗрарӑмсен ӑмӑртӑвӗсене пачах ирттермен.



Раҫҫейӗн хӑш-пӗр спортсменӗсем Олимп вӑййисене 1904 
ҫултанах хутшӑнма луҫланӑ. 1912 ҫулта Стокгольмри V 
Олимп вӑййисенче Раҫҫей командинчи 47 ҫӑмӑл атлетран 
пӗри те медаль ҫӗнсе илеймен. Вӗсен ӑсталӑхӗ пӗчӗк пулнӑ.

Совет ҫӗршывӗнче ҫӑмӑл атлетсен аталанӑвӗн мал- 
танхи утӑмӗсем 1918 ҫулпа ҫыхӑннӑ. Пӗтӗм Раҫҫейри Тӗп 
ӗҫтӑвком декречӗ тӑрӑх ҫав ҫулхине пур граждансене те 
ҫар ӗҫне вӗрентме тытӑннӑ, ҫавна май спорт вӑййисене 
те хутшӑнтарнӑ. 1920 ҫулхи июньте Мускавра, Сокольни- 
кире ҫӗршыври ҫӑмӑл атлетсен пирвайхи чемпионатне ир- 
ттернӗ. Ҫавӑн хыҫҫӑн чылай хулара, ялсенче спорт сек- 
цийӗсем ӗҫлеме пуҫланӑ. Массӑлӑх та, ӑсталӑх та ӳснӗ.

Ун чухне совет спортсменӗсем Олимп вӑййисене хут- 
шӑнман, апла пулин те хӑш-пӗр ҫӑмӑл атлетсен кӑтартӑ- 
вӗсем тӗнче рекорчӗсемпе танлашнӑ. Мускав ҫывӑхӗнче 
пурӑннӑ пӗр тӑван Георгий тата Серафим Знаменскисен 
результачӗсем те ҫавнах ҫирӗплетеҫҫӗ. Аслӑ Отечествен- 
нӑй вӑрҫӑчченхи ҫулсенче вӗсем 5000 тата 10000 метрлӑ 
дистанцисене вӑтӑрмӗш ҫулсенчи Олимп чемпионӗсен- 
чен хӑвӑртрах чупса тухма пултарнӑ.

Спорта юратакансем СССР тава тивӗҫлӗ спорт мас- 
терӗн А.Игнатьевӑн ятне лайӑх лӗлеҫҫӗ. Елчӗк районӗн- 
чи Ӗнелте ҫуралса ӳснӗскер, вӑл аллӑмӗш ҫулсенче 200 
тата 400 метрлӑ дистанцисене чупассипе, ҫавӑн пекех 
эстафетӑсенче те ҫӗршыв тата Европа чемпионӗсен ячӗ- 
сене темиҫе хутчен ҫӗнсе илнӗ. Тӑхӑр ҫул хушши «Уро- 
жай» ирӗклӗ спорт обществин чысне хӳтӗленӗ Ардальон 
Васильевич. Ҫав вӑхӑтра ҫӗршыв рекорчӗсене 39 хутчен 
ҫӗнетнӗ. Олимп вӑййисене хутшӑннӑ. Мельбурнти Олим- 
пиадӑра (1956) 400 метра чупса пултаруллӑ чӑваш спорт- 
сменӗ бронза медаль ҫӗнсе илнӗ. Совет правительстви 
пирӗн мухтавлӑ ентеше спортри пысӑк ҫитӗнӳсемшӗн 
Ӗҫлӗх Хӗрлӗ Ялав орденӗпе наградӑланӑ.

Чӑваш халӑхӗ хамӑр республикӑра ӳссе ҫитӗннӗ бок- 
серсемпе уйрӑмах мухтанать. Мӗнле мухтанмӑн-ха. Шу- 
пашкарта бокс енӗпе Олимп чемпионӗ, тӗнче, Европа, 
ҫӗршыв чемпионӗсем ҫитӗнчӗҫ.



1968 ҫулхи октябрь. Инҫетри Мехикӑра ун чухне XIX 
Олимп вӑййисем пынӑ. Шупашкарти «Динамо» спорт ҫуртӗ- 
нче Г.Н.Герасимов тренер ертсе пынипе ӑсталӑх пухнӑ Ва- 
лериан Соколов (Вӑрмар районӗнчи Пинер ялӗнчен) та пулнӑ 
Мексикӑн тӗп хулинче. Тӑван ҫӗршыв чемпионатӗнчи пекех, 
унти тӗл пулусенче те хӑйне хирӗҫ тӑракан спортсменсене 
парӑнтарса пынӑ вӑл. Чӑваш каччи Мехикӑри рингра 
пиллӗкмӗш спортсмена икӗ хутчен нокаута ярать, вӑхӑт 
вӗҫленичченех Олимп вӑййисен чемпионӗ ятне ҫӗнсе илет.

Утмӑлмӗш ҫулсенче республикӑри чи вӑйлӑ йӗлтӗрҫӗсем 
Канашран тухнӑ. 1964 ҫулта Канашри вакунсем юсакан 
заводри Владимир Воронков пӗрремӗш ҫитӗнӳ тунӑ. «Ло- 
комотив» спорт обществинче мала тухассишӗн ирттернӗ 
Пӗтӗм Союзри ӑмӑртура вӑл выляса илнӗ. Ҫамрӑк спорт- 
сменӑн пултарулӑхне тренерсем часах асӑрханӑ, ӑна 
СССРӑн пӗрлештернӗ командине кӗртнӗ. Норвеги, Шве- 
ци, Финлянди ҫӗршывӗсенчи чи вӑйлӑ йӗлтӗрҫӗсем ӑна 
лайӑх пӗлнӗ, вӑл вӗсенчен яланах выляса илнӗ. Виҫӗ хут 
тӗнче чемпионӗ Эггенс (Норвеги) та ӑна выляса янӑ.

1972 ҫулта Японири Саппоро хулинче ирттернӗ Олимп 
вӑййисем уншӑн яланлӑхах асра юлнӑ. 4x10 эстафетӑра 
ҫӗнтерсе Владимир Воронков, Юрий Скобов, Федор Си- 
машов тата Вячеслав Веденин йӗлтӗрҫӗсем Олимп вӑйй- 
исен чемпионӗсем пулса тӑнӑ.

Пирӗн ҫӗршыври велосипедистсем 1956 ҫултанпа 
тӗнчери ӑмӑртусенче малти вырӑнсене йышӑнма пуҫлаҫҫӗ. 
Велосипедистсен нумай куна пыракан тӗнчери чи паллӑ 
ӑмӑртӑвне Чехословакири «Руде право», Польшӑри «Три- 
буна люду» тата Германири «Нойес Дойчланд» хаҫатсем 
пуҫарнипе 1952 ҫултанпа йӗркелеҫҫӗ. Варшава, Прагатата 
Берлин тӗп хуласем урлӑ иртекен трасса ҫинчи ӑмӑртӑва 
йӑлана кӗнӗ тӑрӑх ҫулсеренех май уйӑхӗнче ирттереҫҫӗ. 
Шӑп ҫав вӑхӑтри ҫурхи кунсем-ҫке туслӑха, пӗрлӗхе, пӗр 
тӑванлӑха тата Аслӑ Ҫӗнтерӗве пӗлтереҫҫӗ. Ахальтен мар 
ӗнтӗ Пӗтӗм тӗнчери ӑмӑртӑвӑн символӗ-мир кӑвакарчӑнӗ.

1972 ҫулта Мюнхента иртнӗ XX Олимп вӑййисенче пирӗн 
ҫӗршыв велосипедисчӗсем чемпион ятне ҫӗнсе илнӗ. Шос-



се ҫинче чупса 100 километрлӑ дистанцие командӑри Ва- 
лерий Ярды, Валерий Лихачев, Борис Шухов, Геннадий 
Комнатов 2 сехет те 11 минут та 17,8 ҫеккунтра вӗҫленӗ.

Ҫӗмӗрле районӗнчи Пӗренешре ҫуралса ӳснӗ Вале- 
рий Ярды 1972 ҫулхи сентябрь варринче тӑван республи- 
кӑн тӗп хулине Олимп вӑййисен ылтӑн медалӗпе таврӑннӑ. 
И.Я.Яковлев ячӗллӗ чӑваш патшалӑх педагогика инсти- 
тучӗн студентне спорта юратакан пиншер ҫын ӑшшӑн 
кӗтсе илнӗ. Валерий Николаевичӑн спортри паттӑр 
тӗслӗхӗ чылай ҫамрӑка спортпа туслашма пулӑшрӗ.

1992 ҫулта марафон енӗпе XXV Олимп вӑййисен чем- 
пионӗн ятне Валентина Егорова (Муркаш районӗ, Исе- 
терккӗ ялӗ) тивӗҫнӗ.

1996 ҫулта Атлантӑра ирттернӗ XXVI Олимп вӑйисен- 
че Елена Николаева (Сӗнтӗрвӑрри районӗ, Акшики ялӗ) 
хӑвӑрт утас енӗпе дистанцие 41 минут та 49 ҫеккунтра 
вӗҫлесе чемпион пулса тӑнӑ.

1952 ҫултан пуҫласа Чӑваш Енри 32 спортсмен ҫул- 
лахи тата хӗллехи Олимп вӑййисенче бокс, баскетбол, 
гребле, велосипедпа чупас, маунтинбайк, ирӗклӗ майпа 
кӗрешес, ҫӑмӑл тата йывӑр атлетика, ухӑран перес, биат- 
лон, пульӑпа перес, йӗлтӗрпе чупас, фехтовани тата ытти 
енӗпе ҫӗршыв чысне хӳтӗленӗ. Пурӗ 7 ылтӑн, 4 кӗмӗл тата 
4 бронза медальсем ҫӗнсе илнӗ.

Иртнӗ ҫул Китайри Пекин хуллинче иртнӗ ҫуллахи XXIX 
Олимп вӑййисене Чӑваш Енрен сакӑр спортсмен хутшӑнчӗ. 
Вӗсенчен виҫҫӗшӗ Вӑрмар районӗнчен: Вера Андреева (ве- 
лосипед), Татьяна Петрова (ҫӑмӑл атлетика), Светлана 
Захарова (марафон). Вӗсемсӗр пуҫне Самара командин 
чысне пирӗн ентеш Сергей Иванов (велосипед) хӳтӗлерӗ.

Ҫакна палӑртма кӑмӑллӑ: Пекинри Олимпиадӑран 
Ирина Калентьева (Патӑрьел районӗ, Нӑрваш Шӑхалӗн- 
чен) велосипедист маунтинбайк енӗпе бронза медальпе 
таврӑнчӗ. Ирина ҫӗнсе илнӗ «бронза» -  маунтинбайк ис- 
торийӗнче Раҫҫей ҫӗнсе илнӗ пӗрремӗш медаль. Эпир 
унпа тивӗҫлипе мухтанатпӑр.



Чӑваш Ен спортсменӗсем -  
Пекинри Олимпиадӑра

Чӑваш Республикин Президенчӗ Н.В.ФЕДОРОВ: 
«Чаплӑ спортсмен пулма кирлех те мар, анчах та каш- 

ни ҫамрӑк ҫын хӑйӗн умне тӗллев лартма тата ӑна пурнӑҫа 
кӗртме пултартӑр, хӑйӗн ӗҫӗнче чӑн-чӑн профессионал 
пулма тӑрӑштӑр. Спорта юратни тата сывӑ пурнӑҫ йӗркине 
тытса пыни, вӑр-вар пулни ӑна ҫитӗнӳ тума пулӑшатех».

2008 ҫулхи августӑн 8-24-мӗшӗсенче Пекинра ҫулла- 
хи XXIX Олимл вӑййисем иртнӗ. Чӑваш Енрен унта сакӑр 
слортсмен хутшӑннӑ. Акӑ вӗсем: Светлана Захарова (Атай- 
касси, марафон), Татьяна Петрова (Карӑкҫырма, чулуҫӑ), 
Вера Андреева (Ҫӗнӗ Шулхан, маунтинбайк) -  лурте Вӑр- 
мар районӗнчен вӗсем. Тата Ирина Калентьева (маунтин- 
байк), Андрей Абрамов (ухуҫӑ), Татьяна Арясова, Сергей 
Иванов (чупуҫӑсем), Татьяна Сибилева (хӑвӑрт утакан). 
Пурте тӗнчери чи лаллӑ спортсменсем. Ҫак Олимпиадӑ- 
ра Самара облаҫӗн чысне пирӗн тепӗр ентеш -  Сергей



Иванов (Кӗтеснер) велосипедист хӳтӗленӗ. Ҫапла вара 
Олимпиадӑна пирӗн районтан пӗр вӑхӑтрах тӑватӑ спорт- 
смен хутшӑнни историре халиччен пулман. Кашниех вӗсем 
ҫӗршыв, республика чысне пултаруллӑн хӳтӗленӗ.

Пекинри Олимп вӑййисем вӗҫленнӗ хыҫҫӑн ЧР Пре- 
зиденчӗ Н.В.Федоров Правительство ҫуртӗнче Чӑваш 
Енрен Олимп вӑййисене хутшӑннӑ спортсменсемпе (Та- 
тьяна Петрова ҫеҫ пырайман) тата вӗсен тренерӗсемпе 
тӗл пулнӑ. «Эсир пирӗн паттӑрсем,- кӑмӑллӑ калаҫупа 
пуҫланӑ тӗл пулӑва Николай Васильевич. -  Аҫӑр-аннӗре, 
тренерсене, чи кирли -хӑвӑрӑн кӑмӑл ҫирӗплӗхне, харак- 
тера пула тӗнче шайӗнче сум ҫӗнсе илтӗр. Этем ҫӗр ҫине 
мӗншӗн килнине ӗҫпе ҫирӗплетрӗр. Эсир Раҫҫейӗн, тӑван 
халӑхӑн хӑйне евӗрлӗ «ҫӑлтӑрӗсем»! Эсир -  маттурсем. 
Малашне те ыттисене ырӑ тӗслӗх кӑтартӑр».

Спортсменсемпе тренерсене тав тунӑ хыҫҫӑн Нико- 
лай Федоров вӗсене республикӑн патшалӑх наградисем- 
пе чысланӑ. Олимп вӑййисен бронза призерӗ Ирина Ка- 
лентьева «Чӑваш Республикин физкультурӑпа спортӑн 
тава тивӗҫлӗ ӗҫченӗ» хисеплӗ ята тивӗҫнӗ. Андрей Абра- 
мов, Вера Андреева, Татьяна Арясова, Светлана Захаро- 
ва, Сергей Иванов, Татьяна Сибилева тата вӗсен тренер- 
ӗсем Ольга Авдеева, Владимир Краснов, Валерий Григо- 
рьев, Николай Захаров, Анатолий Петров, Николай Роди- 
онов Президент аллинчен тав хучӗсем илнӗ. Олимпиец- 
сем те пушӑ алӑпа килмен. Вӗсен парни -  Пекинри паллӑ 
вырӑнсене сӑнлакан медальсем.



Ӑшпиллӗ тӗл пулу

Супахайран сылтӑмалла: Ю.Николаев, С.Андреев, В.Андреева, С.Андреева, 
район пуҫлӑхӗн заместителӗ Ю.Соколов, районти А.Ф.Федоров ячӗллӗ 

ачасемпе ҫамрӑксен спорт шкулӗн директорӗ С.Архипов

Иртнӗ ҫул Пекинра иртгернӗ XXIX ҫуллахи Олимп вӑййи- 
сене пирӗн районтан виҫҫӗн: С.Захарова (марафон), Т.Петро- 
ва (ҫӑмӑл атлетика), В.Андреева (маунтинбайк) хутшӑнчӗҫ. 
Районта пурӑнакансем, спорта юратакансем, шкул ачисем 
вӗсемпе тӗл пулу ирттерессе чӑтаймасӑр кӗтрӗҫ. Акӑ кӗтнӗ 
кун ҫитрӗ. Тӗл пулӑва Раҫҫей спорт мастерӗ, тӗнче тата Ев- 
ропа чемпионачӗсене хутшӑннӑ В.Андреева килнӗ. С.Заха- 
ровӑпа Т.Петрова тӗрлӗ сӑлтавсене пула спорт праҫникне 
килсе ҫитеймерӗҫ. Савӑнӑҫлӑ каҫа Чӑваш Республикин тава 
тивӗҫлӗ артисчӗ, Шупашкарти кукӑл театрӗн тӗп режиссерӗ, 
Мӑнҫырмара ҫуралса ӳснӗ Ю.Филиппов ертсе пычӗ.

Ҫав кун районти Культурӑпа кану центрӗнче чӑн-чӑн 
спорт уявӗ пулчӗ. Олимпиецсене саламлама Шупашкар-



тан тӗнчипе чапа тухнӑ пултаруллӑ спортсменсем; вело- 
сипедпа чупассипе ултӑ хут СССР чемпионӗ В.Гаврилов, 
икӗ хут ҫӗршыв чемпионӗ, чӑвашсен пӗрремӗш профес- 
сионалӗ, «Сӑрт-ту королӗ» И.Иванов (иккӗшӗ те Ҫӗнӗ 
Вӗренер ялӗнчен), СССР спорт мастерӗ С.Иванов (Чул- 
кас) тата ыттисем килсе ҫитнӗ.

Район пуҫлӑхӗ ячӗпе пухӑннисене район пуҫлӑхӗн 
социаллӑ ыйтусемпе ӗҫлекен заместителӗ -  райадмини- 
страцин вӗрентӳ тата ҫамрӑксен политикин пайӗн началь- 
никӗ Ю.Соколов саламларӗ.

-  Паян пирӗншӗн чӑн-чӑн спорт уявӗ. Эпир Китайри 
XXIX ҫуллахи Олимп вӑййисене хутшӑннӑ, пысӑк хисепе 
тивӗҫнӗ ентешсене, спорт ҫӑлтӑрӗсене чыслатпӑр. Т.Пет- 
рова, В.Андреева, С.Захарова Раҫҫей тата Чӑваш Ен 
спортне ҫӳллӗ шая ҫӗклерӗҫ, вӗсем ҫамрӑк ӑрушӑн ырӑ 
тӗслӗх пулса тӑраҫҫӗ. Вӗсемпе эпир савӑнатпӑр, мухта- 
натпӑр. Тунӑ ӳсӗмсемпе лӑпланса лармалла мар пирӗн, 
малаллах талпӑнмалла. Умра -  2012 ҫулта Лондонра ир- 
текен ҫуллахи XXX Олимпиада. Сире унта хутшӑнма 
тивӗҫлӗ пулма иксӗлми вӑй-хал сунатпӑр, унтан ҫӗнтерӳ- 
пе таврӑнасса шансах тӑратпӑр, -терӗ  Юрий Васильевич.

Унтан вӑл Вера Андреева олимпиеца, унӑн ашшӗпе 
амӑшне -  Сергейпе Светлана Андреевсене, кукашшӗпе 
кукамӑшне -  Михаилпа Анна Александровсене, Татья- 
на Петрован ашшӗпе амӑшне -  Василийпе Людмила 
Петровсене, кукашшӗне -  Иван Петрова, Светлана За- 
харован амӑшне -  Мария Васильевӑна тата унӑн 
пӗрремӗш учительницине, Энӗшпуҫӗнчи вӑтам шкулта 
пуҫламӑш классене вӗрентекен Чӑваш Республикин 
тава тивӗҫлӗ учительне Зинаида Кириллована район 
пуҫлӑхӗн Тав ҫырӑвӗсене пачӗ.

ЧР физкультурӑпа спорт тата туризм министрӗн за- 
местителӗ С.Мельников В.Андреевана, Т.Петрована, 
Е.Павлована, М.Семенована 2009 ҫулта ЧР Президент 
стипендие илсе тӑмаллине ҫирӗплетекен свидетель- 
ствӑсем пачӗ.

Спортра пысӑк ҫитӗнӳсем тунӑшӑн тата физкульту- 
рӑпа спорта аталантарма тивӗҫлӗ тӳпе хывнӑшӑн В.Анд- 
реевана, Мӑнҫырмари, Пысӑк Енккассинчи, Энӗшпуҫӗн- 
чи вӑтам шкулсен директорӗсене -  В.Николаева, Г.Архи- 
пована, П.Егорова, пултаруллӑ спортсменкӑсен малтан- 
хи тренерӗсене -  В.Семенова, Ю.Архипова, Г.Исаева ЧР 
физкультурӑпа спорт тата туризм министерствин Хисеп 
грамотисемпе наградӑларӗ.

Велосипедпа чупас енӗпе спорт мастерӗн канди- 
дачӗн нормине пурнӑҫланӑ М.Семеновӑна, А.Семеновӑ- 
на, И.Тимофеева (Вӑрмар поселокӗ), пӗрремӗш разряд 
нормине тултарнӑ И.Ильина, Р.Боредскине (Пинер), 
О.Иванована, Г.Романова, А.Архипова, С.Михайлова 
(Мӑнҫырма), К.Питрукова (Кӗтеснер), А.Адюкова (Ка- 
вал), Н.Чубукова (Ҫиҫтӗпе), Е.Андреева (Ҫӗнӗ Мӑнтӑр) 
удостоверенисем тата знаксем пачӗ.

Вӑрмарти А.Ф.Федоров ячӗллӗ ачасемпе ҫамрӑксен 
спорт шкулӗн директорӗ С.Архипов Пекинри Олимпиа- 
дӑна хутшӑннӑ спортсменкӑсем хӑйсен спорт карьерине 
кунти шкултан пуҫлани, кӑҫал спорт шкулне уҫнӑранпа 
40 ҫул ҫитни ҫинчен каларӗ.

Шупашкарта ӗҫлесе пурӑнакан СССР спорт мастерӗ, 
ачасемпе ҫамрӑксен спорт шкулӗнчен вӗренсе тухнӑ С.Ива- 
нов пултаруллӑ велосипедистсем пирки ырӑпа аса илчӗ.

Вӑрмарсен Шупашкарти ентешлӗхӗн вице-президенчӗ 
В.Нягин хӑйӗн сӑмахӗнче Вӑрмарсен спортри ҫитӗнӗвӗ- 
семпе савӑнни ҫинчен пӗлтерчӗ, вӗсене спортӑн анлӑ ҫӳлӗ 
ҫинче малашне те пысӑк ҫитӗнӳсем тума ӑнӑҫусем сӳнчӗ. 
В.Андреева спортсменкӑна тата унӑн амӑшне -  Светлана 
Михайловнана Тав ҫырӑвӗсем пачӗ.

— Пирӗн Вера хӗр ача спортра тунӑ ӳсӗмсенче район 
администрацийӗн, ачасемпе ҫамрӑксен спорт шкулӗн, ЧР 
физкультурӑпа спорт министерствин тӳпи уйрӑмах пысӑк. 
Вӗсем пулӑшнипе ӗнтӗ вӑл спортӑн анлӑ ҫулӗ ҫине тухма 
пултарчӗ, ҫакӑншӑн эпӗ вӗсене чӗререн тав тӑватӑп,- терӗ 
Светлана Михайловна Андреева.

Шупашкарти В.Ярды ячӗллӗ ачасемпе ҫамрӑксен 
Олимп резервӗсен специализациленӗ шкулӑн дирек- 
торӗ В.Мулендеев шкулта вӗренекен пирӗн ентешсем 
ҫинчен ӑшӑ сӑмахсем каларӗ.

В.Андрееван тренерӗ, Чӑваш Республикин тата Раҫ- 
ҫей Федерацийӗн тава тивӗҫлӗ тренерӗ В.Краснов пул- 
таруллӑ спортсменсем ҫитӗнтерме пулӑшнӑшӑн Вера 
Андрееван малтанхи тренерне В.Семенова (халӗ Мӑн- 
ҫырма ял тӑрӑхӗн пуҫлӑхӗ) хаклӑ парне пачӗ, Мӑнҫыр- 
мари вӑтам шкула велосипед спорчӗ ҫинчен хӑй ҫырнӑ 
кӗнекесем парнелерӗ. Ҫавӑн пекех Вӑрмарти А.Ф.Федо- 
ров ячӗллӗ ачасемпе ҫамрӑксен спорт шкулӗн дирек- 
торне С.Архипова та парнесӗр хӑвармарӗ. В.Андреева 
та хӑйӗн наставникне С.Архипова парнепе тивӗҫтерчӗ.

Пысӑк Енккассинчи вӑтам шкулти физкультура учи- 
телӗ, ЧР физкультурӑпа спортӑн тава тивӗҫлӗ ӗҫченӗ 
Ю.Архипов спорт праҫникӗ ячӗпе пурне те ӑшшӑн салам- 
ларӗ, спортсменсене ӑнӑҫусем сунчӗ.

Спорт уявӗ чӑннипех те савӑнӑҫлӑ иртрӗ. Вера Анд- 
реева пирки ӑшӑ сӑмахсем нумай каларӗҫ, чечек ҫыххи- 
сем парнелерӗҫ.

соколов
Валериан Сергеевич

1946 ҫулхи августӑн  3 0 -м ӗ- 
шӗнче Вӑрмар районӗнчи Пи- 
нер ялӗнче ҫуралнӑ.

Бокс енӗпе СССР Тӗнче класлӑ 
спорт мастерӗ, СССР тавативӗҫлӗ 
спорт мастерӗ (1968), СССР ку- 
бокӗнҫӗнтерӳҫи(1967,1970,1971) 
тата тӑватӑ хут СССР чемпионӗ 
(1968, 1969, 1971, 1973), XIX 
Олимп вӑййисен чемпионӗ (1968).



Олимп вӑййисен чемпионӗ

Пинерте ҫуралса ӳснӗ Валериан Сергеевич Соколов Олимл 
вӑййисен чемпионӗ пуласса никамах та шугламан пулӗ.

-  Пӗр класра вӗренеттӗмӗр, ыттисенчен нимӗнпех те 
уйрӑлса тӑмастчӗ. Уроксем хыҫҫӑн урамра пӗрле вылят- 
тӑмӑр. Пӗвӗпе пысӑках мар, типшӗмскер, шкулта пӗр ев- 
ӗрлех вӗренеттӗмӗр, ӑмӑртусенче те ыттисемпе шаяхчӗ. 
Кайран вӗсем Шупашкара куҫса кайрӗҫ. Халӗ ав, кур та 
тӑр, Олимп чемпионне ҫитрӗ. Пинерсене мухтанмалӑх 
пулчӗ, -  каласа парать автотранспорт предприятийӗнче 
водительте нумай ҫул ӗҫлесе тивӗҫлӗ канӑва тухнӑ Ве- 
ниамин Иванович Макаров.

Ялти шкул хыҫҫӑн вӑл пӗр вӑхӑт Ҫурҫӗр Казахстан 
облаҫӗнчи Мамалютка поселокӗнчи ял хуҫалӑх меха- 
низацийӗн училищинче вӗренет. Ҫакӑнта пуҫласа тӑхӑ- 
нать те ӗнтӗ боксер перчеткине. Тӑтӑшах тренировкӑ- 
сем ирттернипе ӑсталӑхне туптасах пырать. Пӗрле вӗре- 
некенсем унтан чӑннипех тӗлӗннӗ. Имшерккескер пулин 
те, пӗри те ӑна ҫӗнтерме пултарайман. Ун чухне вӑл ву- 
нулттӑра пулнӑ. Акӑ вӗренӳ ҫулӗ те вӗҫленсе килет. Вӑл 
киле таврӑнма хатӗрленет.

Шупашкара килсен Валериан Шупашкарти 1312-мӗш 
номерлӗ автоколоннӑна диспетчера вырнаҫать. Кунта вӑл 
тин ҫеҫ салтакран таврӑннӑ, бокспа пӗрремӗш разряд нор- 
мине пурнӑҫланӑ ҫамрӑкпа паллашать, ӑна хӑйӗн шухӑш- 
не каласа парать. Соколова итленӗ хыҫҫӑн опытлӑ спорт- 
смен каччӑ ячӗшӗн кӑна мар, чӑн-чӑн спортсмен пулма 
тӗллев лартнине туйса илет.

-  «Динамона» кай, унта бокс секцийӗ пур, -  ӑс па- 
рать юлташӗ.

Автобус ҫинчен анать те «Динамо» обществӑн спорт 
залне шыраса тупать. Пӗчӗк ҫеҫ пӳлӗмре тин ҫеҫ бокса 
вӗренекенсем тренировка ирттереҫҫӗ.

-  Бокс секцине Эсир ҫыратӑр-и, -  именчӗклӗн ыйтать 
Валериан Николай Аркадьевич Лукин тренертан.

Кӑвак спорт костюмӗ тӑхӑннӑ арҫын ҫӳҫне кӗске кас- 
тарнӑ пысӑках мар, имшеркке ҫамрӑк ҫине пӑхса илет.

-  Питех те шел, пирӗн вырӑн ҫук, Куратӑр вӗт, мӗнле 
условисенче лурӑнатпӑр.

Ӗҫӗ унта ҫеҫ те мар: Лукиншӑн боксер пулассӑн туй- 
ӑнман вӑл.

Валериан килелле кулянса утнӑ.
Тепӗр темиҫе кунтан вӑл каллех «Динамо» залне 

пынӑ. «Эпӗ сулахай», тенӗ вӑл калаҫма юратман тре- 
нера. «Спортра ҫавӑн пеккисене хаклаҫҫӗ», тетчӗҫ учи- 
лищӗре вӗренекенсем.

Ку хутӗнче Лукин уҫҫӑн ҫапла каланӑ:
-  Пире ҫирӗпрех каччӑсем кирлӗ, пӗчӗккисем ахаль 

те нумай, вӑй пух-ха, пӗтӗмӗшле физкультура ту.
-  Эсир мана тӗрӗслесе пӑхӑр-ха. Эпӗ «сулахай-ҫке».
«Мӗнле хӑюллӑ», -  шухӑшланӑ тренер.
-  Юрӗ, ӳкӗте кӗртрӗн, -  тенӗ вӑл аллипе Валериана 

хулпуҫҫинчен ҫапса.
Тренировкӑра ҫамрӑк каччӑ тренерӑн пур кӑтартӑвӗ- 

сене те пурнӑҫлама тӑрӑшнӑ.Тренировкӑри пӗрремӗш 
тытӑҫу унӑн кӗрешме тинтерех кӑна вӗренекенсемпе 
пулнӑ. Тӗл пулу пӗр минут та иртмен кӗлеткерен сула- 
хай алӑпа лектернӗ хыҫҫӑн Соколовӑн партнерӗ ҫулса 
пӑрахнӑ пекех ҫӗре персе аннӑ. «Ӑҫтан ҫавӑн чухлӗ вӑй 
пур унӑн?» -  тӗлӗннӗ Лукин. Вӑл ҫамрӑк боксерӑн чӑр- 
сӑрлӑхне, хӑюлӑхне асӑрханӑ.

Тепӗр кӗрешӳре Валериан ҫӳллӗ те хитре, техника 
енчен лайӑх чухлакан боксерпа тӗл пулнӑ. Ҫивӗч кӗре- 
шӳре пурпӗрех Соколов ҫӗнтернӗ.

Часах Ҫӗмӗрлере республикӑра мала тухассишӗн 
ҫамрӑк боксерсен ӑмӑртӑвӗ пулмалла. Валериан унта 
хутшӑнма тӗплӗн хатӗрленнӗ.

Ҫамрӑксен чемпионатӗнче унӑн финалта республикӑн 
пӗрремӗш перчеткипе кӗрешмелле пулнӑ. Валериан ним

хумханмасӑр хӑйне ирӗклӗн тытнӑ. Унпа кӗрешекен опытлӑ 
боксер пулнӑ, хӑйӗн титулне никама та ларасшӑн пулман.

Виҫӗ раундра Валериан хӑйӗн мӗн пур вӑй-халне панӑ. 
Ҫине ҫинех атакӑланипе унпа кӗрешекен пуҫару илме пул- 
тарайман. Ҫапла вара ҫамрӑксем хушшинче Чӑваш Енӗн 
ҫӗнӗ чемпионӗ ҫуралнӑ -  Валериан Соколов.

Тренировкӑсене йӗркеллӗ ирттернипе вӑл спортӑн лай- 
ӑх формине кӗнӗ. Ӑна республикӑн пӗрлештернӗ команди- 
не кӗртнӗ. Ҫапла вара вӗсем часах ҫамрӑксен хушшинче 
мала тухассишӗн Оренбургра ирттерекен чемпионата хут- 
шӑнма тухса кайнӑ. Июнь уйӑхӗ. Сулхӑнра та ӑшӑ 35 гра- 
дус кӑтартнӑ. Шӑрӑхра кӗрешме ҫав тери йывӑр пулнӑ.

Акӑ черет пирӗн ентеше те ҫитнӗ. Канат айӗнчен тухса 
Валериан хӑйӗн вырӑнне йышӑннӑ. Пӗрремӗш раунда вӑл 
сӳрӗк ирттернӗ. Унпа кӗрешекен вара ҫине-ҫинех атакӑланӑ.

Мӗн юлхавланатӑн? Атакӑла! -тенӗ  ӑна тренер. -Х ӑ - 
юлӑх хулана илет.

Пӗр минутлӑх кану вӑхӑчӗ пӗр сисӗнмесӗрех иртсе 
кайнӑ. Иккӗмӗш раундра Валериан хӑнӑхман условисен- 
че хӑйне кӗрешӗве хатӗрлеме ӗлкӗрнӗ. Сулахай алӑпа 
кӗлеткерен ҫапнӑ хыҫҫӑн унпа тупӑшакан ҫӗр ҫине персе 
аннӑ. Ҫакӑн хыҫҫӑн Соколова ҫӗнӗ вӑй-хал кӗнӗ. Вӑл 
кӗлеткерен тата темиҫе хутчен ҫапса ӗлкӗрнӗ. Вӑхӑт ҫит- 
месӗрех Валериан ҫӗнтернӗ тесе йышӑннӑ.

Ҫурма финалта Соколов Оренбург боксерӗпе тӗл пулнӑ. 
Уралец ҫӳлех мар, анчах тӗреклӗ. Курма пынисем ентешӗ 
майлӑ пулнӑ, темиҫе хутчен те ун фамилине кӑшкӑрнӑ.

Ку тӗл пулӑва пирӗн ентеш тӗплӗн хатӗрленнӗ. Тренерпа 
пӗрле малтанхи тӗл пулусенчи ҫитменлӗхсене сӳтсе явнӑ. 
Ҫапла тӗллев лартнӑ: час-часах атакӑламалла, пуҫарӑва 
алӑран ямалла мар. Икӗ раундне Валериан выляса илнӗ. 
Виҫҫӗмӗш раундра вӑл Оренбург боксерӗ сулахай алӑпа 
ҫапасран хӑранине туйса илет. Валериан темиҫе хут кӗлет- 
керен вӑйлӑ пырса ҫапнипе тапӑнакана нокаута ярать. Со- 
колов ҫав вӑхӑтра тренер ҫине пӑхса илет.Тренер кӗрешӳпе 
кӑмӑллӑ пулнине пӗлтерет. Ҫапла вара Валериан ҫӗнтерет.

Соколов Красноярскран килнӗ Чернов боксера та 
ҫӗнтерет.

Чӑваш Енрен килнӗ Соколов динамовец чемпион ятне 
ҫӗнсе илет. Ӑна ятне ҫырнӑ асӑнмалӑх алла ҫыхмалли 
сехет парнелеҫҫӗ.

Специалистсем уйрӑмах паллӑ спортсмена асӑр- 
хаҫҫӗ, ӑна «Динамо» обществӑн Тӗп советӗнче мала ту- 
хассишӗн ирттерекен ӑмӑртусене хатӗрленме Оренбур- 
грах хӑвараҫҫӗ. Пӗтӗм Союзри чемпионат Одесса хулин- 
че иртнӗ. Оренбургран ҫамрӑксем Мускава вӗҫсе килнӗ, 
унтан вӗсене самолетпа Хура тинӗс хӗррине леҫнӗ. Ва- 
лериан кунта лӗрремӗш хут.

Ӑмӑртусем Олимп системипе иртнӗ: выляса ятӑн пул- 
сан, тухса ӳк. Ҫанталӑк кунта питӗ шӑрӑх тӑни спортсмен- 
сене пӗрре те килӗшмен.

Ринга тухас ӳмӗн В.С.Мунин тренер ентеше тепӗр хут 
ҫапла асӑрхаттарнӑ:

-  Малтан санӑн ҫапмалла, Валера.
Валериан тренер канашне шута илнӗ. Малтанхи икӗ 

раунчӗ пӗр пекех пулнӑ пулсан, юлашки виҫӗминутлӑхра 
тапӑнакан вӑйран кайнӑ. Рингра чӑваш атлечӗ хуҫа пулса 
тӑнӑ. Вӑл техника енчен ӑстарах тата чӑтӑмлӑрах пулнӑ.

Ҫурма финалта Соколов Молдави спортсменӗпе -  
Тофанпа тӗл пулнӑ. Пирӗн ентеш малтанхи тӗл пулусен- 
че ӑнӑҫлӑ ҫӗнтерсе пынӑскер хӑйӗн вӑйне шута илмен тата 
турнирти опыт та унӑн ҫителӗксӗр пулнӑ. Ҫапла вара Ва- 
лериан ку хутӗнче ҫӗнтереймен.

Тепӗр икӗ кунтан вӑл Шупашкара таврӑннӑ. «Динамо» 
спорт залӗнче ӑна Геннадий Николаевич Герасимов тре- 
нер тӗл пулнӑ:

-  Мӗнле кӗрешрӗн?
-  Виҫҫӗмӗш вырӑн йышӑнтӑм.
-  Питӗ лайӑх, саламлатӑп.
Ҫамрӑк каччӑ ӑмӑрту мӗнле иртни ҫинчен каласа панӑ. 

Герасимов ҫакна асӑрханӑ: Соколов бокса чӑннипех те^ 
парӑннӑ. Часах вӑл унӑн тренерӗ пулса тӑрать.

п

Соколовӑн пушӑ вӑхӑчӗ питех те сахал лулнӑ. Вӑл 
ҫитӗнсе ҫитнисен реслубликӑри вӑтам шкулта заочно 
вӗреннӗ. Тренировка хыҫҫӑн алла кӗнекесем илнӗ, конт- 
роль ӗҫӗсем пурнӑҫланӑ. Тӗрӗс калаҫҫӗ; «Ӑс-тӑна вӗрен- 
ӳре пух, хӑюлӑха -  кӗрешӳре».

Ҫӗнӗ ҫул Пӗтӗм Раҫҫейри ринга ҫул уҫнӑ. Соколова 
Калининграда, динамовецсен чемпионатне йыхравланӑ.

Чӑваш боксерӗн старчӗ специалистсен кӑмӑлне кайнӑ. 
Малтанхи икӗ кӗрешӗве Валериан ҫӑмӑллӑнах выляса 
илнӗ. Финалта вӑл контратакӑра хӑйӗнпе кӗрешекене су- 
лахай алӑпа тӳртен вӑйлӑн пырса ҫапнӑ. Шупашкар кач- 
чи иккӗмӗш хут чемпион ятне ҫӗнсе илнӗ. Специалистсем 
ҫак ҫӗнтерӳ ӑнсӑртран пулнӑ тесе шутламан, ҫамрӑк бок- 
серта сӑран перчеткен талантлӑ мастерӗ пуласси палӑрнӑ.

Калининградри чемпионат хыҫҫӑн Ригӑра динамовец- 
сен Пӗтӗм Союзри ӑмӑртӑвӗсем пуҫланнӑ. Ҫакӑнта ӗнтӗ 
пирӗн ентешӗн кӗрешӳри ӑсталӑхӗ ӳссе пыни яр уҫҫӑн 
курӑннӑ. Ҫурма финалта вӑл Одессӑра выляса янӑ То- 
фанпа тӗл пулнӑ. Валериан иртнӗ ҫулхи «кӳрентерӳшӗн» 
тавӑрма шутлать. Пӗрремӗш раундрах ӑна нокаута ярать.

Финалта Рига боксерӗпе Зильберманпа тупӑшнӑ. 
Икӗ спортсменӗ те малтанхи пур тӗл пулусенче те вы- 
ляса илнӗ. Ку тупӑшу вара пурне те интереслентернӗ. 
«Пӗрремӗш перчетке» ята илессишӗн кашниех хӑйӗн 
мӗн пур вӑй-халне панӑ. Анчах та Рига спортсменне 
зал та, стенисем те пулӑшайман. Хисеп пьедесталӗ 
ҫине пирӗн ентеш хӑпарнӑ.

Ку кӗрешӗве чи илемли тесе йышӑннӑ. Валериан Соко- 
лова чемпионатӑн «чи лайӑх боксерӗ» тесе палӑртнӑ. Лат- 
вири «Динамо» обществӑн совечӗ ӑна ятарлӑ Грамота 
панӑ. Вӑл спорт мастерӗн кандидачӗн нормине пурнӑҫланӑ.

Вӗренӳре те паллӑ утӑм тунӑ: Валериан вӑтам шкула 
заочно вӗренсе пӗтернӗ. Ун хыҫҫӑн Чӑваш ял хуҫалӑх 
институтчӗн механизаци факультетне заочно майпа 
вӗренме кӗрет. Инженер пулма ӗмӗтленет. Ку вӑл 1965 
ҫулхи март уйӑхӗнче пулнӑ.

Кӑшт маларах унӑн рингри кӗрешӗвӗнче улшӑну пулса 
иртнӗ. Чи ҫӑмӑл виҫерен вӑл ҫӑмӑл виҫеллӗ категорине 
куҫнӑ. Халӗ ӗнтӗ унпа тупӑшакансем вӑйлӑрах та аслӑрах.

Ҫӑмӑл виҫеллисем хушшинчете вӑл виҫӗ ҫӗнтерутунӑ. 
Ҫӗпӗртен таврӑннӑ хыҫҫӑн Ригӑна кайма хатӗрленнӗ. Умра 
ҫирӗм кун. Г.Герасимов тренер унӑн воспитанникӗ ҫак вӑ- 
хӑта тренировкӑсенче усӑллӑ ирттертӗр тесе тӑрӑшнӑ.

Ҫулталӑк каялла Валериан кунта чи ҫӑмӑл виҫепе 
ӑмӑртнӑ пулсан, халӗ вара ҫӑмӑллисен ушкӑнӗнче. Халӗ 
рингра мӗн кӑтартма пултарать вӑл? Пӗрремӗш кӗрешу- 
рех ентеш аллине амантать. Ҫӗр каҫа вӑл самаях шыҫ- 
са каять. Апла пулин те тепӗр кунне кӗрешӗве тухать. 
Каялла чакма юрамасть. Ҫӗнтерӳшӗн тӑрӑшса алӑ ырат- 
ни ҫинчен те манса каять.

Ҫурма финалта та вӑл выляса илет. Алӑ тӳрленсе 
ҫитмен пирки вӑйне сахал мар пӗтерет.

Финалти ӑмӑртура «Динамо» обществӑн виҫӗ хут чем- 
пионне Баргесяна выляса ярать, иккӗмӗш вырӑна тухать.

Ӑмӑртусем хыҫҫӑн Соколова сбора хӑвараҫҫӗ. Со- 
вет Союзӗнчи ҫамрӑксем хушшинче мала тухассишӗн 
ирттерекен ӑмӑртӑва хатӗрленме пуҫлаҫҫӗ. Чемпионат 
Каунас хулинче иртнӗ.

Ҫамрӑксем хушшинче мала тухассишӗн ирттернӗ Раҫ- 
ҫей ӑмӑртӑвӗсене Валериан ҫӗнтерес шанчӑкпа хутшӑннӑ. 
Шухӑшланӑ -  пурнӑҫланӑ.

Раҫҫей Федерацийӗн чемпионне ҫӗршыв чемпионат- 
не йыхравланӑ. Чемпионатра унӑн секунданчӗ Г.Никола- 
ев пулнӑ. Тытӑҫусем тренера чӑннипех те тӗлӗнтернӗ. 
Виҫӗ кӗрешӳре Валериан пӗрремӗш раундрах ҫӗнтерӳпе 
вӗҫленӗ, тӑваттӑмӗш -  иккӗмӗшӗнче. Икӗ хирӗҫ кӗреше- 
кене нокаута янӑ. Ҫакна никам та ӗненме пултарайман. 
Виҫӗ ҫул ҫурӑ каялла ҫеҫ-ха Валериан типшӗм пулнӑ, ӑна 
ринга кӑларма хӑранӑ, физкультурӑпа туслашма хушнӑ.

Халӗ вара Валериан Соколов ҫӗршыври ҫамрӑксем 
хушшинче Чӑваш Енрен хисеп пьедесталӗн чи ҫӳллӗ карт- 
лашки ҫине хӑпарнӑ пӗрремӗш боксер. Алма-Атара ирт-

19



тернӗ юниорсен чемпионатӗнче Валериан ылтӑн медале 
тивӗҫнӗ, вӑл СССР спорт мастерӗн нормине пурнӑҫланӑ.

XIX Олимп вӑййисем пуҫланиччен ҫулталӑк маларах 
Соколов тӗнчери, Европӑри, ҫӗршыври нумай ӑмӑртусе- 
не хутшӑннӑ, хӑйӗн спортри ӑсталӑхне туптанӑ.

Венгрире «Олимп шанчӑкӗсем» матч ирттернӗ. Совет 
боксерӗсен командине Соколова та кӗртнӗ.

Будапешта 22 ҫулран ҫамрӑкрах спортсменсем тӑхӑр 
ҫӗршывран пуҫтарӑннӑ. Тренерсем Мехикӑри олимпиадӑ- 
на хутшӑнма кандидатсем хатӗрленӗ. Рингра Валериан 
хӑйне шыври пулӑ пекех туйнӑ. Вӑл Торрес кубинеца но- 
каута янӑ. Виҫӗ кӗрешӳ Соколов ҫӗнтернипе вӗҫленнӗ. Ӑна 
ылтӑн медаль тата турнирти чи лайӑх боксер тесе фар- 
фортан тунӑ ваза панӑ.

Бокс енӗпе Совет Союзӗнче мала тухассишӗн иртте- 
рекен ӑмӑрту ҫывхарса килнӗ.

Ӑна Армени Республикин Ленинакан хулинче ирттер- 
ме палӑртнӑ. Ҫакӑнта ӗнтӗ Мексикӑн тӗп хулинче иртте- 
рекен Олимпиадӑна хутшӑнма путевка ҫӗнсе илеҫҫӗ.

Кӑнтӑр Ленинакан спортсменсене ӑшшӑн кӗтсе илнӗ. 
Бокспа туслӑ вырӑнти ҫынсем ҫапла шӳтлесе каланӑ; 
«Мехика ҫулӗ Ленинакан урлӑ выртать».

Геннадий Николаевич Герасимов тренер ыттисемпе 
шухӑш-кӑмӑллӑ: «Манӑн вӗренекен чи лайӑх формӑра».

Тӑван республикӑра Валериана шаннӑ, вӑл ҫӗнтерӳ- 
пе таврӑнасса кӗтнӗ.

Июлӗн 9-мӗшӗнче Соколов ҫӗршыв чемпионатне хутшӑ- 
нать. Унпа кӗрешекен -  ҫӗршыври ҫамрӑксем хушшинчи 
ылтӑн призерӗ Александр Мельников москвич. Вӗсем халич- 
чен Калининградра тӗл пулнӑ-ха, пӗр-пӗрне пӗлсе ҫитнӗ. 
Александр ҫӗнтересшӗн, Валериан та парӑнасшӑн мар.

Кӗрешӳ вӑхӑтӗнче чӑвашла: «Давай, Валера!» сасӑ 
кӗрлесе кайнӑ. Хамӑр ентешсем -  воин-пограничниксем 
хавхалантарнӑ ӑна. Салтаксем ӑмӑртӑва пирӗн ентеш 
те хутшӑнать тесе уншӑн «чирлеме» командиртан ятар- 
ласа ыйтса тухнӑ. Армение экскурсие килнӗ шкул ачи-

сем те курма килнӗ. Ҫакӑ Валериана ҫӗнӗ вӑй хушнӑ. 
Ентеш вӗсен шанӑҫне тӳрре кӑларнӑ. Виҫӗ раундӗнче 
те очкосемле выляса илнӗ.

Иккӗмӗш кӗрешӳ Вильнюсри Тадас Томашевичпа 
пулнӑ. Пирӗн ентеш ӑна та парӑнтарнӑ.

Июлӗн 13-мӗшӗнче кам финала тухни паллӑ пулнӑ. 
Финалта 44 слортсмен ҫӗнтерӳшӗн кӗрешнӗ. Ҫӑмӑл ви- 
ҫере Валериан Соколовӑн 1967 ҫулта чемпионатра 
ҫӗнтернӗ Киеври Виталий Бендаловскийпе тата Ташкен- 
три Борис Ниязов боксерпа кӗрешмелле. Иккӗшӗ те пул- 
таруллӑ, чапа тухнӑ спортсменсем. Ҫивӗч тата йывӑр 
кӗрешӳре Соколов вӗсене иккӗшне те парӑнтарнӑ. Ну- 
майччен кӗтнӗ самант ҫӗнтерӳпе вӗҫленнӗ. Ҫакӑ тре- 
нершӑн пысӑк парне пулнӑ.

Ҫӗршывӑн пӗрлештернӗ командин аслӑ тренерӗ Вик- 
тор Иванович Огуренко Соколовӑн тренерне Геннадий 
Николаевича ҫапла пӗлтернӗ: «Чӑваш Енри Геннадий Ни- 
колаевич Герасимова унӑн воспитанникӗ Соколов тунӑ 
пысӑк ҫӗнтерӳпе саламлатӑп. Ҫак ӗҫе юратакан тата хӑ- 
юллӑ каччӑн малашлӑхӗ пысӑк».

Спорт мастерӗ Валериан Соколов ылтӑн медальпе 
пӗрле Мехикӑри XIX Олимп вӑййисене хутшӑнма телейлӗ 
путевка ҫӗнсе илнӗ.

1968 ҫулхи сентябрь уйӑхӗ. Инҫетри Мексика ҫӗршы- 
вӗнчи Мехико ятлӑ хулара пулса иртнӗ XIX Олимп вӑййи- 
сем спорта юратакансен асӗнче нумайлӑха юлчӗҫ.

Совет ҫыннисем, уйрӑмах Вӑрмар районӗнчи ӗҫҫыни- 
сем, Олимп вӑййисем пынӑ вӑхӑтра Америка континентӗ- 
нчен паракан передачӑсене тимлесе пӑхрӗҫ. Ҫапла пул- 
масӑр, Мехикӑри Олимпиадӑна пирӗн районти Пинер ялӗн- 
че ҫуралса ӳснӗ Валериан Соколов боксер та хутшӑннӑ- 
ҫке-ха. Вӑл рингра мӗнле кӗрешни кашнинех хумхантарчӗ. 
Ахальтен мар ӗнтӗ Пинерсем Олимп вӑййисем пынӑ вӑ- 
хӑтра ун патне кӗрешӳре ҫӗнтерме ырлӑх-сывлӑх сунса 
саламлӑ телеграмма та ячӗҫ. Валериан ял-йышсен шан- 
чӑкне ҫухатмарӗ. Унтан ҫӗнтерӳпе таврӑнчӗ.

Октябрӗн ЗО-мӗшӗнче ирхине Канашри ӗҫҫыннисем 
Мускав-Томск поезда кӗтсе илме йышлӑн тухнӑ. Чукун ҫул 
вокзалӗн перронӗ ҫине вӗсем «Пултаратӑн, Валериан!», 
«Санӑн ҫитӗнӳсемпе савӑнатпӑр!», «Малашне те ҫавӑн пек 
пул, Валера!» -та та  ытти тӗрлӗ ҫырнӑ транспарантсем- 
пе пынӑ. Ҫӗнтерӳпе таврӑннӑ ятпа чукун ҫул вокзалӗ 
умӗнче савӑнӑҫлӑ митинг пулса иртнӗ. КПСС обкомӗн 
секретарӗ И.П.Прокопьев Валериан Соколова Мехикӑра 
тунӑ пысӑк ҫитӗнӳпе ӑшшӑн саламланӑ. Сӑран перчетке 
рыцарьне ҫавӑн пекех Канаш хулин комсомол организа- 
цийӗн представителӗсем, спортсменсем саламласа 
ҫапла каланӑ: «Паян пӗтӗм Канаш санӑн ҫӗнтерӗве алӑ 
ҫупать. Санӑн калама ҫук пысӑк ҫӗнтерӳ пирӗн спорт- 
сменсене ҫӗнӗ ҫунат хушать».

Олимпиада геройне Шупашкарта кӗтнӗ. Ҫав кунах 
электроаппаратура завочӗн культура керменӗнче ӑна чыс- 
ласа вечер ирттернӗ.

XIX Олимп вӑййисен чемпионне унӑн ентешӗсем- 
Пинерсем -тахҫантанпах кӗтнӗ. Акӑ кӗтнӗ кун та ҫитрӗ. 
Ноябрӗн 25-мӗшӗнче Валериан Соколов хӑй ҫуралса 
ӳснӗ ял-йышсемпе тӗл пулчӗ. Ҫак ятпа ялти клубра тӗл 
пулу вечерӗ ирттерчӗҫ. Олимп паттӑрне курма Пинер- 
сем кӑна мар, кӳршӗ ялсенчен -Вӑтакасран, Малтикас- 
ран, Ҫӗнӗ Кинчертен те килнӗ.

Президиума Олимп чемпионӗ В. Соколов, КПСС 
райкомӗн пӗрремӗш секретарӗ А. Борцов, райсовет 
ӗҫтӑвкомӗн председателӗн заместителӗ В. Смирнов, 
колхоз руководителӗсем, ялти интеллигенци предста- 
вителӗсем хӑпараҫҫӗ.

Савӑнӑҫлӑ пухӑва, кӗске сӑмах каласа, колхоз пред- 
седателӗн заместителӗ Ф. Кузьмин уҫать, Валериан Со- 
колова сӑмах парать.

Чемпион кӑшт хумханни сисӗнет: залра паллакан ҫын- 
сем, тӑванӗсем, пӗрле выляса ӳснӗ тантӑшӗсем лараҫҫӗ- 
ҫке. Ҫиелтен пӑхсан, Валериан та вӗсенчен нимӗнпех те 
уйрӑлса тӑмасть темелле. Вӗсемпе пӗрле вӑл шкула 
ҫӳренӗ, каникул вӑхӑтӗнче колхозра ҫитӗннисене пу-

лӑшнӑ, шавлӑ вӑйӑ-кулӑсене юратнӑ, ҫу кунӗсенче ҫара 
уран Энӗш шывӗ хӗрринче чупнӑ. Ҫапах та ун характе- 
рӗнче чӑтӑмлӑх, тӳсӗмлӗх ытларах пулни, йывӑрлӑхсен- 
чен хӑраманни, спортра пысӑк ҫитӗнӳсем тӑвассишӗн вӑй- 
хала шеллеменни, хӑй умне лартнӑ тӗллеве пурнӑҫа 
кӗртессишӗн ӑнтӑлни ӑна ыттисенчен уйӑрать.

Боксер перчеткин рыцарӗ клуба пухӑннисене Олимп 
вӑййисем мӗнле иртни ҫинчен каласа пама пуҫлать. Зал- 
ра ларакансем вӑл каланине хӑлха тӑратса итлеҫҫӗ.

-  Мексика халӑхӗ пире тарават кӗтсе илчӗ, -  тет Ва- 
лериан Сергеевич, хӑйӗн сӑмахне пуҫласа. -  Олимп ялӗн- 
че пирӗн делегацинчи арҫынсене вунӑ хутлӑ ҫурта выр- 
наҫтарчӗҫ. Эпир тӑватӑ хутчен ҫӗршыв чемпионӗ ята 
ҫӗнсе илнӗ Евгений Фролов боксерпа пӗр пӳлӗмре пурӑн- 
тӑмӑр. Евгений Токиора ирттернӗ Олимпиадӑна та хут- 
шӑннӑ. Японирен кӗмӗл медаль илсе килнӗ.

Валериан малтан хӑйне хӑш боксерпа кӗрешӗве кӑ- 
ларӗҫ-ши тесе сахал мар шухӑшланӑ. Ҫавӑнпа шӑпа янин 
результачӗсене пӗлесшӗн чӑтаймасӑр кӗтнӗ. Унпа ӑмӑр- 
таканни Эквадор спортсменӗ Р.Арчундия пулнӑ.

Октябрӗн 16-мӗшӗнче Валериан «Арено Мехико» 
ятлӑ пысӑк зала пынӑ. Ҫакӑнта ӗнтӗ боксерсен кӗреш- 
мелли вырӑнӗ. Вӑл, ҫӑмӑллӑн канат айӗнчен тухса, 
хӑйӗн вырӑнне йышӑннӑ. Ӑна хирӗҫри кӗтесре тӗксӗм 
питлӗ Эквадорец Арчундия курӑнса кайнӑ. Кӗске вӑхӑт 
хушши алӑ тытса паллашнӑ хыҫҫӑн кӗрешӳ «шлагба- 
умӗ» уҫӑлнӑ. Эквадорец малтанах вӑйлӑн атакӑлама 
пуҫланӑ. Пуҫран вӑйлӑн ҫапнипе Арчундия Валериана 
ураран ӳкернӗ. Пӗр вӑхӑт куҫра тӗттӗмленсе килнӗ... 
Рефери вӑхӑта шутлама пуҫланӑ. Тӑватӑ ҫеккунтран 
Соколов ура ҫине тӑнӑ. Унӑн пуҫӗнче пӗр шухӑш пулнӑ: 
«Тӑшмана» ҫӗнтермеллех.

Пӗрремӗш раундра эквадорец ҫӗнтернӗ.
-  Иккӗмӗш раундра санӑн ҫӗнтермеллех, -  ҫапла хав- 

халантарнӑ Валериана ҫӗршывӑн пӗрлештернӗ командин 
аслӑ тренерӗ Виктор Иванович Огуренко.

Иккӗмӗш виҫӗ минутлӑх интереслӗ атакӑсемпе 
контратакӑсенче иртнӗ.

Виҫҫӗмӗш раундра вара ҫӗнтерӳ пирӗн ентеш енче 
пулни уҫӑмлӑнах палӑрчӗ.

Очкосене шутласа пӑхнӑ хыҫҫӑн судьясем Соколов 
ҫӗнтернӗ тесе йышӑннӑ. Кӗрешме йывӑр пулнӑ. Калама ҫук 
пысӑк чӑтӑмлӑх кӑтартни тата ҫине тӑни ҫӗнтерме пулӑшнӑ.

Тепӗр пилӗк кунтан каллех ринга тухнӑ. Ку хутӗнче 
В. Соколов М. Картер акӑлчанпа кӗрешнӗ. 20 ҫеккунтрах 
Валериан ӑна нокаута «ӑсатнӑ». Каллех ҫӗнтерӳ! Совет 
спортсменӗ чӗрӗк финала тухма путевка ҫӗнсе илнӗ.

-  Ҫакӑн хыҫҫӑн «Арено Мехико» спорт ҫуртне боксер- 
сен ӑмӑртӑвне курма ҫӳрекенсем ман ята час-часах асӑн- 
ма тытӑнчӗҫ. Ҫавах лӑпланса ларма шутламарӑм. Мӗншӗн 
тесен икӗ тӗл пулу турнир пуҫламӑшӗ кӑна-ха, -  тет чем- 
пион, Олимп вӑййисенчи самантсене аса илсе.

Кени ҫӗршывӗнчен килнӗ Мбгуа негра ҫӗнтерсе, Со- 
колов ҫурма финала тухнӑ. Чӗрӗк финалта ҫӗнтерсе, вӑл 
кӗмӗл медаль хуҫи пулса тӑнӑ.

Валериан Соколов ҫурма финалта Ази континенчӗн 
чемпионӗпе Мариока японецпа тӗл пулнӑ. Япони боксерӗ 
питех те чӑрсӑррӑн тапӑнса кӗрешнӗ. Мариокӑпа ирттернӗ 
тӗл пулу пирӗн ентешшӗн чи ҫивӗччи тата йывӑрри пулнӑ. 
Темӗнле тӑрӑшсан та ӑна ларӑнтарма май килмен. Очко- 
сем ытларах пухнипе кӑна ҫӗнтернӗ.

Умра -  финал. Халӗ ӗнтӗ, кирек мӗнле пулсан та, кӗмӗл 
медаль лирӗн Валерианӑн. Инҫетри континентра кӗреше- 
кен чӑваш ҫамрӑкӗ патне хамӑр республикӑран та телеграм- 
мӑсем пырсах тӑнӑ. Ҫӗнӗ ҫӗнтерӳ тума ырлӑх-сывлӑх сун- 
са янӑ вӗсене. Ҫакӑ ӗнтӗ, паллах, ӑна кӗрешӳре ҫӗнӗ вӑй- 
хал хушнӑ. Шупашкартан, юратнӑ мӑшӑрӗнчен -  Тамарӑ- 
ран та -  телеграмма пырса ҫитнӗ!: «Кӗмӗл пур, ылтӑншӑн 
кӗреш!». Ҫапла саламланӑ Тамара хӑйӗн мӑшӑрне.

Соколов ылтӑн медальшӗн кӗрешме ринга октябрӗн 
26-мӗшӗче тухнӑ.

«Чи телейлӗ шӑматкун», -тенӗ  вӑл ҫав куна. Чемлион 
ятне ҫӗнсе илнӗ.

1968 ҫуп. Совет Союзӗн пӗрлештернӗ команди. 
Варринче —  Валериан Соколов

Чӗрӗк финалти ӑмӑрту: 
В.Соколов (СССР) -  Самуэль Мбгуа (Кени)

Олимп чемпионӗн ятне пирӗн боксерсенчен Б.Лагутин- 
па Д.Поздняк та ҫӗнсе илнӗ. Совет боксерӗсен команди 
пӗрремӗш вырӑн йышӑннӑ.

...Валериан Соколов финалти ӑмӑртура епле кӗрешни- 
не пирӗн районти ҫӗршер ҫын телевизорпа пӑхса савӑнчӗҫ. 
Ун чухне вӑл Уганда боксерӗпе Муквангӑпа кӗрешрӗ. 
Иккӗшӗ те пӗр-пӗрне вӑйлӑн тапӑнса пыраҫҫӗ. Вӑхӑт-вӑ- 
хӑтпа Валерианшӑн йывӑр самантсем те килсе тухаҫҫӗ. Ара 
«ылтӑншӑн» пыракан кӗрешӳ епле ҫӑмӑл пултӑр-ха? 
Тимлӗн пӑхса ларакан ҫакна асӑрхатех; тапӑнса вылять-и, 
хӳтӗленет-и, Валериан очко ытларах пухма тӑрӑшать.

Уганда боксерӗ час-часах аллине пуҫ тӗлне тытса 
хӳтӗленме тытӑнчӗ, унтан ҫӗре ӳкрӗ. Иккӗмӗш раундра тата 
хӗрӳ кӗрешӳ пычӗ. Малтан Соколовӑн кӑштах хӳтӗленмел- 
ле пулчӗ, кайран «тӑшмана» хӑй сӑр илчӗ.

Комментатор та чӑтса тӑраймарӗ.
-  Питӗ маттур кӗрешет! -  илтӗнчӗ унӑн савӑнӑҫлӑ сасси.
Ҫав вӑхӑтра Валериан Уганда боксерне пӗр кӗтесе

хупӑрларӗ. Лешӗ чӑтаймарӗ, йӑванса кайрӗ. Ҫакӑнпа 
кӗрешӳ вӗҫленчӗ.

Уганда боксерне ҫӗнтерсе, Валериан Соколов Олимп 
чемпионӗ ята ҫӗнсе илчӗ. Мехико столицин стадионӗнче 
маттур спортсмена юлташӗсем саламланӑ.

Чи паттӑррисене медальсем пама тытӑнсан, Хисеп 
пьедесталӗ ҫине Валериан Соколов хӑпарчӗ.

-  Шупашкарти бокса юратакансем, эсир Шупашкар 
боксерне куратӑр-и? -  океан леш енчи ҫӗршывран савӑ- 
нӑҫлӑн пӗлтерчӗ репортер.

Соколов ҫӗнтерӗвне хисеплесе, Мехикӑри стадионта 
Совет Союзӗн Гимнӗ янӑранӑ, ҫӗршыв ялавӗ мӑнаҫлӑн 
ҫӳлелле хӑпарнӑ...

Валериан Соколов ҫавӑн пекех Совет Союзӗн ытти 
спортсменӗсен ҫитӗнӗвӗсем ҫинчен те каласа пачӗ, хӑйӗн 
пурнӑҫӗпе, малашнехи ӗмӗчӗсемпе паллаштарчӗ.

Ыйтусем, ыйтусем, ыйтусем... Вӗсем ҫине чемпион 
тӗплӗн, васкамасӑр хуравлать.

-  Ҫапла. Чӑваш паттӑрӗ ҫинчен панӑ передачӑри са- 
мантсем халӗ те куҫ умӗнчех-ха. Боксер хӑй каласа пани 
пирӗн чӗремӗрсенче тарӑнрах йӗр хӑварчӗ, витӗмлӗрех 
пулчӗ, -тер ӗ  хӑйӗн сӑмахӗнче колхоз председателӗн за- 
местителӗ Федор Кузьмич Кузьмин.

Чемпиона шкул ачисен ячӗпе саккӑрмӗш класра вӗре- 
некен Олег Федоров, ял ӗҫченӗсен ячӗпе партком секре- 
тарӗн заместителӗ Николай Васильевич Васильев тата 
ыттисем те саламларӗҫ. Спортра, вӗренӳре тата пысӑк- 
рах ӳсӗмсем тума ырлӑх-сывлӑх сунчӗҫ.

-  Валериан Сергеевич Соколов боксерӑн спортри 
ҫитӗнӗвӗ районти ҫамрӑксемшӗн ырӑ тӗслӗх пулса тӑрать. 
Бокса аталантарасси ҫине пысӑк тимлӗх уйӑрмалла 
пирӗн. Шкулсенче секцисем йӗркелемелле, ӑмӑртусем 
ирттермелле. Соколов пек пултаруллӑ спортсменсем 
ҫитӗнтерме тӑрӑшмалла. Эпир физкультурӑпа спорта ата- 
лантарас енӗпе пулӑшма яланах хатӗр, -те р ӗ  КПСС рай- 
комӗн пӗрремӗш секретарӗ Анатолий Дмитриевич Борцов.

«Победа колхоз ӗҫченӗсене эсӗ Олимпиадӑра тунӑ 
ҫитӗнӳсем хавхалантараҫҫӗ, Валериан Сергеевич», -  
терӗҫ ял ӗҫченӗсем пӗр шухӑш-кӑмӑллӑн. -  Эпир те ӗҫре 
сан пекех хастар пулӑпӑр, хуҫалӑх экономикине тӗрекле- 
тессишӗн ырми-канми кӗрешӗпӗр! Ҫапла, чӑннипехте хум- 
хантаракан самантсем пулчӗҫ ҫав кун. Пинерсем хӑйсен 
паттӑр ентешне тивӗҫлипе чысларӗҫ. Чапа тухнӑ боксер 
В.Соколов районти «Хӗрлӗ ялав» хаҫат редакцийӗн кол- 
лективӗпе тӗл пулчӗ. КПСС райкомӗн пӗрремӗш секрета- 
рӗпе А. Борцовпа пӗрле пычӗҫ вӗсем редакцине. Олимп 
вӑййисем мӗнле иртни ҫинчен каласа пачӗ.

Спортри ҫитӗнӳсемшӗн правительство Валериан Со- 
колова «Хисеп Палли» орденпа наградӑларӗ.

Олимп вӑййисем иртсе кайрӗҫ. Пирӗн ентеш чи ҫӑмӑл 
виҫепе кӗрешмелли тапхӑра калама ҫук ӑнӑҫлӑ вӗҫлерӗ. 
Ҫурма ҫӑмӑл виҫеллӗ категорие куҫрӗ. Март уйӑхӗнче вӑл 
Хусана ҫӗршыври XXV чемпионата кайрӗ. Ҫурма ҫӑмӑл 
виҫепе кӗрешсе ылтӑн медаль ҫӗнсе илчӗ.

Ҫак чемпионат пирки икӗ Олимпиадӑн кӗмӗл призерӗ, 
тава тивӗҫлӗ спорт мастерӗ Алексей Киселев акӑ мӗн ка- 
ланӑ: «Валериан Соколова уйрӑмах палӑртас килет. Халӗ 
вӑл пирӗн боксри чи ҫутӑ фигура».

Совет боксерӗсем Бухарестра ирттернӗ Европа чем- 
пионатӗнче, Лас-Вегасри США -  СССР боксерсен матчӗ- 
нче, Нью-Йоркпа Чикагора ирттернӗ ӑмӑртусенче те лай- 
ӑх результатсем кӑтартнӑ. Вӗсемпе пӗрле пирӗн ентеш 
те пулнӑ. Кашни хутӗнчех ылтӑн медаль ҫӗнсе илнӗ.

Кӗркунне ирттернӗ XXVI чемпионатра вара Валериа- 
нӑн кӗмӗл медальпе килӗшмелле пулнӑ. Ҫурма финалта 
вӑл Борис Кузнецов астраханецпа кӗрешнӗ. Каунасри 
спорт керменӗнчи тытӑҫу Кузнецов ҫӗнтернипе вӗҫленнӗ.

Часах Валериан пурнӑҫӗнче тепӗр паллӑ событи 
пулнӑ. Бокс енӗпе СССРта мала тухассишӗн ирттерекен 
XXVII чемпионат пуҫланасумӗн, кӑшт маларах кӑна, олим- 
пиец Чӑваш ял хуҫалӑх институтӗнче диплом проектне 
хӳтӗленӗ. Вӑл хӑй ҫуралса ӳснӗ ялти машинӑсем юсамал- 
ли мастерскойӑн проектне туса хатӗрленӗ. Специалист- 
сем механизаци факультетӗнче вӗреннӗ Соколовӑн ӗҫне 
пысӑка хурса хакланӑ. Государство комиссийӗ ӑна инже- 
нер-механик квалификацине панӑ.

Тин кӑна институт пӗтерни ҫинчен алла диплом 
илнӗ Валериан каллех Хусана СССР чемпионатне вас- 
канӑ. Чемпион ятне ҫӗнсе илессишӗн кӗрешме 203 
спортсмен килнӗ кунта.

Ҫак ӑмӑрту питех те интереслӗ иртнӗ. Пирӗн ентеш 
чӗрӗк финалта Мурманскран пынӑ спорт мастерӗпе Игорь 
Гарифуллинпа тӗл пулнӑ. Соколов кӗрешӗве малтанах 
питӗ активлӑ пуҫланӑ. Пирвайхи ҫеккунтсенчех вӑл хӑй- 
пе ӑмӑртакана сылтӑм, унтан сулахай аллипе вӑйлӑн ти- 
вертнӗ. Гарифуллин нокаута лекнӗ. Ҫакӑн хыҫҫӑн олим- 
пиец каллех ҫине-ҫине тапӑнма пуҫланӑ. Ҫапла вара, 
пӗрремӗш раунд вӗҫленичченех судьясем Валериан 
ҫӗнтерни ҫинчен пӗлтернӗ. Ку вӑл ҫак чемпионатри чи 
кӗске вӑхӑта пынӑ кӗрешӳ пулнӑ.

Чӑваш боксерӗпе пӗр виҫери Хусан атлечӗ Александр 
Андрианов та ҫак чемпионатра питӗ ӑнӑҫлӑ ӑмӑртнӑ. Чӗрӗк 
финалта вӑл ҫӗршывра мала тухассишӗн ирттернӗ ӑмӑрту- 
сен призерне, Белоруссирен пынӑ опытлӑ мастера, Виталий 
Калмыкова ҫӗнтернӗ. Шӑпа тӑрӑх ҫурма финалта унӑн В.Со- 
коловпа тӗл пулма лекнӗ. Ҫамрӑк пулин те, Андрианов 
кӗрешӳҫӗ чи лайӑх енӗсемпе палӑрма ӗлкӗрнӗ, юниорсем 
хушшинче СССР тата Европа чемпионӗн ячӗсене илнӗ, «Ло- 
комотив» обществинче пӗрре кӑна мар мала тухнӑ.

Акӑ, спорт керменне боксерсен ҫӗршыври чемпиона- 
тӗнчи ҫурма финалти ӑмӑртусене курма пиншер ҫын пу- 
хӑннӑ. Хусан ҫыннисем, паллах, хӑйсен ентешӗпе А.Анд- 
риановпа Олимп вӑййисен чемпионӗ В.Соколов хушшин- 
чи кӗрешӳ пуҫланасса чӑтайми кӗтеҫҫӗ. Кӗтнӗ вӑхӑт ҫитнӗ. 
Соколов кӗрешӗве питӗ ҫӑмӑллӑн, ирӗккӗн пуҫланӑ, рин- 
гра чӑн-чӑн хуҫа пулса тӑнӑ. Темиҫе хутчен те вӑл Андри- 
анова кӑкӑртан питӗ тӗл пыра-пыра тивертнӗ. Хусан спорт- 
сменӗ икӗ хут нокаута лекнӗ. Ҫапла вара, опытлӑ спорт- 
смен аслисен чемпионатне пуҫласа хутшӑннӑ Андриа- 
нова ҫӑмӑллӑнах ҫӗнтернӗ. Ҫакӑнтах В. Соколовӑн проф- 
союзсен спартакиадин чемпионӗпе, ҫӗршыври 1970 
ҫулхи чемпионачӗн финалисчӗпе Астраханьтен пынӑ 
Борис Кузнецовпа тӗл пулмалла.

Чемпион ятне кам ҫӗнсе илӗ? Валериан Соколов е 
Борис Кузнецов? Кашниех интересленнӗ ҫакӑнпа. Спорт 
керменӗнче лармалли пушӑ вырӑн пачах та ҫук. Акӑ, дик- 
тор сасси янӑраса каять: «Ринга Мехикӑри Олимп вӑйй- 
исен чемпионӗ Валериан Соколов («Динамо», Шупашкар) 
тата иртнӗ ҫул ҫӗршывра мала тухассишӗн ирттернӗ 
ӑмӑртура кӗмӗл медаль ҫӗнсе илнӗ Борис Кузнецов 
(«Трудовые резервы», Астрахань) тухаҫҫӗ. Иккӗшӗ те 
вӑйлӑ, опытлӑ спортсменсем. Хӑйсемпе кӗрешекенсене 
ҫӗнтерсе вӗсем финала тухнӑ. Ҫак икӗ спортсмен пӗр- 
пӗрин вӑйлӑ тата вӑйсӑр енӗсене лайӑх пӗлеҫҫӗ. Вӗсем 
иккӗшӗ Каунас хулинче те вӑйсене виҫсе пӑхнӑччӗ. Ун 
чухне Кузнецов ҫӗнтернӗччӗ. Хальхинче ылтӑн медале

кам ҫӗнсе илӗ? Пирӗн ентеш ӑмӑртӑва лайӑх хатӗрлен- 
ни курӑнчӗ. Ӑмӑртура хӳтӗленме пӗлни, ҫав вӑхӑтрах 
тупӑшакана пӗлсе атакӑлани Соколов ӑста боксер пул- 
нине тепӗр хут лайӑх ҫирӗплетсе панӑ.

Ӑмӑрту вӗҫленнӗ. Судьясем Валериан Соколов 
ҫӗнтерни ҫинчен пӗлтернӗ. Мӗн тери савӑнӑҫ: икӗ ҫул 
каялла чухнехи пекех, хусансем Валериан Соколовпа 
унӑн тренерне -  Геннадий Николаевич Герасимова 
ӑшшӑн саламлаҫҫӗ.

1971 ҫулхи декабрьте боксерсен Ленинградри «Юби- 
лейный» спорт керменӗнче пулса иртнӗ тӗнчери III турни- 
рӗнче те, ҫурма ҫӑмӑл виҫепе, пӗрремӗш вырӑн йышӑн- 
са, пирӗн ентеш ҫӗнтерӳҫӗ пулса тӑнӑ.

Чылай ҫӗршывсемпе хуласенче темиҫе хутчен те пье- 
десталӑн чи ҫӳлти вырӑнне хӑпарса тӑма пултарчӗ Вале- 
риан. Калининград, Мускав, Ленинград, Вроцлав, Берлин, 
Варшава тата ытти чылай хуласенчи спорта юратакансем 
ҫӗнтерӳпе саламланӑ ӑна. Канада, Уганда, Кени, Амери- 
кӑри Пӗрлешӳллӗ Штатсен, Румыни ҫӗршывӗсенчен те 
темиҫе хутчен те ҫӗнтерӳпе таврӑннӑ.

1973 ҫулхи март уйӑхӗнче Львов хулинче СССР Ми- 
нистрсен Совечӗ ҫумӗнчи физкультурӑпа спорт комитечӗн 
призне ҫӗнсе илессишӗн боксерсен Пӗтӗм Союзри тур- 
нирӗ пулса иртнӗ. Ҫак ӑмӑртусем Европӑри чемпионата 
хутшӑнмалли тӗрӗслев пулнӑ. 57 килограмм таякан спорт- 
сменсем хушшинче СССР спорт комитечӗн призне ҫӗнсе 
илессишӗн пирӗн ентеш Соколов та кӗрешнӗ, темиҫе уйӑх 
хушши вӑл ринга тухайманччӗ. Халӗ вара Пӗтӗм Союзри 
яваплӑ ӑмӑртусенче хӑйӗн вӑйне тӗрӗслесе пӑхрӗ. Ку ху- 
тӗнче вӑл Хӗҫ-пӑшаллӑ Вӑйсен командинче пулчӗ.

Малтанхи тытӑҫусенчех пирӗн ентеш хӑйӗн вӑйӗпе 
ӑсталӑхӗ чакманнине ҫирӗплетсе пачӗ. Финалта унӑн Ле- 
нинград чемпионӗпе А.Смирновпа тӗл пулмалла пулчӗ. 
Пирвайхи ҫеккунтсенчех Соколов опытлӑрах пулни 
сисӗнчӗ. Валериан сулахай алӑпа темиҫе хутчен лектернӗ 
самантсем ленинградеца чӑннипех те хӑратса ӳкернӗ.

Иккӗмӗш раундра чапа тухнӑ рефери -  Владимир Ен- 
гибарян боксер -  ҫӗнтерӳ уҫӑмлӑнах Валериан Соколов 
енче пулнипе кӗрешӗве чарнӑ. Пирӗн ентеш СССР спорт 
комитечӗн призне тивӗҫлӗ пулнӑ.

Ноябрь уйӑхӗнче Литва тӗп хулинче -  Вильнюсри 
спорт керменӗнче ҫӗршыври боксерсен XXXIX чемпионачӗ 
пулса иртнӗ. Ҫак ӑмӑртӑва 72 хуларан 194 спортсмен хут- 
шӑннӑ. Вӗсем хушшинче ҫӗршыв чемпионӗсем 14, Евро- 
па чемпионӗсем 7 пулнӑ. Олимп чемпионӗ пӗрремӗш тӗл 
пулура Болдыша ҫӗнтернӗ. Чӗрӗк финалта 20 ҫулхи Вик- 
тор Радкевича парӑнтарнӑ. Ҫурма финалта Орел спорт- 
сменне Гриднева пӗрремӗш раундрах нокаута янӑ.

Финалта Валериан Ереван спортсменӗпе, СССР спорт 
мастерӗпе Ашат Аветисянпа тӗл пулнӑ. «Советский спорт» 
хаҫат ҫак тӗл пулу ҫинчен ҫапла ҫырнӑ: «Аветисян тӳрех 
атакӑлама луҫларӗ. Соколов вара ӑна сулахай аллипе 
вӑйлӑн лырса тивертнипе кӗтсе илчӗ. Аветисяна ҫакӑ 
нимӗн чухлӗ те пӑшӑрхантармарӗ...»

Олимп чемпионне мӗншӗн ҫапла хисеплеменнине ка- 
лама йывӑр. Анчах та ҫакӑ паллӑ: Аветисяна «хӗтӗртнӗ». 
Малтанхи минутра вӑл рингра пӗчченех пулчӗ тейӗн. Со- 
колова пӗр вӗҫӗмсӗр атакӑларӗ. Анчах Соколов, нумай 
опыт пухнӑ боксер, кӗрешӗве ҫакӑн пек пуҫлакансене са- 
хал мар курнӑ. Ҫавӑнпа Аветисяна кӗлеткерен те, пуҫ- 
ран та пыра-пыра тивертрӗ.

Тытӑҫу нумая пымарӗ. Соколов часах ӑна нокаута 
ячӗ. Рефери шут уҫрӗ. Раунд вӗҫленме вӑхӑт питех те 
сахал юлчӗ. «Бокс!» команда панӑ хыҫҫӑн Аветисян кал- 
лех Соколов ҫине сиксе ӳкрӗ. Соколов ҫухалса каймарӗ. 
Сулахай алӑпа икӗ хутчен вӑйлӑн тивертнӗ хыҫҫӑн Аве- 
тисяна каллех нокаута ячӗ.

Аветисяна ҫӗнтерсе, Валериан Соколов ылтӑн медаль 
ҫӗнсе илчӗ.

Тава тивӗҫлӗ спорт мастерӗ, Олимп чемпионӗ Борис 
Кузнецов пирӗн ентешӗн ҫӗнтерӗвӗ пирки ҫапла каланӑ:

«Валериан питех те ӑнӑҫлӑ кӗрешрӗ. Вӑл сулахайпа 
пырса тивертни хӑрушӑ. Ытлашши вӑйлипе мар, хӑнӑх-

маннипе, Ҫакна астӑватӑп: вӑл ӑҫтан лектерессе нихӑҫан 
та тавҫӑрса илме ҫук». Ҫапла вара вӑл тӑваттӑмӗш хут 
СССР чемпионӗн ятне ҫӗнсе илет.

Вӑрмарсем Олимл чемпионне манмаҫҫӗ. 1991 ҫулхи 
август уйӑхӗнче Валериан Соколов боксер ячӗпе рай- 
онта спорт фестивалӗ иртрӗ. Пирӗн ентеш 45 ҫул тул- 
тарнӑ ятпа халалланӑ ӑна.

16 сехет тӗлне районти Спорт ҫуртне халӑх лӑк тул- 
лиех пухӑнчӗ. Пӗрремӗш хутӗнче «Мединтерспорт» клуб 
спорт таварӗсем сутассине йӗркеленӗ. Иккӗмӗш хутӗнче 
буфет ӗҫлет. Паян кунта СССРти профессионал-боксер- 
сен ӑмӑртӑвӗ пулать. Спорт залӗнче районти культура 
ҫурчӗ ҫумӗнчи «Салам» ансамбль кӗвӗ шӑрантарать. 
Темиҫе кӗвӗ вылянӑ хыҫҫӑн ертсе пыраканӗ фестивалӗн 
пуҫламӑш пайӗ уҫӑлни ҫинчен пӗлтерет. Профессионал- 
боксерсем килсе ҫитиччен программӑна Спорт ҫуртӗн- 
чи ҫамрӑк боксерсем малалла тӑсаҫҫӗ. Тӑватӑ мӑшӑр 
тухать ринга. Ӑмӑрту судйи тӗнче класлӑ спорт мастерӗ, 
темиҫе хутчен Европа чемпионӗ пулнӑ, тӗнче Кубокне 
ҫӗнсе илнӗ Валерий Лаптев боксер пирӗн ҫамрӑк бок- 
серсен ӑсталӑхне тивӗҫлипе хаклать, вӗсене асӑнма- 
лӑх сувенирсем парса чыс тӑвать. Ҫавӑн пекех Чулкасри 
ҫамрӑксен клубӗнчи самбистсене те лайӑх кӗрешнӗшӗн 
асӑнмалӑх парнесем параҫҫӗ.

Фестивале чаплӑ лару-тӑрура уҫмалли вӑхӑт ҫитрӗ. 
Район Совечӗн председателӗн заместителӗ Н.Дмитриева- 
на сӑмах параҫҫӗ. Вӑл пухӑннисене чаплӑ уяв ячӗпе ӑшшӑн 
саламлать, хамӑр ентешӗн, тӗнче класлӑ спорт мастерӗн, 
XIX Олимп вӑййисен чемпионӗн Валериан Сергеевич Со- 
коловӑн пурнӑҫӗпе унӑн ҫитӗнӗвӗсем ҫинчен каласа па- 
рать, районта физкультурӑпа спорта аталантарас тӗлӗшпе 
умра тӑракан тӗллевсем ҫинче чарӑнса тӑрать.

Унтан сӑмах Валериан Соколова параҫҫӗ.
-  Мана ҫакӑн пек хисеплесе пысӑк чыс тунӑшӑн эпӗ 

район руководителӗсене, спорта юратакансене тав тума 
тивӗҫ. Пирӗн районта физкультурӑпа спорт яланах ҫӳллӗ 
шайра пултӑр, -  тет вӑл.

СССР тава тивӗҫлӗ спорт мастерӗ (вӑл Соколовӑн 
тренерӗ) Г.Н.Герасимов хамӑр ентешӗн спортри ҫитӗнӗвӗ- 
сем ҫинчен тӗплӗн каласа парать.

-  Пирӗн ялти ҫамрӑксем хамӑр ентешӗн, Пинерте 
ҫуралса уснӗ Валериан Соколов боксерӑн пултарулӑхӗ- 
пе тивӗҫлипе мухтанаҫҫӗ, ун пек пулма тӑрӑшаҫҫӗ, -  
пӗлтерет «Чувашия» совхоз директорӗ О.Иванов.

Вӑл Соколова совхоз ячӗпе парне парать. «Путь Иль- 
ича» колхоз председателӗпе И.Михайловпа «Урмарский» 
совхоз директорӗ Г.Эверсков пирӗн ентешӗн ҫитӗнӗвӗн- 
че унӑн тренерӗн Г.Герасимовӑн тӳпи пысӑк пулнине па- 
лӑртса ӑна асӑнмалӑх парнесем парса чыс тӑваҫҫӗ.

Тӗнче чемпионӗ, СССР тава тивӗҫлӗ спорт мастерӗ 
В.Львов боксер спортсменсене саламлать, хамӑр ентешӗн 
ҫитӗнӗвӗсем ҫинчен каласа парать.

Тӗп мероприятисем пуҫланаҫҫӗ. Шупашкартан килнӗ 
судья-информатор Талдыкин чӗннӗ хӑнасемпе тата ӑмӑр- 
тӑва хутшӑнакансемпе паллаштарать.

Ринга 63,5 килограмлисем хушшинче Шупашкарти 
Сергей Балалаевпа Донецкри Владимир Ядыкин тухаҫҫӗ. 
Тытӑҫу ҫивӗч иртрӗ. Судья ытларах очко пухса, ӑмӑрту- 
ра Ядыкин ҫӗнтерни ҫинчен пӗлтерет.

Хальхинче рингра -  79 килограмлисем. Кусем -  Шу- 
пашкарти Сергей Цыпаревпа Донецкри Константин Ох- 
рей. Пирӗн ентеш Цыпарев пурӗ 164 ӑмӑртӑва хутшӑннӑ, 
вӗсенчен 137-шӗнче ҫӗнтернӗ. Вӑл СССР чемпионачӗн 
призерӗ, тӗнчери турнирсен ҫӗнтерӳҫи. Ку хутӗнче те вӑл 
хӑйӗнпе тупӑшакана парӑнтарчӗ.

Судья ринга Шупашкарти Владимир Кояховпа Уль- 
яновскри Ильдус Хайрулов боксерсем тухмалли ҫин- 
чен пӗлтерет. Вӗсем 57 килограмм таран таякан виҫе- 
ри спортсменсем. Ку хутӗнче те кӗрешӳ Шупашкарсем 
ҫӗнтернипе вӗҫленчӗ.

Акӑ, юлашки ӑмӑрту. Ку хутӗнче рингра 61 килограмм 
таран таяканнисем. Шупашкарти Игорь Смирновпа Семи- 
палатинск хулинчен килнӗ Тербулаг Асенов. Иккӗшӗ те

самаях опыт пухнӑ боксерсем. Нумай вӑхӑт хушши ту- 
пӑшнӑ хыҫҫӑн кӗрешӳ никам ҫӗнтерейменнипе вӗҫленчӗ.

Валериан Сергеевич Соколов Мехикӑри ҫуллахи XIX 
Олимп вӑййисенче ылтӑн медаль ҫӗнсе илнӗренпе 40 ҫул 
иртрӗ ӗнтӗ. Ун хыҫҫӑнхи кун-ҫулӗ унӑн ҫутӑ та парха- 
тарлӑ. 1973 ҫулта вӑл Хусанти аслӑ танкучилищине, 1977 
ҫулта Ленинградри физкультурӑн ҫар институчӗн адъюнк- 
турине вӗренсе пӗтерет. СССР Хӗҫ-пӑшаллӑ Вӑйсенче 
тренерта вӑй хурать. Пӗр вӑхӑт Мадагаскар ҫӗршывӗнчи 
Хӗҫ-пӑшаллӑ Вӑйсене вӑй-хал енчен хатӗрлес енӗпе со- 
ветникра тӑрӑшать. Полковник званипе отставкӑна тухать. 
Унччен вӑл наукӑпа тӗпчев ҫар институтӗнче пысӑк класлӑ 
боксерсем хатӗрлес енӗпе ӗҫлекен лаборатори пуҫлӑхӗ, 
Раҫҫей профессиллӗ бокс федерацийӗн вице-президенчӗ 
пулнӑ. Педагогика наукисен кандидачӗ. Халӗ «Раҫҫей 
пӗрлештернӗ командисене хатӗрлекен центр» федераллӑ 
учрежденин спорт кӗрешӗвӗн управленийӗн начальникӗ. 
Мускавра пурӑнать. Чӑваш Ене тӑтӑшах килсе ҫӳрет. 
Спортра пухнӑ пуян опыт, унӑн паха сӗнӗвӗсемпе вӗрент- 
ӗвӗсене пирӗн боксерсем хапӑлласа йышӑнаҫҫӗ. Ӑна хи- 
сеплесе Шупашкарти ачасемпе ҫамрӑксен спорт шкулне 
тата пӗр урама унӑн ятне панӑ.

34



Вапериан Сокопов 
Лена хӗр ачипе

Олимп вӑййисен чемпионӗ В. Соколов Чӑваш телестудире. 
Сулахайран сылтӑмалла: Ф.Павлов -  ВЛКСМ Чӑваш обкомӗн иккӗмӗш 

секретарӗ, В.Быстрицкая -  телевидени дикторӗ, В.Соколов -  чемпион, 
Г.Герасимов -  В.Соколовӑн тренерӗ, Н.Гоомов -  полковник, Н.Скородумов -  
республикӑри физкультурӑпа спорт комитечӗн председателӗ

СССР тава тивӗҫлӗ тренерӗ Г.Герасимов тата В.Соколов

Ҫӗнтерӳ!
Мӗнле пысӑк савӑнӑҫ

В.Соколовпа КПСС райкомӗн пӗрремӗш секретарӗ
А.Борцов (пӗрремӗш ретре иккӗмӗшпе виҫҫӗмӗш) районти 

«Хӗрлӗ ялав» хаҫат редакцийӗнче. 1968

¥  

I

В.Соколов (пӗрремӗш ретре сулахайран пиллӗкмӗш) 
районти комсомол ортанизацийӗнчен облаҫри 

XXIX конференцине суйланӑ делегатсемпе пӗрле. 1969

Олимп чемпионӗ В.Соколов 
район руководителӗсене автограф ҫырса парать. 1968

Ҫӗнӗ Шупашкарти ӑмӑрту хыҫҫӑн. 1969

ПУКЛАКОВ 
Николай Иванович

1945 ҫулхи январӗн 15-мӗшӗн- 
че Вӑрмар районӗнчи Шӑхаль 
ялӗнче ҫуралнӑ.

Ҫӑмӑл атлетикӑпа СССР тӗнче 
класлӑ спорт мастерӗ. Пӗтӗм 
тӗнчери Универсиада чемпионӗ 
(1970), XX Олимп вӑййисене хут- 
шӑннӑ (1972), СССР чемпионӗ 
тата рекордсменӗ (1966, 1972), 
Раҫҫей чемпионӗ (1972).



Универсиада ҫӗнтерӳҫи

Николай Пуклаков мӗн пӗчӗкренех спортсменсем ҫин- 
чен ҫырнӑ кӗнекесене вулама юратнӑ. Кӗнекери «паттӑр- 
сем» ҫинчен яланах ырӑла калаҫнӑ. Хӑш-пӗр чухне юлта- 
шӗсем хушшинче пӗр-пӗр чемпиона хӳтӗлесе тавлашӑва 
сахал мар хутшӑннӑ. Вӗсен ҫитӗнӗвӗсемпе ӑмсаннӑ.

Ардальон Игнатьев ҫӑмӑл атлетӑн спортри пысӑк ҫит- 
ӗнӗвӗсем ӑна чӑннипех те савӑнтарнӑ. Елчӗк районӗнчи 
Ӗнел ялӗнче ҫуралса ӳснӗ Ардальон Игнатьев пӗтӗм 
тӗнчипех чапа тухнӑ. Вӑл 1952 ҫултан пуҫласа 1959 ҫулч- 
чен СССР чемпионӗн ятне вунпилӗкхут ҫӗнсе илнӗ. Ҫирӗм 
хутчен республика рекордне ҫӗнетнӗ. 1953 ҫулта Пӗтӗм 
тӗнчери ҫамрӑксемпе студентсем фестивалӗн чемпионӗ 
пулса тӑнӑ. Тепӗр ҫулхине 400 метра чупас енӗпе конти- 
нентра чи хӑвӑрт чупакан ҫын пулнине ҫирӗплетсе панӑ. 
Мельбурнра ирттернӗ (1956) XVI Олимп вӑййисенче брон- 
за медаль илме тивӗҫлӗ пулнӑ. Вӑл питех те хӑвӑрт чуп- 
нинчен чапа тухнӑ тренерсем те тӗлӗннӗ. Хельсинки, Бу- 
харест, Прага, Варшава, Лондон тата ытти нумай хула- 
сенчи стадионсенче ӑна ҫӗнтерӳ тунӑ ятпа ӑшшӑн салам- 
ланӑ. Пирӗн ентеш ҫӗнтерӳсенче илнӗ хӗрӗхе яхӑн ылтӑн 
медальсем те ҫакна лайӑх ҫирӗплетсе параҫҫӗ.

Чӑваш ҫамрӑкӗ ҫакӑн пек чаплӑ ҫитӗнӳ туни Кольӑна 
та чӑннипех хавхалантарнӑ.

-  Ҫитес вырсарникун ӑмӑрту ирттеретпӗр, лайӑх хат- 
ӗрленӗр, -  малтанах пӗлтерсе хучӗ шкул ачисене Влади- 
мир Леонтьевич Чернов учитель.

-Мала тухакана мӗнле парне пулать? -  пӗлме тӑ- 
рӑшрӗҫ Владимр Зайцев, Николай Владимиров тата Ни- 
колай Школьников вӗренекенсем. Ялта ирттерекен ӑмӑр- 
тусенче ҫавсем ӗнтӗ лайӑхрах результат кӑтартнӑ.

-  Пӑшӑрханма кирлӗ мар, ҫӗнтерекенсем валли приз 
яланах тупӑнать.

Учитель малтан шкулти ВЛКСМ комитечӗн членӗсе- 
не пухса калаҫрӗ. Ӑмӑртура мала тухакансене мӗнле пар- 
несем илсе памалли ҫинчен канашларӗҫ.

Акӑ, кӗтнӗ кун ҫитрӗ. Тӳпене тӑхлан евӗр йывӑр та 
хӑмӑр пӗлӗтсем карса илнӗ, хӗвел пачах та курӑнмасть. 
Ҫавна пула ҫанталӑкӗ те ӑшах мар. Апла пулин те, шкул 
тӗлне ӑмӑртӑва ҫамрӑксем йышлӑн пухӑнчӗҫ. Ӑмӑрту 
программинче тӗрлӗ дистанцисене чупасси, ҫӳллӗшне 
тата тӑршшӗне сикесси.

Малтан 100 метра чупмалла. Вун виҫӗ ҫамрӑк пӗр 
рете хатӗрленсе тӑнӑ. Команда парасса кӗтеҫҫӗ, пур- 
те хумханаҫҫӗ.

-  Марш! -  илтӗнсе каять команда. Ухӑран персе янӑ 
сӑнӑ евӗр ҫамрӑксем малалла вирхӗнчӗҫ. Финиш лен- 
тине чи малтан Н. Владимиров пырса татрӗ. Унӑн вӑ- 
хӑчӗ 13,3 ҫеккунт. Ун хыҫҫӑн финиша пӗр ҫеккунт кая- 
рах Н.Пуклаков ҫитет.

Чылай вӑхӑта пычӗ ҫав кун ӑмӑрту. Пӗр-пӗр уяв яч- 
ӗпе ирттернӗ пекех пулчӗ вӑл. Ӑмӑртусем хыҫҫӑн ҫӗнте- 
рӳҫӗсене парнесем пачӗҫ. Хаклӑ парнене Коля та илме 
тивӗҫлӗ пулчӗ.

Ялта пӗрремӗш массӑллӑ ӑмӑрту пулчӗ ку. Тен, ҫак 
ӑмӑртура ҫамрӑксем хӑйсен пултарулӑхне кирлӗ пек кӑ- 
тартаймарӗҫ те. Анчах та малалли ӑмӑртусемшӗн вӑл 
пурне те питех те усӑллӑ пулчӗ.

Ҫуллахи каникул вӑхӑтне те усӑсӑр ирттермен вӑл. 
Тренировкӑсем тунисӗр пуҫне вӑй-хала ҫирӗплетмеллине 
туйса илнӗ. Ҫиччӗмӗш класс вӗренсе пӗтерсенех колхоз- 
ра тракторпа ӗҫлекен Николай Яндутов тӑванӗ патне пынӑ.

-  Мана помощник пулма ил-ха, санпа пӗрле ӗҫлес 
килет.

-  Хӑвна шанатӑн-и? Кӑмӑлӑр пулсан мана прицеп- 
щик кирлӗ.

Ҫапла вара вӑл Николай Иванович трактористпа при- 
цепщикра ӗҫлеме тытӑнать.

Паянхи пекех астӑвать-ха вӑл. Ҫав ҫулхине ҫулла 
колхозра ӗҫленӗшӗн ӑна пӗр михӗ тырӑ лекнӗ. Мӗн тери 
савӑннӑ ҫакӑншӑн тӑван амӑшӗ.

-Маттур, ывӑлӑм. Ҫемьене тӑрантаракан лултӑн. Эсӗ 
ӗҫлесе илнӗ сарӑ тулӑ ҫӑнӑхӗнчен паян тутлӑ кукӑль 
пӗҫерсе ҫийӗпӗр, -те н ӗ  ӑна лӑпкӑн ачашласа амӑшӗ.

Саккӑрмӗшпе тӑххӑрмӗш классенче вӗреннӗ чухне 
те «хурҫӑ утран» ютшӑнман вӑл. Усӑллӑ ӗҫ тунӑ, вӑй- 
хала ҫирӗплетнӗ.

Вӑтам шкулӑн тӑххӑрмӗш класӗнче вӗреннӗ чухне 
Коля спорта ытларах та ытларах юратма пуҫланӑ. Ҫуран 
чупса ӑмӑртассине уйрӑмах кӑмӑлланӑ. Пӗрле вӗреннӗ 
юлташӗсем: Н.Владимировпа Н.Школьников, унӑн пулта- 
рулӑхне кура, ӑна спортпа ҫывӑхрах туслашма пулӑшнӑ. 
Пуклаков тренировкӑсем тӑтӑшах ирттерме пуҫланӑ. Унӑн 
спортри ӳсӗмӗсем те палӑрмаллах лайӑхланнӑ. Пушӑ вӑ- 
хӑтра йӗлтӗрпе ҫӳренӗ, велосипедпа чупнӑ. Ҫакӑн хыҫ- 
ҫӑн ҫӗнӗ вӑй-хӑват хутшӑннӑн туйӑннӑ, чӗрере иксӗлми 
хастарлӑх ҫуралнӑ. Шкулта ирттерекен ӑмӑртусенче яла- 
нах малти вырӑнсене йышӑнма пуҫланӑ.

1961 ҫул уншӑн асра юлнӑ. Ҫак ҫул пӗрремӗш хут рай- 
онта ирттернӗ ҫӑмӑл атлетсен ҫуркуннехи кросне хут- 
шӑннӑ. 2 километрлӑ дистанцие 55 ҫеккунтра чупса тухнӑ, 
ҫамрӑксем хушшинче пӗрремӗш вырӑн йышӑннӑ.

Ҫӗнтерӳҫӗсене хисеп пьедесталӗ ҫине хӑпарма чӗнеҫҫӗ. 
Чи ҫӳллӗ картлашки ҫине Николай Пуклаков улӑхса тӑрать.

-  Пултаратӑн, Николай. Санӑн малашлӑху лысӑк. Эсӗ 
чӑваш ятне ҫӳлте тытасса, лире хӑвӑн ҫитӗнӳсемле ма- 
л ашне тӑтӑшах савӑнтарасса элир шансах тӑратпӑр, -  тенӗ 
унӑн аллине хыттӑн чӑмӑртаса пӗрремӗш степеньлӗ дип- 
ломпа наградӑланӑ май спорт обществин районти совечӗн 
председателӗ Михаил Михайлович Кубенев.

«Тӑрӑшсан пулатех», -  шухӑшланӑ ҫамрӑк.
Ялти вӑтам шкултан вӗренсе тухсан, Шупашкарти 

пӗрремӗш номерлӗ техника училищине вӗренме кӗрет. 
Хастар' спортсмена кунта та часах уйӑрса илеҫҫӗ. Рес-

публикӑра ирттерекен ӑмӑртусене час-часах хутшӑнать 
вӑл, лайӑх результатсем кӑтартать.

1962 ҫулхи сентябрӗн 23- мӗшӗнче Шупашкарта СССР 
космонавт-летчикӑн А.Г.Николаевӑн призӗсене ҫӗнсе илес- 
сишӗн ирттернӗ кросра пӗрремӗш вырӑн йышӑнать.

Вӑл техучилищӗре вӗреннӗ чухне 1500 метра чупасси- 
пе Чӑваш Республикин рекорчӗ 4 минут та 12 ҫеккунт пулнӑ. 
Ку результата Патӑрьел районӗнчи Р.Бикчурин кӑтартнӑ.

Тепӗр икӗ ҫултан 1500 метра чупассипе Шӑхаль кач- 
чи пӗрремӗш вырӑн йышӑнать. Республикӑн ҫӗнӗ рекор- 
дне тӑвать. Унччен пулнӑ республикӑри рекорд вӑхӑтне 
3,5 ҫеккунт лайӑхлатать.

Часах ӑна Совет Ҫарне илеҫҫӗ. Ҫамрӑк каччӑшӑн 
спортри вӑй-хӑвата ӳстерме кунта условисем татах та 
лайӑхрах. Кашни кун физзарядка тумалла. Тренировкӑ- 
сем ирттерме спортзал тата стадион пур.

1963 ҫулта Ессентуки хулинче РСФСРта мала тухас- 
сишӗн ӑмӑрту ирттернӗ. 3000 метрлӑ дистанцире кросра 
чупса Николай тӑваттӑмӗш вырӑн йышӑнать. Мӗн чухлӗ 
чаплӑ спортсменсем хутшӑнмарӗҫ-ши ку ӑмӑртӑва? Вӑл 
пурпӗрех малтисен ретне тухма пултарчӗ. Ҫакӑ унӑн хас- 
тарлӑхне татах та ӳстерчӗ.

1965 ҫулхи ҫуркунне, Свердловск облаҫӗн командин 
составне кӗрсе, Пуклаков каллех Ессентуки хулине ӑмӑр- 
тӑва тухса кайнӑ. Ҫӗршывӑн тӗрлӗ вырӑнӗсенчен спорт- 
сменсем нумай пуҫтарӑннӑ кунта. Старт умӗн Кольӑна 
юлташӗсем ҫитӗнӳ тума сывлӑх сунаҫҫӗ, хумханакан ҫам- 
рӑка лӑплантарма тӑрӑшаҫҫӗ.

Кӗҫех старта тухма панӑ команда янӑраса каять. Мал- 
танхи ҫеккунтсенчех пирӗн ентеш хӑйӗнпе ӑмӑртакансен 
умне тухать. Ыттисем те унтан иртсе каймаҫҫӗ. Финиша 
ҫитесси те нумай юлмарӗ ӗнтӗ. Кашниех ҫӗнтерессишӗн 
тӑрӑшать. Ун хыҫӗнче чупакансем те Кольӑна хӑваласа 
ҫитрӗҫ темелле. Ҫав вӑхӑтра вӑл мӗн пур вӑйне пухса 
малалла тапса сикет, финиш лентине чи малтан пырса

сӗртӗнет. Чӑваш спортсменӗ 3000 метрлӑ дистанцире чи 
мала тухать, РСФСР чемпионӗн ятне ҫӗнсе илет.

Ҫав ҫулхи май уйӑхӗнче вӑл «Правда» хаҫат призне ҫӗнсе 
илессишӗн ирттерекен Пӗтӗм Союзри кроса хутшӑнать.

Ку ӑмӑртура унӑн СССР рекордсменӗпе Олег Райко- 
па пӗрле ӑмӑртса чупма лекет. Ҫакӑ ӑна пӑшӑрхантарать 
те, хавхалантарать те. 1000 метрлӑ дистанцире Николай 
виҫҫӗмӗш вырӑн йышӑнать.

Олег Райкона пурӗ те пӗр ҫеккунт кӑна выляса ярать. 
Ҫак ӑмӑрту хыҫҫӑн Николай Пуклакова СССР спорт мас- 
терӗн ятне параҫҫӗ.

Ҫар службин юлашки ҫулӗнче 5000 метра 14 минут та 
0,3 ҫеккунтра чупса тухса, Урал чемпионӗ пулса тӑрать. 
Тепӗр уйӑхран РСФСРӑн 4 Спартакиадине хутшӑнать. 5000 
метрлӑ дистанцие 13 минут та 50,6 ҫеккунтра вӗҫлет. Кӑ- 
ҫалхи чи юлашки ӑмӑрту -  чи пысӑк ҫитӗнӳ.

Совет Ҫарӗнчен таврӑннӑ хыҫҫӑн Николай Пуклаков 
чӑваш педагогика институтне вӗренме кӗрет. Кунта А.Улан- 
гин тренер тӑрӑшнипе спортри ӑсталӑха ӳстерсе пырать.

1969 ҫулта Кисловодск хулинче ҫӗршывра мала ту- 
хассишӗн ирттернӗ ӑмӑртура 8000 метра чупса Совет 
Союзӗн чемпионӗн ятне ҫӗнсе илет.

Ленинградра ирттернӗ СССР-США матчра виҫҫӗмӗш 
вырӑн йышӑнать.

-  1970 ҫулхи сентябрӗн 7-мӗшӗнче Италири Турин ху- 
линче ирттернӗ Пӗтӗм тӗнчери Универсиада манӑн асӑм- 
ран нихӑҫан та тухас ҫук, -  аса илет Николай Иванович. -  
5000 метра чупса эпӗ Универсиада чемпионӗн ылтӑн ме- 
дальне ҫӗнсе илтӗм.

Стадиона пухӑннӑ 20 пин туринецсем чӑваш патша- 
лӑх педагогика институчӗн физвоспитани факультечӗн 
иккӗмӗш курсри студентне Николай Пуклакова ҫӗнтерӳ 
тунӑ ятпа хӗрӳллӗн саламланӑ.

Ҫак савӑнӑҫлӑ хыпара часах Аркадий Григорьевич 
Улангин тренерпа унӑн юлташӗсем те пӗлеҫҫӗ. Ҫӗнтерӳ- 
ҫӗне чӗререн саламласа телеграмма яраҫҫӗ.

Ҫӗршыври вӑрӑм дистанцисенчи чи вӑйлӑ стайерсен- 
чен кама асӑнма пулать тесе ыйтсан, Николай кӑштах 
шухӑша кайнӑ пек пулчӗ.

-  Манӑн уйрӑмах Р.Шарафетдинов (Ленинградран), 
Л.Микитенко (Алма-Атаран), Ю.Алексашин (Мускав- 
ран), Шамшурин (Волгоградран) ячӗсене чи малтан асӑ- 
нас килет, -  терӗ вӑл.

Чӑнах та, вӗсен ячӗсене спорта юратакансем лайӑх 
пӗлеҫҫӗ. Ҫавсен ӑмӑртусенче кӑтартакан результачӗсем 
чи лайӑххисем шутланаҫҫӗ.

«Пурнӑҫ яланах пӗр тикӗс килмест», теҫҫӗ халӑхра. 
Ӑмӑртура та ҫавах. Пӗррехинче, акӑ Николай Пуклаков 
хыҫҫӑн пыраканни унӑн шиповкине таптанӑ пирки вӑл 
хывӑнса ӳкнӗ. Пирӗн ентеше йывӑрлӑха кӗртсе ӳкернӗ. 
Анчах ӑста стайера ҫакӑ та малти вырӑнтан уйӑрма пул- 
тарайман. Финиша вӑлах малтан ҫитнӗ.

Совет Союзӗнчи вуншар хуласене кӑна мар, нумай 
ҫӗршывсене ҫитсе курчӗ Пуклаков ҫӑмӑл атлет. Кашнин- 
чех лайӑх результат кӑтартрӗ.

Ҫав ҫулхине вӑл Хӗрлӗҫырта ҫуралнӑ, Шӑхальти вӑ- 
там шкулта пӗр вӑхӑтра вӗреннӗ Юрий Сапаркинпа Кис- 
ловодск хулинче пулнӑ лӗр кӗтмен, ҫав вӑхӑтрах савӑ- 
нӑҫлӑ тӗл пулу ҫинчен каласа кӑтартрӗ.

1967 ҫулта, Шӑхальти вӑтам шкултан вӗренсе тухнӑ 
хыҫҫӑн, Юрий Совет Ҫарне кайнӑ. Свердловск хулинчи 
Армин спорт клубне лекет. Ҫавӑнтан пуҫланнӑ та ӗнтӗ унӑн 
спортпа татах та ҫывӑхрах туслашасси.

Пӗрремӗш ҫулхинех вӑл ҫӑмӑл атлетика енӗпе 
иккӗмӗш разряд нормине пурнӑҫланӑ.

Тепӗр ҫулхине Свердловскри аслӑ вӗренӳ заведений- 
ӗсем хушшинче мала тухассишӗн ӑмӑрту ирттернӗ. Юрий 
ку хутӗнче 5000 тата 10000 метрсене чупса ӑмӑртнӑ. Вунӑ 
ҫухрӑмлӑ дистанцие 31 минут та 43 ҫеккунтра чупса тухнӑ. 
Пӗрремӗш разряд нормативӗ ку.

Ҫав ҫулхинех Ужгород хулинче Хӗҫ-пӑшаллӑ Вӑй- 
сен хушшинче мала тухассишӗн ӑмӑрту ирттернӗ.

Хӗрлӗҫыр каччи кунта та лайӑх результат кӑтартнӑ. 42 
ҫухрӑм та 195 метра 2 сехет те 37 минут та 30 ҫеккунт- 
ра тухнӑ. СССР спорт мастерӗн кандидачӗн ятне илме 
1 минут ҫурӑ ҫеҫ ҫитеймен.

1968 ҫул уншӑн уйрӑмах асра юлнӑ. 42 ҫухрӑм та 
195 метра пултаруллӑ марафонец 2 сехет те 31 минут 
та 30 ҫеккунтра чупса тухнӑ. Спорт мастерӗн кандидачӗн 
нормине тултарнӑ.

Тепӗр икӗ ҫултан Урал ҫар округӗнче мала тухас- 
сишӗн ирттернӗ ӑмӑртура 5000 метрлӑ дистанцие 14 ми- 
нут та 43 ҫеккунтра вӗҫленӗ.

Карпат леш енчи Мукачево хулинче 10000 метрлӑ крос- 
ра тӑваттӑмӗш вырӑн йышӑннӑ. Ҫав ӑмӑрту хыҫҫӑн тӑ- 
ватӑ кунтанах ӑна Грозный хулинче стартсем кӗтнӗ. Кун- 
та «Трудовые резервы» спорт обществинче Раҫҫейре 
мала тухассишӗн ӑмӑртнӑ. Юрий Сапаркин 3000 тата 5000 
метрлӑ дистанцисенче пӗрремӗш вырӑн йышӑннӑ. Часах 
ӑна Кисловодск хулине сбора илсе кайнӑ. Чылай чаплӑ 
спортсменсем пухӑннӑ кӑнтӑрти ҫак илемлӗ хулана. Вӗсе- 
не «Трудовые резервы» спорт обществин Тӗп совечӗ тре- 
нировкӑсем ирттерме пухнӑ. Спортсменсене стадионти 
гостиницӑна вырнаҫтарнӑ. Пушӑ вӑхӑтпа усӑ курса Юрий 
урама тухнӑ. Уҫӑлса ҫӳреме шутланӑ вӑл.

-  Коля!
-Ю ра!
Пӗр кӗтмен ҫӗртенех Юрий Шӑхальте пӗр вӑхӑтра 

вӗреннӗ, тӗнчери Универсиада чемпионӗ ятне ҫӗнсе илнӗ 
СССР спорт мастерӗпе Николай Пуклаковпа тӗл пулнӑ. 
Кӗтмен савӑнӑҫ ку. Юрий ку сбора Свердловскран, Коля 
вара Шупашкартан пынӑ. Чылайччен калаҫрӗҫ икӗ чӑваш 
ҫамрӑкӗ. Пӗр-пӗрин пурнӑҫӗсем ҫинчен ыйтса пӗлчӗҫ. Тус- 
тӑванӗсемпе интересленчӗҫ.

-  Шупашкара таврӑн, -  пӗрле чупӑпӑр, -  терӗ Нико- 
лай Юрийпе уйрӑлнӑ чухне.

-  Кӗтсех тӑр. Тӑван республикӑна епле манӑн? -тенӗ  
Юрий, хӑйӗн тахҫанах шутланӑ шухӑшне палӑртса.

Н.Пуклаков XX Олимп вӑййисен чемпионӗпе В.Ярдыпа

Н.Пуклаков хӑйӗн тренерӗпе А.Улангинпа (сулахайри) тата хамӑр ентешпе 
СССР спорт мастерӗпе Г.Иванов биатлонистпа пӗрле

Сверхсрочнӑй служба срокӗ тухнӑ хыҫҫӑн, Юрий 
Николаевич Сапаркин тӑван республикӑна таврӑнчӗ. 
Ҫӗнӗ Шупашкарта ӗҫе вырнаҫрӗ. Спорт ӑмӑртӑвӗсене 
тӑтӑшах хутшӑнчӗ.

Николай Пуклаков тренер ӑна спортӑн татах та анлӑ- 
рах ҫулӗ ҫине кӑларассишӗн нумай вӑй хучӗ.

Италирен ҫӗнтерӳпе таврӑннӑ хыҫҫӑн Николай Пукла- 
ков Минск хул инче ирттернӗ Тӗнче чемпионатне хутшӑнать. 
Питех те шел, ку хутӗнче ӑнӑҫсӑр пулать вӑл лирӗн ен- 
тешшӗн. Вӑл виҫҫӗмӗш вырӑн кӑна ҫӗнсе илет, «бронза» 
медале тивӗҫет. 1970 ҫулхи сезона вӑл 5000 метрлӑ дис- 
танцие 13 минут та 46,8 ҫеккунтра чулса тухнипе вӗҫлет.

Олимп вӑййисене хатӗрленмелли яваплӑ тата хӗрӳ 
тапхӑр пуҫланать. 1972 ҫулта пулакан Олимп ҫулне хуть 
те мӗнле дистанцисенче те чи пысӑк кӑтартусем кӑна уҫма 
пултараҫҫӗ. «Правда» хаҫат призӗсене ҫӗнсе илессишӗн 
ирттернӗ Пӗтӗм тӗнчери матчра Р.Шарафетдиновпа (Ле- 
нинград) ӑмӑртнӑ чухне Николай дистанцие 13 минут та 
34,6 ҫеккунтра вӗҫленӗ. Ҫӗршыв рекордне тӑвасси ҫывӑ- 
хах ӗнтӗ. Анчах та пӗрлештернӗ командӑн тренерӗсем 
чӑваш спортсменӗн ҫитӗнӗвне каллех шута илмен. Тӑватӑ 
ҫул каяллахи пекех, Пуклаков хӑйӗн мӗн пур вӑй-халне 
парса олимпиец пулассишӗн кӗрешме тытӑннӑ.

Олимп вӑййисем пуҫланиччен виҫӗ уйӑх ҫеҫ юлнӑ. 
Н.Пуклаков ҫӗнӗ ҫитӗнӳсем тума пуҫлать. Ҫӗршывра мала 
тухассишӗн ирттернӗ ӑмӑртура ҫӗнтерет. Пӗрлештернӗ 
командӑн тренерӗсем каллех ӗненмеҫҫӗ. Пирӗн ентеш 
вара ку сезонра хӑйне нихӑҫанхинчен те лайӑхрах кӑтар- 
тса панӑ, вӑл хӑйӗн вӑйне шаннӑ.

Мюнхенра стартсем пуҫланиччен виҫӗ эрне ҫеҫ юлнӑ. 
Тренерсем Олимпиадӑна хӑш стайера кӗртмеллине ниеп- 
ле те татса параймаҫҫӗ. Пуклаков тепӗр ӑмӑртура 
ҫӗнтертӗр кӑна, каллех чӑрмавсем шыраҫҫӗ.

1972 ҫулхи Мускаври стартсем... Совет Союзӗн чем- 
пионатӗнче вӑл хӑйӗн юратнӑ дистанцийӗнче -  5000 мет- 
ра чупса пӗрремӗш вырӑн йышӑнать.

Ун хыҫҫӑн Раҫҫей чемпионачӗ пулса иртет. Кунта та 
5000 метра чупса ҫӗнтерӳ илсе килет.

1972 ҫулхи августӑн 17-мӗшӗнче Мускавра пурӑна- 
кансем пирӗн ентеше хӗрӳллӗн саламланӑ. Николай 
Пуклаков Мускаври уҫӑ чемпионатра ӑмӑртса 5000 мет- 
ра чи малтан чупса тухнӑ. Унӑн вӑхӑтне палӑртнӑ: 13 
минут та 33,2 ҫеккунт пулнӑ. Ку вӑл Пӗтӗм Союзри ҫӗнӗ 
рекорд. Р.Шарафетдинов ҫӑмӑл атлетӑн рекордне вӑл 
0,6 ҫеккунт лайӑхлатнӑ. Ҫак ӑмӑрту хыҫҫӑн Пуклакова 
XX Олимп вӑййисен командин составне кӗртнӗ. Чӑваш 
халӑхӗн тепӗр ывӑлӗ Федеративлӑ Германи Республи- 
кин Мюнхен хулинче ирттернӗ XX Олимп вӑййисене хут- 
шӑнма пултарчӗ. Хӑйӗн юратнӑ дистанцие 5000 метра 
13 минут та 57,8 ҫеккунтра чупса тухнӑ, улттӑмӗш вы- 
рӑн йышӑннӑ. Чаплӑ ҫитӗнӳ ку.

Николай Иванович Пуклаковӑн спортри ӑсталӑхне 
республика пуҫлӑхӗсем асӑрхамасӑр тӑма пултарайман. 
Спортра пысӑк ҫитӗнӳсем тунӑшӑн тата сывӑ пурнӑҫ 
йӗркине ҫирӗп тытса пынӑшӑн Чӑваш АССР Верховнӑй 
Совечӗн Президиумӗ 1972 ҫулхи августӑн 3-мӗшӗнче ӑна 
Хисеп грамотипе наградӑланӑ.

Пирӗн ентеш Николай Пуклаков ҫӗршывӗпе чапа тухнӑ 
спортсмен. Район ӗҫченӗсем чемпионӑн ҫитӗнӗвӗсемпе 
чӑннипех те интересленеҫҫӗ.

Ноябрь уйӑхӗнче вӑл районти «Хӗрлӗ ялав» хаҫат 
редакцийӗнче пулчӗ, хаҫата ҫырса тӑракан активистсен 
ушкӑнӗпе тӗл пулса калаҫрӗ. Чылай ыйтусем пачӗҫ хаҫа- 
тӑн обществӑлла корреспонденчӗсем чемпиона, ҫав вӑ- 
хӑтрах малашлӑх планӗсемпе те интересленчӗҫ.

Н.Пуклаков Италири Турин хулинче иртнӗ ҫамрӑк- 
семпе студентсен Универсиади тата Мюнхенри XX 
Олимп вӑййисем ҫинчен пурне те ӑнланмалла, инте- 
реслӗ каласа кӑтартрӗ.

Нумаях пулмасть вӑл Пермь хулинче ирттернӗ ӑмӑр- 
туран таврӑннӑ. Кунта РСФСРти профсоюзпа комсомол 
кросӗн финалти ӑмӑртӑвӗсем пулнӑ. Мӗн пурӗ 14 коман-

да кӗрешӗве тухнӑ. Кусем вӗсем зонӑсенче чи лайӑх ре- 
зультат кӑтартнӑ командӑсем. Уралпа Атӑл тӑрӑхӗнчи 
командӑсем хушшинче ирттернӗ зонӑри ӑмӑртура пирӗн 
республика команди тӑваттӑмӗш вырӑна тухнӑ. Пермьре 
вара пиллӗкмӗш вырӑна кӑна.

Пермьри ӑмӑртура Николай 8 километра чупса арҫ- 
ынсем хушшинче пӗрремӗш вырӑн йышӑннӑ. Ҫакнашкал 
трасса ҫинче вӑл халиччен нихҫан пулман результат кӑ- 
тартнӑ, трасса рекордне тунӑ.

Ку вӑл Николайӑн кӑҫалхи юлашки старчӗ пулнӑ.
-  Халӗ, тет вӑл, -  1973 ҫулхи ӑмӑртусене хутшӑнма 

хатӗрленетӗп. Халичченхи пекех, чи малти вырӑнта хӑ- 
вӑртлӑх текен девиз тӑрать. Ҫакна тума чӑтӑмлӑх кирлӗ, 
хастарлӑха татах та ӳстермелле.

1974 ҫул. Талантлӑ спортсменшӗн уйрӑмах асра юл- 
малли ҫул пулчӗ вӑл. Николай Иванович педагогика ин- 
ститутӗнчен вӗренсе тухрӗ. Экзаменсене пӗтӗмпех 
«пиллӗк» паллӑпа тытнӑ. Патшалӑх экзаменӗсене хатӗр- 
леннӗ хушӑра та Мускавра «Правда» хаҫат призне ҫӗнсе 
илессишӗн пулса иртнӗ ӑмӑртӑва кайса килнӗ, 10 кило- 
метра чупса финиша чи малтан ҫитнӗ.

Европӑра мала тухассишӗн Рим хулинче ирттернӗ 
ӑмӑртӑва хутшӑннӑ: 10 километра чупса Олимп чемпи- 
онӗнчен Ласса Виренран (Финлянди) иртсе кайса 
пиллӗкмӗш вырӑна тухнӑ, СССР тӗнче класлӑ спорт ма- 
стерӗн ятне ҫӗнсе илнӗ.

Сочире СССРпа Финлянди командисен хушшинчи ту- 
пӑшура 5 километра 13 минут та 48,4 ҫеккунтра чупса ҫитсе 
иккӗмӗш вырӑн йышӑннӑ.

Федеративлӑ Германи Республикинчи Штутгард ху- 
линчи СССР-ФРГ-Франци матч Пуклаковшӑн каллех 
пысӑк ҫӗнтерӳпе вӗҫленнӗ. 10 километрлӑ дистанцие чи 
малтан чупса ҫитнӗ.

1975 ҫулта СССР чемпионатӗнче, Раҫҫей тата СССР 
Спартакиадисенче 10000 метрлӑ дистанцисенче иккӗмӗш 
вырӑнсене ҫӗнсе илет.

1976 ҫулта Чӑваш Республикин рекордне ҫӗнетет. 3000 
метрлӑ дистанцие 7 минут та 55,8 ҫеккунтра чупса тухать.

1976-1980 ҫулсенче облаҫри студентсен «Буревест- 
ник» ирӗклӗ спорт обществинче тренерта вӑй хурать. Ҫак 
ҫулсенче мӗн чухлӗ ҫамрӑка спортӑн анлӑ ҫулӗ ҫине тух- 
ма пулӑшман-ши вӑл?

Ун хыҫҫӑн вунӑ ҫул Шупашкарти энергетика технику- 
мӗнче физвоспитани руководителӗнче пултарулӑх кӑтар- 
тать. Физкультурӑпа спорта аталантарма пысӑк тимлӗх 
уйӑрать. Ку енӗпе техникум республикӑра малтисен рет- 
ӗнче шутланса тӑрать. Вӑтам пӗлӳ паракан вӗренӳ заве- 
денийӗсем хушшинче ирттерекен Спартакиадӑсенче 
вӗсем яланах призлӑ вырӑнсене ҫӗнсе илеҫҫӗ.

1986 ҫул. ВЦСПС тата физкультурӑпа спортӑн 
СССР патшалӑх комитечӗ йышӑннӑ постановлени тӑ- 
рӑх, апрелӗн 27-мӗшӗнче пирӗн ҫӗршывра ҫӑмӑл атле- 
тикӑн массӑллӑ кросне ирттернӗ. Ҫак кун пирӗн район 
центрӗнче те спортӑн нумай енӗпе ӑмӑртӑвӗ пулса иртнӗ. 
18 шкултан 300 яхӑн ҫамрӑк спортсмен пуҫтарӑннӑ ҫав 
кун стадиона. Вӗсем хамӑр ентешӗн, XX Олимп вӑййи- 
сене хутшӑннӑ, 5000 метра чупассипе ҫӗршыв тата 
тӗнчери Универсиада чемпионӗ пулнӑ Н.Пуклаков при- 
зне ҫӗнсе илессишӗн ӑмӑртнӑ.

Чи малтанах ҫамрӑк спортсменсене районти физкуль- 
турӑпа спорт комитечӗн председателӗ Н.Гренадерский тата 
ВЛКСМ райкомӗн секретарӗ В.Александрова ӑшшӑн салам- 
ланӑ, ӑмӑртура, вӗренӳре пысӑк ҫитӗнӳсем тума ырӑ суннӑ.

Ӑмӑрту вӑхӑтӗнче стадиона Н.Пуклаков хӑй те кил- 
се ҫитнӗ.

Тупӑшусем вӗҫленсен Николай Иванович ӑмӑртусен 
итогӗсене пӗтӗмлетме хутшӑнса, мала тухнӑ командӑсем- 
пе уйрӑм спортсменсене грамотӑсемпе наградӑланӑ тата 
хӑйӗн ячӗпе призсем панӑ.

Ун чухне вӑл Шупашкарти энергетика техникумӗнче 
физвоспитани руководителӗ пулса ӗҫленӗ. Районти шкул 
ачисене техникума вӗренме пыма чӗнсе каланӑ.

Н.Пуклаков 1991 ҫулта И.Я.Яковлев ячӗллӗ чӑваш 
патшалӑх педагогика институтне физвоспитани кафедри- 
не аслӑ преподаватель пулса ӗҫлеме куҫать. Доцент. Кун- 
та та хӑйӗн мӗн пур тӑрӑшулӑхне парать.

Физкультурӑпа спорта аталантарма тивӗҫлӗ тӳпе хыв- 
нӑшӑн тата нумай ҫул тӳрӗ кӑмӑлпа ӗҫленӗшӗн Чӑваш 
Республикин Президенчӗн Указӗпе 1993 ҫулхи март уйӑ- 
хӗнче Н.Пуклакова «Чӑваш АССРӗн физкультурӑпа 
спортӑн тава тивӗҫлӗ ӗҫченӗ» хисеплӗ ят параҫҫӗ.

1995 ҫулхи ноябрь уйӑхӗнче вӑл «Ӗҫ ветеранӗ» ята 
тивӗҫет. Ҫав ҫулхинех Чӑваш Республикин Президенчӗн 
Указӗпе тава тивӗҫлӗ ӗҫсем тунӑшӑн кашни уйӑхрах 
ӗмӗрлӗх пособи парса тӑма йышӑннӑ.

2001 ҫултанпа Николай Иванович Пуклаков Шупаш- 
карти коопераци институчӗн физкультурӑпа спорт ка- 
федрин доценчӗ.

Пултаруллӑ спортсмен, педагог хӑйӗн ӗҫне чунтан 
парӑннӑ ентеш. Тӗнчипе чапа тухнӑ спортсмена респуб- 
ликӑра нумайӑшӗ лайӑх пӗлеҫҫӗ, хисеплеҫҫӗ. Тӑван рай- 
она та, яла та вӑл тӑтӑшах килсе ҫӳрет, район пуҫлӑхӗ- 
семпе, спортсменсемпе тӗл пулать, кашни ҫулах ӑмӑрту- 
сем йӗркелеме пулӑшать.

2007 ҫулхи октябрӗн малтанхи кунӗсенче район цен- 
трӗнчи стадионта тӗнче класлӑ спорт мастерӗн, XX 
Олимп вӑййисене хутшӑннӑ Н.Пуклаков ҫӑмӑл атлетӑн 
призӗсене ҫӗнсе илессишӗн ӑмӑртусем йӗркелерӗҫ. 
Массӑлӑхпа палӑрса тӑчӗ вӑл. 300 яхӑн спортсмен 
хӑйӗн пултарулӑхне тӗрӗслерӗ. Кашни вӑтам тата тӗп 
шкултан, предприятисемпе организацисенчен, учрежде- 
нисенчен командӑсем йышлӑн килнӗ. Кунӗ те ятарласа 
тенӗ пекех спортсменсемшӗн пулчӗ. Хӗвел хӑйӗн пай- 
ӑркисене ҫӗр ҫине пӗр хӗрхенмесӗр сапаларӗ, спорт- 
сменсен кӑмӑл-туйӑмне ҫӗклерӗ.

Ирхине 11 сехет. Ӑмӑртӑва хутшӑнакансем стадион- 
та пӗр рете йӗркеленсе тӑнӑ.

Диктор ӑмӑрту ялавне Н.Михайлов спорт ветеранӗпе 
Шупашкарти Олимп резервӗсен училищинче вӗренекен
В.Ильин ҫӗклеме тивӗҫни ҫинчен пӗлтерет. Чӑваш Рес- 
публикин Гимнӗ мӑнаҫлӑн янӑрать.

Пухӑннисене район пуҫлӑхӗ В.Кириллов саламлать.
- Хаклӑ спортсменсемпе хӑнасем! Вӑрмар районӗ пул- 

таруллӑ спортсменсемпе пуян. Паян эсир пирӗн пулта- 
руллӑ ентешӗн, Шӑхальте ҫуралса ӳснӗ, ҫӑмӑл атлетикӑ- 
па СССР тӗнче класлӑ спорт мастерӗн, Пӗтӗм тӗнчери 
Универсиада чемпионӗн, СССР рекордсменӗн, XX Олимп 
вӑййисене хутшӑннӑ Николай Иванович Пуклаковӑн пар- 
нисене ҫӗнсе илессишӗн кӗрешетӗр. Вӑл районти ҫамрӑк- 
семшӗн ырӑ тӗслӗх пулса тӑрать. Халӗ Н.Пуклаков ӗҫле- 
кен Шупашкарти кооператив институчӗн дирекцийӗпе 
пӗрле ҫак ӑмӑртӑва йӑлана кӗртме шутларӑмӑр. Сире пур- 
не те спортра хамӑр ентеш пек пултаруллӑ ӳссе ҫитӗнме 
ҫирӗп вӑй-хал, чӑтӑмлӑх сунатӑп. Чемпионат уҫӑлнӑ тесе 
шутлатӑп, -  терӗ Вячеслав Николаевич.

Унтан сӑмах ЧР Патшалӑх Канашӗн депутачӗ Г.Ва- 
сильев илет. Спортсменсене пысӑк ҫитӗнӳсем тума 
ӑнӑҫусем сунать.

Шупашкарти кооператив институчӗн ректорӗ В.Андре- 
ев институт ӗҫӗ-хӗлӗпе, унти спортсменсемпе паллашта- 
рать. Акӑ, паян та вӑл хӑйӗнпе пӗрле Н.Пуклаковӑн вос- 
литанникне, хӑвӑрт утас енӗпе тӗнче класлӑ спорт мас- 
терне, тӗнче рекордсменне А. Деверинскаяна тата ытти 
паллӑ спортсменсемпе студентсене илсе килнӗ.

-  Пирӗн институтра Вӑрмарсем те йышлӑн вӗренеҫҫӗ. 
Вӗсен хушшинче пултаруллӑ спортсменсем те сахал мар. 
Сире спортра ӑнӑҫусем сунатӑп, -  терӗ хӑйӗн сӑмахне 
вӗҫлесе Валерий Витальевич.

-  Эпӗ Шӑхальти вӑтам шкулта вӗреннӗ чухнех спорт- 
па туслӑччӗ. Шкулта йӗркелекен ӑмӑртусене тӑтӑшах хут- 
шӑнаттӑм, ӑсталӑха ӳстерсе пыраттӑм. Паянхи пекех ас- 
тӑватӑп: 1960 ҫулта районта ирттернӗ ҫуркуннехи ҫӑмӑл 
атлетсен кросӗнче эпӗ вунпӗрмӗш вырӑн йышӑннӑччӗ,

1961 ҫулта вара чемпион ятне ҫӗнсе илтӗм. Спорта ҫам- 
рӑклах юратса ӳсӗр, вӑл сывлӑха ҫирӗплетет, пурнӑҫра 
пулӑшать, -  терӗ ӑмӑртӑвӑн тӗп судйи Н.Пуклаков.

Ачасемпе ҫамрӑксен Вӑрмарти спорт шкулӗн аслӑ 
тренер- преподавателӗ Л.Агапова секретарь ӑмӑрту йӗрки- 
пе паллаштарать.

Старта малтанах чи ҫамрӑккисем -  1996-1997 ҫул- 
сенче ҫуралнӑ хӗр ачасем тухаҫҫӗ, вӗсем 30-ӑн. Н.Пук- 
лаков старт парать те ҫамрӑксем малалла тухса вирхӗ- 
неҫҫӗ. Вӗсен пӗр ҫаврӑм тумалла, 500 метр чупмалла. 
Финиша чи малтан 3-мӗш номер ҫакнӑ Чупай шкулӗнче 
вӗренекен А. Линга ҫитрӗ. Иккӗмӗшпе виҫҫӗмӗш вырӑн- 
сене Ҫӗнӗ Кинчер шкулӗнчи Т.Шуйская тата Энӗшпуҫ- 
ӗнчи К.Геронтьева йышӑнчӗҫ.

Ун хыҫҫӑн старта ҫак ҫулсенчи арҫын ачасем тухаҫҫӗ. 
Вӗсем -  36-ӑн. Чи пултарулли вара Вӑрмарти пӗррӗмӗш 
вӑтам шкулта вӗренекен С.Чернов пулчӗ.

1994-1995 ҫулсенче ҫуралнӑ хӗр ачасем 500 метрлӑ 
дистанцире 49-ӑн тупӑшрӗҫ. Пысӑк Енккасси шкулӗнчи 
И.Иванова чи малтан чупса тухрӗ. Энӗшпуҫӗнчи М. Пет- 
ровапа М.Васильева иккӗмӗшпе виҫҫӗмӗш пулчӗҫ.

Ҫак ҫулсенчи арҫын ачсем хушшинче те хӗрӳ кӗрешӳ 
пычӗ. Вӗсем 1000 метра чупрӗҫ. Малтанхи ҫаврӑмра мал- 
та Энӗшпуҫӗнчи А.Алексеев пычӗ. Иккӗмӗш ҫаврӑмра 
вара Саша чупас хӑвӑртлӑхне кӑштах чакарчӗ те Чупай- 
ӗнчи В.Иванов унтан иртсе кайрӗ. Чупайӗнчи А.Кирил- 
лов виҫҫӗмӗш вырӑна юлчӗ.

1992-1993 ҫулсенчи хӗр ачасенчен малти призлӑ вы- 
рӑнсене Чупайӗнчи Л.Никифоровапа Л.Алексеева тата 
Кавалти М.Иванова, арҫын ачасенчен Кавалти Н.Чубуков, 
Вӑрмарти пӗрремӗш вӑтам шкулти Н.Федоров, Ҫӗнӗ Кин- 
черти К Питруков тивӗҫрӗҫ.

1990-1991 ҫулхи ҫамрӑксем хушшинче тупӑшу уй- 
рӑмах ҫивӗч иртрӗ. Арҫын ачасем 25-ӗн, хӗр ачасем 
22-ӗн старта тухрӗҫ.

3000 метрлӑ дистанцие Урнар шкулӗнчи В.Кириллов 
10 минут та 49 ҫеккунтра вӗҫлерӗ, пӗрремӗш вырӑн йы- 
шӑнчӗ. Ун хыҫҫӑн финиша Вӑрмарти пӗрремӗш вӑтам 
шкулти И.Тимофеев ҫитрӗ, ҫӗнтерӳҫӗне пӗр минут выля- 
са ячӗ. Халичченхи ӑмӑртусенче палӑрнӑ А.Петровӑн 
виҫҫӗмӗш вырӑнпа килӗшмелле пулчӗ.

Хӗр ачасенчен чи пултаруллисем Чупайӗнчи Н.Кон- 
стантинова, Вӑрмарти пӗрремӗш вӑтам шкулти Л.Чумако- 
вапа В.Алексеева пулчӗҫ.

Предприятисемпе организацисенче, учрежденисенче 
ӗҫлекенсем те активлӑ хутшӑнчӗҫ ӑмӑртӑва.

18-29 ҫулсенчи хӗр ачасенчен пирӗн хӑнасем -  ко- 
оператив институчӗн представителӗсем ҫӗнтерчӗҫ. 
Н.Иванова спорт мастерӗ пӗрремӗш вырӑна тухрӗ. Ҫав 
ушкӑнри арҫынсенчен вара Вӑрмар поселокӗнчи С.Ан- 
тонова ҫитекенни пулмарӗ. Хӑнасем иккӗмӗшпе виҫҫӗмӗш 
вырӑнсене пайларӗҫ.

30-39 ҫулхи арҫынсем хушшинче Энӗшпуҫ ял тӑрӑхӗн 
пуҫлӑхӗ О.Иванов чи вӑйлӑ чупаканни пулчӗ.

40-49 ҫулхи арҫынсенчен СССР спорт мастерӗ, рай- 
администрацин ӗҫӗсен управляющийӗ -  организациллӗ 
ӗҫсен пайӗн начальникӗ Н.Павлов ҫӗнтерчӗ.

Ҫак ҫулхи хӗрарӑмсенчен 500 метрлӑ дистанцие Чу- 
пай шкулӗнчи С.Егорова ҫӑмӑллӑнах выляса илчӗ. 
Кӗлкешри Н.Александровапа Шӑхальти Н.Хованская икк- 
ӗмӗшпе виҫҫӗмӗш вырӑнсене пайларӗҫ.

60-69 ҫулсенчи арҫынсенчен Вӑрмар поселокӗнчи 
спорт ветеранӗ Н.Михайлов-пӗрремӗш, Кивӗ Вӑрмарти 
К.Иванов иккӗмӗш вырӑнсене тухрӗҫ.

Ӑмӑрту итогӗсене пӗтӗмлетме те вӑхӑт ҫитрӗ. Вӑтам 
шкулсен командисем хушшинче пӗрремӗш вырӑна -  Энӗ- 
шпуҫсем, иккӗмӗшне Вӑрмарти пӗрремӗш вӑтам шкул 
спортсменӗсем тухрӗҫ

Виҫҫӗмӗшпе тӑваттӑмӗш вырӑнсене Урнарсемпе Ас- 
лӑчаксем йышӑнчӗҫ.

Тӗп шкулсенчен малти вырӑнсене Чупайсем, Пинер- 
сем, Тикашсем ҫӗнсе илчӗҫ.

Ял тӑрӑхӗсенчен малти вырӑнсене Пинер, Энӗшпуҫ, 
Кӗлкеш командисем тивӗҫрӗҫ.

Ӑмӑртура мала тухнӑ спортсменсене Н.Пуклаков 
грамотӑсемпе наградӑларӗ, парнесемпе медальсем 
парса чыс турӗ.

Ҫакӑн пек ӑмӑрту иртнӗ ҫул та ҫӳллӗ шайра иртрӗ.
Хӑйӗн пурнӑҫӗпе, ӗҫӗ-хӗлӗпе Николай Иванович 

питех те кӑмӑллӑ. 5000 метра 13 минут та 33,2 ҫеккун- 
тра чупса тухнӑ Николай Пуклаковӑн вӑхӑтне паян кун 
та никам та ҫӗнетеймен-ха. Унӑн воспитанникӗсенчен 
нумайӑшӗ спортӑн анлӑ ҫулӗ ҫине тухнӑ. Ҫӑмӑл атле- 
тикӑпа тӗнче класлӑ СССР спорт мастерӗ Александра 
Деверинская, Николай Григорьев, Валентин Давалов, 
Николай Тонин, Николай Анисимов, Иван Арсентьев 
тата ытти чапа тухнӑ спорт мастерӗсем, тренерсем 
халӗ пултаруллӑ спортсменсем хатӗрлеҫҫӗ, ҫӗршыв, 
республика чысне татах та ҫӳлелле ҫӗклеҫҫӗ. Ҫакӑ ӑна 
чӑннипех те савӑнтарать.

Универсиада чемпионӗ Н.Пуклаков КПСС 
райкомӗн пӗрремӗш секретарӗпе 
М.Петровпа (сылтӑмран сулахаялла 
пӗрремӗш ретре виҫҫӗмӗшпе тӑваттӑмӗш) 
районти комсомол конференцийӗн 
делегачӗсемпе пӗрле.

Н.Пуклаковӑн чи юратнӑ дистанцийӗ -  5000 
тата 10000 м чупасси

СССР чемпионачӗ. 10000 метра чупаҫҫӗ. Мускав, 1970

Шупашкар. Раҫҫей кубокӗ. СССР чемпионӗсем: 
Николай Чамеев, Николай Пуклаков, Николай Гоиторьев. 2002

Сулахайран сылтӑмалла: Н.Пуклаков -  Универсиада чемпионӗ, В.Соколов -  
Олимп вӑййисен чемпионӗ, А.Улантин -  РСФСР тава тивӗҫлӗ тренерӗ,

В.Ярды -  Олимп вӑййисен чемпионӗ

Ленинтрад. СССР -  США матчра. 
Н.Пуклаков пӗрремӗш номерпе чупать. 1970

Шупашкарти Коопераци институчӗн ректорӗ В.Андреев спортсменсене 
сапамлама килнӗ

Н.Пуклаков призӗсене ҫӗнсе илессишӗн ӑмӑртаҫҫӗ

ЗАХАРОВА 
Светлана Владимировна
1970 ҫулхи сентябрӗн 15-мӗ- 
шӗнче Вӑрмар районӗнчи Атай- 
касси ялӗнче ҫуралнӑ.

Ҫӑмӑл атлетикӑла Раҫҫей тӗнче 
класлӑ слорт мастерӗ (1989), 
Тӗнче чемлионачӗн бронза лри- 
зерӗ (2001), Тӗнче кубокӗн кӗмӗл 
тата бронза лризерӗ (2001, 
2003), Раҫҫей тава тивӗҫлӗ слорт 
мастерӗ (2004), Бостонри тата 
Чикагӑри марас}юнсен (2002,2003) 
ҫӗнтерӳҫи, ҫуллахи XXVIII тата 
XXIX Олимл вӑййисене хутшӑннӑ.



Марафон чӑтӑмлисене юратать

Йывӑҫсем ӑшне путнӑ пысӑках мар Атайкасси ялӗ 
район центрӗнчен самай инҫере вырнаҫнӑ. «Пӗчӗк хура- 
нӑн пӑтти тутлӑ» тенӗ пек пултаруллӑ спортсменсем са- 
хал мар тухнӑ кунтан.

Вӗсенчен пӗри -  Светлана Владимировна Захарова 
(хӗр чухнехи хушамачӗ Васильева). Йышлӑ хресчен ҫемй- 
инче ӳснӗ вӑл. Мария Николаевнапа Владимир Василье- 
вич Васильевсем вунӑ ача ҫуратса ӳстернӗ. Мария Нико- 
лаевнӑна «Ача амӑшӗн героиня» хисеплӗ ят парса чыс 
тунӑ. Светлана ҫиччӗмӗш ачи пулнӑ. Ашшӗпе амӑшӗ ачи- 
сене ҫамрӑклах ӗҫе хӑнӑхтарнӑ: урай ҫунӑ, утӑ ҫулнӑ, 
хӗлле валли вутӑ хатӗрленӗ. Туслӑ ҫемье колхозра 
ӗҫленӗ: хӑмла татнӑ, ытти ӗҫсене пурнӑҫланӑ, килти пах- 
чара тӑрмӑшнӑ. Вӑрмана ҫырлана е кӑмпана ҫӳренӗ.

Ялтан кӳршӗри тӑватӑ ҫухрӑмра вырнаҫнӑ Энӗшпу- 
ҫӗнчи вӑтам шкула занятие вӑхӑтра ӗлкӗрес пулсан, 
ирех тӑмалла. Хуть те мӗнле ҫанталӑкра та ялти ача- 
сем ир-ирех унта васканӑ. Шавлӑ ушкӑнра кӗҫӗн класа 
каякан Светлана Васильева та пулнӑ: пӗчӗкскер, типш- 
ӗмскер, ҫав вӑхӑтрах вӑр-вар.

1978-1986 ҫулсенче С.Васильева Энӗшпуҫӗнчи вӑ- 
там шкулта вӗреннӗ. Ун чухне физкультура учителӗн- 
че Геннадий Николаевич Исаев ӗҫленӗ, вӑлах Светла- 
нӑн наставникӗ пулнӑ. Шкул учителӗ Светлана ӑста 
чупуҫӑ пуласса малтанах асӑрханӑ. Ытти пултаруллӑ 
спортсменсемпе пӗрле ӑна та районти тата республи- 
кӑри ӑмӑртусене хутшӑнтарнӑ. 1985 ҫултах вӑл Шупаш- 
карта шкул ачисем хушшинче ирттернӗ ӑмӑртура 
пӗрремӗш вырӑн йышӑннӑ. Районти ӑмӑртусенче яла- 
нах малтисен ретӗнче пулнӑ.

Ялти шкулта сакӑр класс вӗренсе пӗтернӗ хыҫҫӑн вӑл 
Шупашкарти Олимп резервӗсен училищине вӗренме 
кӗрет. 1986 ҫулта Светлана пӗрремӗш космонавтӑн

Ю.А.Гагаринӑн ҫӗршывӗнче, Смоленск облаҫӗнчи Гагарин 
(Гжатск) хулинче ирттернӗ Пӗтӗм Раҫҫейри кроса хутшӑ- 
нать, кӗмӗл медаль ҫӗнсе илет. 1988 ҫулта Киев хулинче 
Олимп резервӗсен шкулӗсем хушшинче Пӗтӗм Союзри 
ӑмӑртусем иртнӗ. 1500 метрлӑ дистанцире пирӗн ентеш 
чемпион ятне тивӗҫнӗ. 1989 ҫулта Ужгород хулинче шос- 
се ҫинче чупассипе ирттернӗ Пӗтӗм Союзри ӑмӑртура 
спорт мастерӗн нормине пурнӑҫланӑ.

Олимп резервӗсен училищинчен вӗренсе тухнӑ хыҫ- 
ҫӑн 1989-1993 ҫулсенче И.Я.Яковлев ячӗллӗ чӑваш пат- 
шалӑх педагогика институчӗн физвоспитани факультет- 
ӗнче вӗренет. Пӗлӳ илнӗ вӑхӑтрах Светлана Хӗҫ-пӑ- 
шаллӑ Вӑйсен командишӗн ӑмӑртать. Ҫар служащийӗ- 
сем хушшинче кросра ӑмӑртса Тӗнче тата Европа (1992) 
чемпионӗ пулса тӑрать. Раҫҫей ҫамрӑкӗсем хушшинче 
кӗмӗл медаль ҫӗнсе илет.

1994 ҫултан пуҫласа вӑл ҫӑмӑл атлетикӑн чи анлӑн 
сарӑлнӑ тата сумлӑ ӑмӑртӑвӗсене -  вӑрӑм дистанцисене 
чупассипе -  марафона ытларах килӗштерет. 1994 ҫулта 
Омск хулинче марафонра чупса саккӑрмӗш вырӑн йышӑ- 
нать. Ку унӑн пуҫламӑшӗ кӑна-ха; Светлана дистанцие 
2 сехет те 44 минутра чупса тухать.

1995 ҫулта С.Захарова СШАри (Флорида штачӗ) Пӗтӗм 
тӗнчери марафонра тӑваттӑмӗш вырӑна тухать. 1996 ҫулта 
Америкӑра (Техас штачӗ, Остем хули) каллех ҫӗнтерет, 
дистанцие 2 сехет те 36 минутра вӗҫлет, трасса рекордне 
ҫӗнетет. Ҫав ҫулхинех Америкӑра (Калифорни штачӗ)
С.Захарова пӗрремӗш вырӑн йышӑнать, трасса рекордне 
каллех ҫӗнетет. 1996 ҫулта Шупашкарта Пӗтӗм чӑваш- 
сен пӗрремӗш Олимпиадине ирттернӗ. Пирӗн ентеш 
ҫурма марафонра ҫӗнтерӳҫӗ ятне тивӗҫнӗ, Гавай утрав- 
ӗсем ҫинче вара иккӗмӗш чупса ҫитнӗ.

-  Пур марафонсенчен те чи асра юлмалли маншӑн 2002 
ҫулхи апрель уйӑхӗнче Лондонра иртнӗ марафон, -  аса 
илет Светлана Захарова. -  Хумхану калама ҫук пысӑк 
пулчӗ. Вӑл ҫавӑнпа та ҫивӗчленсе кайрӗ, юлашки пилӗк

ҫул хушшинче ҫӗнтерӳ льедесталӗ ҫине хура ӳтлӗ спорт- 
сменкӑсем кӑна хӑпарнӑ, ҫакӑ англичансене питӗ тарӑх- 
тарнӗ. Марафон вӑл -  ҫулталӑкӑн тӗп уявӗ-ҫке. Мана 
трасса тӑршшӗпех хавхалантарса пычӗҫ, вӗсемшӗн 
пурпӗрех, малта кам пырать -  англичанка-и, вырӑс-и е 
чӑваш-и -  шурӑ ӳтлӗскер. Награда панӑ чухне Великоб- 
ритани премьер-министрӗ Тони Блэр мана алӑран чуп 
туса илчӗ, манӑн алла чылайччен чӑмӑртарӗ, Мускав- 
ра Владимир Путина салам калама ыйтрӗ.

-  Блэра Хисеп пъедесталӗ ҫинче шурӑ хӗрарӑм тӑни 
чӑнниех те тӗлӗнтернӗ,- каласа парать Светланӑн мӑшӑрӗ 
тата тренерӗ Николай Александрович. -  Юлашки ҫулсен- 
че призерсен йышӗнче Кени тата Эфиопи марафонкисем 
ҫеҫ пулнӑ-ҫке-ха. Ҫавӑнпах пулӗ Англи премьерӗ хура 
ӳтлӗ чемпионсем ҫине пӑхмарӗ те, тӳрех чечексем тытса 
Светлана патне пычӗ, унӑн аллине чуп туса илчӗ. Вӑл 
англи чӗлхипе темскер калать, эпир мӑшӑрпа ӑнланмаст- 
пӑр. Кайран пире менеджер ӑнлантарса пачӗ: Блэр вырӑс 
хӗрарӑмӗн ҫитӗнӗвӗнчен чӑннипех те тӗлӗннӗ.

2001 ҫулта Лондонра Светлана ҫавӑн пекех пысӑк ҫитӗнӳ 
тунӑ. «Кӗмӗл» илнӗ ятпа ӑна Чарльз принц саламланӑ.

-  Светлана Раҫҫей пӗрлештернӗ командин составне 
чи кайран лекрӗ, -  каласа парать Н.Захаров тренер. 
Ҫӗршывӑн пӗрлештернӗ командин тренерӗ Куличенко ӑна 
шута та илмен. Эдмонтонри тӗнче чемпионатне каяс умӗн 
ирттерекен сборта вӑл кам ҫине шаннӑ, ҫавсем вара хӑй- 
сен тивӗҫне пурнӑҫлайман.

Светлана ҫӗршыв чысне Канадӑра хӳтӗленӗ. Заха- 
ровашӑн ку 19-мӗш марафон пулнӑ. Пӗрлештернӗ Раҫ- 
ҫей командине вӑл 19-мӗш медаль илсе килнӗ. Ҫапла 
вара «бронза» медаль ҫӗнсе илнӗ хыҫҫӑн пирӗн ҫӗршы- 
вӑн команди медальсем шучӗпе Америкӑн пӗрлештернӗ 
командипе танлашнӑ.

Ҫакна палӑртмалла: 2001 ҫулта С.Захарова Эдмон- 
тонра бронза медаль ҫӗнсе илнӗ, ҫапла вара Раҫҫей ма- 
рафонкисенчен пӗрремӗш призер.

Светлана Захарова Великобритани 
премьер-министрӗпе Тони Блэрпа. 

Раҫҫей спортсменкин ҫитӗнӗвӗнчен вӑл 
чӑннипех те тӗлӗннӗ

Светлана мӑшӑрӗпе -  Николай Александрович 
тренерпа тата Ксюша хӗр ачипе

Бостон. 2002

Ҫӑмӑл пулман «бронзӑшӑн» кӗрешме. Тӗнчери чи 
вӑйлӑ спортсменсем тухнӑ старта. Хӑйӗн вӑйне шута илсе 
Светлана кашни метршӑн ҫивӗч кӗрешнӗ. Чылайччен пынӑ 
вӑл малтисен ушкӑнӗнче. Унтан тӑваттӑмӗш позицине 
тухнӑ. Вӑйсем пӗтсе пынӑ пулин те вӑл парӑнман. 717-мӗш 
номерлӗ спортсмен финиша виҫҫӗмӗш ҫитнӗ. Ҫакӑн пек 
пысӑк кӑтартӑва пирӗн марафонецсем Тӗнче чемпионат- 
ӗнче августӑн 12-мӗшӗнче пӗри те тума пултарайман.

Чаплӑ ҫитӗнӳ тунӑ ятпа ӑшшӑн саламлама ӑна хӑй 
вӗреннӗ Энӗшпуҫӗнчи вӑтам шкула тӗл пулӑва чӗнчӗҫ. 
Паян акӑ вӑл пирӗн хушӑра. РФ тава тивӗҫлӗ спорт мас- 
терӗ Светлана Захарова Эдмонтон (Канада) хулинче ир- 
ттернӗ ҫӑмӑл атлетсен Тӗнче чемпионатӗнче бронза ме- 
даль илме тивӗҫ пулнӑ.

Шкул залне халӑх йышлӑн пухӑннӑ. Вӗренекенсем 
Светлана Владимировнӑна тӑвӑллӑн алӑ ҫупса, ҫӑкӑр- 
тӑварпа кӗтсе илчӗҫ. Тӗл пулӑва шкулти Чӑваш Респуб- 
ликин тава тивӗҫлӗ учителӗ И.Криков уҫрӗ. Пӗрремӗш 
сӑмах -  пӗрремӗш тренера, Геннадий Николаевич Исаева 
пулчӗ. Вӑл Светлана Владимировна районти ӑмӑртусен- 
че яланах малти вырӑнсене йышӑнни, 1985 ҫулта шкул 
ачисен республикӑри чемпионатӗнче пӗрремӗш вырӑна 
тухни, сакӑр класс пӗтерсен Шупашкарти Олимп резерв- 
ӗсен училищине вӗренме кӗни ҫинчен аса илнӗ.

Чапа тухнӑ спортсменка юлашки ҫичӗ ҫул хушшинче 
тӗрлӗ марафонсене хутшӑнса призлӑ вырӑнсене ҫӗнсе 
илни ҫинчен ҫырса кӑтартни вырӑнлӑ тесе шутлатӑп: Го- 
нолулу, Гавай утравӗсем (1998 ҫул -  пӗрремӗш, 2000 ҫул -  
иккӗмӗш), Берлин (1999 ҫул -  виҫҫӗмӗш), Лос-Анжелес 
(1999 ҫул -  иккӗмӗш), Рокн-ролл марафонӗ Сан-Диего 
(2000 ҫул -  иккӗмӗш), Лондон (2001 ҫул -  иккӗмӗш), Нью- 
Йорк (2001 ҫул -  виҫҫӗмӗш), 25 километра шоссе ҫинче 
чупассипе икӗ хут Америка континенчӗн чемпионӗ (2000 
ҫул, 2001 ҫул -  тӗнчен ҫӗнӗ рекорчӗ). Пуэрто-Рикори 
ҫурма марафон чемпионӗ (1999 ҫул -  трасса рекорчӗ), 
Сокраменко, США (2000 ҫул -  10 километра чупассипе

чемпионка), Филадельфи (2001 ҫул -  8 километра чулса -  
пӗрремӗш), Манчестер (2001 ҫул -  4 мили чупса -  
пӗрремӗш), Гонолулу (2001 ҫул -  иккӗмӗш).

Ҫӗр ҫинче тӗнче чемпионатӗнчен пысӑкрах катего- 
риллӗ марафонсем пиллӗк шутланаҫҫӗ; Берлинри, Лон- 
донри, Нью-Йоркри, Чикагори, Бостонри. Ыттисем пӗрре- 
мӗшпе иккӗмӗш категориллӗ. С.Захарова малтанхи виҫ- 
ҫӗшӗнче призлӑ вырӑнсене йышӑннӑ. Хальлӗхе пуринче 
те призлӑ вырӑна тухма никам та пултарайман. Юлашки 
вӑхӑтра Светлана Владимировна пӗр шайра кӑтартса, 
тӗнчери чи вӑйлӑ марафонецсен шутне кӗрет. Ӑмӑртусен- 
че тӑтӑшах ҫӗнтернӗшӗн Америкӑра С.Захаровӑна 
«пӗртен-пӗр марафонка» теҫҫӗ.

Тӗл пулура Светлана хӑйӗн спортри ӳсӗмӗсем ҫинчен 
каласа кӑтартнӑ, шкулти савӑнӑҫлӑ кунсене аса илнӗ, 
пурнӑҫ ҫулӗ ҫине тухма пулӑшнӑшӑн учительсене тав 
тунӑ, спорта юратакансен ыйтӑвне хуравланӑ, хӑйне панӑ 
ҫӗнтерӳ медалӗсене кӑтартнӑ.

Унтан шкулти сӑвӑҫсем, тӑххӑрмӗш тата вунпӗрмӗш 
классенче вӗренекен Л.Яковлевӑпа И.Яковлева сӑвӑсем 
вуласа панӑ. Пурте пӗрле В.Сытина ентеш ҫырнӑ «Савнӑ 
Энӗшпуҫ» юрра пысӑк хавхаланупа шӑрантарнӑ.

Шкул директорӗ П.Егоров, ял администрацийӗн пуҫ- 
лӑхӗ В.Сергеев, хӑнапа пӗр класра вӗреннӗ Т.Алексе- 
ева тав сӑмахӗсем каласа С.Захаровӑна парнесем панӑ. 
И.Криков учитель Энӗшпуҫ ялӗн историйӗ ҫинчен ҫырнӑ 
кӗнекине парнеленӗ. Тӗнчипе чапа тухнӑ спортсменкӑ- 
па кашни класс сӑн ӳкерттернӗ. Тӗл пулӑва видеокас- 
сета ҫине ӳкерсе ҫырнӑ.

Светлана Владимировна хӑйӗн пӗрремӗш учительни- 
цине, ЧР тава тивӗҫлӗ учительне З.Кирилловӑна, 
пӗрремӗш тренера Г.Исаева тата шкулти Н.Изосимов тре- 
нера хаклӑ парнесем, шкулӑн спорт базине ҫирӗплетме 
10 пин тенкӗ укҫа парса хавхалантарнӑ.

1999 ҫулхи декабрь уйӑхӗнчен пуҫласа вӑл ӑмӑр- 
тусене хӑйӗн мӑшӑрӗпе, РФ тава тивӗҫлӗ тренерӗпе,

йӗлтӗрпе чупассипе СССР спорт мастерӗпе Н.Захаров- 
па пӗрле хатӗрленет.

Тепӗр кунне Светлана Владимировнӑпа Николай Алек- 
сандрович Захаровсем шкулти Ҫар Мухтавӗн музейне 
ҫитсе курнӑ, асӑнмалӑх тӗрлӗ экспонатсем парнеленӗ.

Нью-Йоркри 32-мӗш марафона тӗнчери вун-вун 
ҫӗршывран чи пултаруллӑ спортсменсем хутшӑннӑ. 2001 
ҫулхи виҫҫӗмӗш тупӑшура та Светлана хӑйӗн пултарулӑ- 
хӗпе савӑнтарчӗ, чӑваш хӗрарӑмӗн вӑй-хӑвачӗ иксӗлми 
пулнине тепӗр хут ҫирӗплетрӗ.

Ку ӑмӑрту ҫапла иртнӗ: 30-мӗш километр хыҫҫӑн чӑн- 
чӑн тупӑшу пуҫланнӑ. Лидерсем малтан-мала кайма пуҫ- 
ланӑ. Кени ҫӗршывӑн хӗр ачи Маргарет Окайо юлашки 
виҫӗ ҫухрӑмра пуринчен те иртсе кайса ҫӗнӗ рекордпа 
мала тухнӑ. Пирӗн Светлана вара малти вырӑнсенчен 
пӗрне ҫӗнсе илессишӗн виҫӗ кенийкӑпа кӗрешме пӗччен, 
пӗртен-пӗр «шурӑ» хӗр тӑрса юлнӑ. Юлашки километрта 
Сидней Олимпиадин «бронза» призерӗ Джойс Чепчумба 
та юлма пуҫланӑ. Светӑшӑн пурте алӑ ҫупма тытӑннӑ, ӑна 
хавхалантарнӑ. Кӗҫех Сюзан Черкемей унран тӑрса юлнӑ. 
Шел те, финиш умӗн Сюзан Светланӑран иртсе кайса ӑна 
виҫҫӗмӗш вырӑна хӑварнӑ. Пирӗн ентеш кӗмӗл призера 
пӗр ҫеккунт кӑна выляса янӑ. Ҫапла вара Светланӑн вӑ- 
хӑчӗ 2 сехет те 25 минут та 13 ҫеккунт.

Ҫак ӑмӑрту хыҫҫӑнах Америкӑри Филадельфи хулин- 
че иртнӗ хӗрарӑмсен марафонӗнче (сакӑр ҫухрӑма чупас- 
сипе) Светлана Захарова 25 минут та 37 ҫеккунтра чупса 
тухса пӗрремӗш вырӑн йышӑннӑ.

Манчестер хулинче ирттернӗ юлашки ӑмӑртура, 7 ки- 
лометра чупса, Светлана каллех ҫӗнтерӳҫӗ пулса тӑнӑ.

Бостонра (2002) ҫӗнтерӳ тума пӗрре те ҫӑмӑл пулман. 
Кунта ҫулсеренех 30 пине яхӑн профессионал хӑйӗн вӑй- 
не виҫсе пӑхма, ҫӗнтерӳшӗн кӗрешме пухӑнать.

Чӑваш Республикин ҫӑмӑл атлетикӑн Федерацийӗн 
вице-президенчӗ В.Ильин каланӑ тӑрӑх Бостонри мара- 
фон Лондонри, Нью-Йоркри, Чикагӑри тата Берлинри пе-

кех, чи сумлӑ марафонсенчен лӗри. Светлана вӗсене каш- 
нинех хутшӑннӑ-ха. Берлинти марафонра вӑл виҫҫӗмӗш 
лулнӑ, Лондонра икӗ хутчен иккӗмӗш вырӑнсене ҫӗнсе 
илнӗ, Нью-Йоркра виҫҫӗмӗш вырӑн йышӑннӑ.

Элитлӑ ӑмӑртусенче халиччен Светланӑна финиша 
чи малтан ҫитсе лентӑна перӗнме май килмен. Хальхин- 
че вӑл пурнӑҫланнӑ.

Бостонри трасса уншӑн чи ӑнӑҫли пулнӑ. 42 километр 
тӑршшӗ ҫӑмӑл мар трассӑра Светланӑпа пӗрле унӑн яла- 
нах пӗрле тупӑшакан кенийкӑсем пулнӑ. Ҫак хура ӳтлӗ 
спортсменсем вӑрӑм дистанцисенче парӑнасшӑн мар. 
Бостонра чухне те вӗсем тӳрех мала тухса вирхӗннӗ. 
Ытти марафонсенчи пек чупмалли ҫул кукӑр-макӑр кун- 
та, тӳп-тӳрӗ выртмасть. Ку хутӗнче марафонецсене 
майлӑ пулман, ҫил хирӗҫле вӗрнӗ. С.Захарова вара хӑй- 
ӗнпе тупӑшакансене сӑнаса пынӑ. Пӗрремӗш ҫирӗм ҫух- 
рӑма чупнӑ хыҫҫӑн вӑл хӑюллӑн мала сиксе тухнӑ, ыт- 
тисене пӗр минут ҫурӑ кая хӑварнӑ. Анчах та манмалла 
мар, ун хыҫӗнче иртнӗ марафонра ҫӗнтернӗ Маргарет 
Окайо тата вӑйлӑ кенийка Джойс Чепчумба пыраҫҫӗ-ҫке. 
Дистанцие пӗрремӗш вӗҫлесе савӑннине Светлана ниҫта 
та пытарма пултарайман. Ҫакна вӑл тахҫанах кӗтнӗ, ун 
патне нумай ҫул хушши утнӑ.

-Ултӑ ҫул каялла эпӗ 15-мӗш ҫеҫ пулнӑччӗ, паян вара 
хамӑнпа тупӑшакансене ҫӗнтеретӗп пулӗ тесе шутларӑм, 
ҫӗнтертӗм те, -  савӑннине пытараймасӑр каласа панӑ 
Светлана. Унӑн вӑхӑчӗ 2 сехет те 25 минут та 20 ҫеккунт.

Бостонра тунӑ пысӑк ҫитӗнӳсемшӗн Раҫҫей Чрезвы- 
чайлӑ лару-тӑру министрӗ Сергей Шойгу Светлана Вла- 
димировнӑна лейтенант звани панӑ.

«Раҫҫей ҫӑмӑл атлечӗ Светлана Захарова тӗнчери чи 
сумлӑ Бостонри марафона выляса илчӗ. Хӑйӗнпе тупӑ- 
шакансене пӗр минут ҫурӑ кая хӑварчӗ. Халӗ ӗнтӗ спорт- 
сменка ятне Бостонри чемпионсен Аллейинче мрамортан 
тунӑ тротуар ҫине гравировкӑпа эрешлесе ҫырса хураҫҫӗ. 
Марафон аталанӑвӗн нумай ҫулхи историйӗнче Аллейӑ-

ра хӑйӗн ятне ҫырнӑ иккӗмӗш вырӑс ҫӗнтерӳҫи ку. 10 ҫул 
каялла ҫак лысӑк хисепе кунта ҫӗнтернӗ Питӗрти чупуҫӑ 
Ольга Маркова пулнӑ, -  лӗлтернӗ «Экспресс газета» ха- 
ҫатӑн Ульяновскри корреспонденчӗ Анатолий Белевцев.

«Экслресс газета» хаҫатӑн корреспондентне панӑ 
интервьюра Светлана Захарова ҫапла каланӑ: «Бостон- 
ри чемпионсен Аллейи марафонецсемшӗн актерсен Гол- 
ливудӑри ҫӑлтӑрӗсем пекех сумлӑ. -  Питех те шел, ха- 
мӑн ята ҫырнӑ чемпион плитине эпӗ кураймарӑм -  ытла 
та ир тухса килтӗмӗр эпир.

-  Пӗлетӗп, Бостонри марафон ҫӗнтерӳҫисене Шурӑ 
ҫуртра Америка Президенчӗ йышӑнать...

-1 0 6  ҫул пӗр сиктермесӗр, марафонра ҫӗнтернӗ арҫын- 
семпе хӗрарӑмсем валли ятарласа автомашина килнӗ. Пре- 
зидентӑн резиденцине каҫхи савӑнӑҫлӑ апата илсе кайнӑ.

Ӑмӑрту ирттерме пуҫланӑранпа 107-мӗш ҫулӗнче вара 
ҫак йӑлана Джордж Буш пӑснӑ. Америка хаҫачӗсем ҫакӑн 
пирки тарӑхса статьясем пичетленӗ, халӑх юратакан ма- 
рафона хисеплеменни ҫинчен критикленӗ.

Париж. 2003 ҫулхи августӑн 31-мӗшӗ. Ҫӑмӑл атлети- 
кӑпа IX Тӗнче чемпионачӗ пулмалла. Чи вӑйлӑ спортсмен- 
сем пухӑннӑ кунта. Ку хутӗнче Африка тата Япони спорт- 
сменӗсем Светланӑран иртсе кайнӑ. Пирӗн ентеш вун- 
нӑмӗш вырӑна тухнӑ. Раҫҫей марафонкисен команди (тре- 
нерӗ Н.Захаров) виҫҫӗмӗш вырӑна тухнӑ, Кени тата Кӑн- 
тӑр Корея спортсменӗсене кая хӑварнӑ.

2003 ҫулхи октябрь уйӑхӗнче тепӗр ҫӗнтерӳ. Чикагӑра 
иртнӗ Тӗнче чемпионатӗнче С.Захарова каллех мала 
тухнӑ. 42 километрлӑ дистанцие 2 сехет те 23 минут та 07 
ҫеккунтра вӗҫленӗ, Чикагӑри «ылтӑн» Светланӑн ҫӗнсе 
илнӗ наградӑсен списокне татах пуянлатнӑ: пӗрремӗш 
вырӑн Техасри марафонра (1996), Бостонри (2002); 
иккӗмӗшӗ -  Лондонри (2001 тата 2002), Брюсельти (2002, 
ҫурма марафонра тӗнче чемпионӗ); виҫҫӗмӗшӗ -  Берлин- 
та (1997), Эдмонтра (Тӗнче чемпионачӗ), Нью-Йоркра

(2004), Гонолулура (Гавай) вӑл икӗ хутчен ҫӗнтернӗ, пилӗк 
хут кӗмӗл медаль ҫӗнсе илнӗ.

2004 ҫулта Чикагӑра (США) ирттернӗ Тӗнче чемпио- 
натӗнче Светлана финиша виҫҫӗмӗш ҫитнӗ, сезоншӑн чи 
лайӑх вӑхӑт: 2 сехет те 25 минут тат 01 ҫеккунт кӑтартнӑ.

Светлана Захарова 2005 ҫулхи ноябрӗн 20-мӗшӗнче 
Ялонири марафонта тӑваттӑмӗш вырӑн йышӑннӑ. 
Виҫҫӗмӗш вырӑншӑн пынӑ хӗрӳ кӗрешӳре 2003 ҫулта ҫак 
чулура ҫӗнтерӳҫӗ ятне ҫӗнсе илнӗ Энфист Аламу эфиоп- 
кӑна 5 ҫеккунт ҫеҫ выляса янӑ. Ҫакна та палӑртмалла: 
малти 20 ҫӑмӑл атлетсем хушшинче вӑл Раҫҫейӗн пӗртен- 
пӗр представителӗ пулнӑ.

Пултаруллӑ спортсменкӑна чыс-хисеп туса кашни 
ҫулах районта ҫӑмӑл атлетикӑпа унӑн призӗсене ҫӗнсе 
илессишӗн ӑмӑртусем ирттереҫҫӗ. Массӑлӑхпа палӑрса 
тӑрать вӑл. Ӑна 2000 ҫултанпа йӗркелеҫҫӗ.

Аслӑ Ҫӗнтерӗве-62, Раҫҫей Пушар службине -  358, 
Вӑрмар районне -  80, поселока -  60, Спорт ҫуртне 25 ҫул 
ҫитнине халалласа район центрӗнчи стадионта хамӑр ен- 
тешӗн, Атайкассинче ҫуралса ӳснӗ Раҫҫей тава тивӗҫлӗ 
спорт мастерӗн С.Захарован призӗсене ҫӗнсе илессишӗн 
ҫӑмӑл атлетсен кросӗ иртрӗ. Ҫулсерен ирттерекен ӑмӑр- 
тӑва Вӑрмар тӑрӑхӗнчи спорта юратакансем ҫеҫ мар, Чӑ- 
ваш тата кӳршӗ республикӑсенчен йышлӑн пуҫтарӑнаҫҫӗ. 
2007 ҫулхи спорт уявӗ те 500 яхӑн ҫӑмӑл атлета пухрӗ.

Кӑнтӑрла иртсен ӑмӑртӑва хутшӑнакансем стадиона 
йӗркеленсе тӑчӗҫ. Ӑмӑрту ялавне ҫӗклеме спортра ҫитӗ- 
нӳсемпе палӑрнӑ ҫамрӑксене: Д.Иванова (Вӑрмар посе- 
локӗ), И.Горблюк (Патти), И.Ивановӑна (Пысӑк Енккасси), 
В.Степанова (Аслӑ Чак), М.Петрова (Чупай), О.Кудряшо- 
вӑна (Энӗшпуҫ) ирӗк пачӗҫ. Чӑваш Республикин Гимнӗ 
мӑнаҫлӑн янӑрать. Уява уҫнӑ май пухӑннисене район пуҫ- 
лӑхӗ В.Кириллов саламларӗ.

-Вӑрмар тӑрӑхӗнчен паллӑ спортсменсем чылай тухнӑ. 
Кам пӗлмест пулӗ Олимп вӑййисен чемпионне В.Соколов 
(Пинер)боксера, Н.Пуклаков (Шӑхаль) ҫӑмӑл атлета,

СССР рекордсменӗсене И.Иванов, В.Гаврилов (Ҫӗнӗ 
Вӗренер) велосипедистсене тата сирӗн умӑрта тӑракан 
ентешӗмӗре -  С.Захарова спорт мастерне. Сире те, па- 
янхи ҫамрӑксене, вӗсен шайне ҫӗкленессе, тӑван рай- 
онтан пултаруллӑ спортсменсем татах тухасса шана- 
тӑп,- терӗ Вячеслав Николаевич.

Ӳсекен ҫамрӑк ӑрӑва спорта массӑллӑ явӑҫтаракан 
ҫакнашкал ӑмӑрту ирттерни пысӑк пӗлтерӗшлӗ пулнине 
палӑртрӗҫ тухса калаҫакансем.

Ӑмӑртӑвӑн тӗп судйи А.Ноздрин кросс йӗркипе пал- 
лаштарчӗ. Акӑ ӑмӑртусем те пуҫланчӗҫ. Уява судьясен 
команди тӗплӗн хатӗрленни пӗрремӗш утӑмранах па- 
лӑрчӗ: стартран финиша пӗр ушкӑнӗ ҫитсе ҫеҫ пырать, 
тепӗр ушкӑнӗ чупма та пуҫлать. Кӗске вӑхӑтрах ӑмӑр- 
тӑва йӗркелекенсем чупса тухнӑ спортсмен-ҫӗнтерӳҫӗ- 
сене наградӑлама та пуҫларӗҫ.

Чи малтанах пӗрремӗш ушкӑна кӗрекен 1994 ҫулта 
ҫуралнӑ хӗр ачасем 1000 метрлӑ дистанцие чупрӗҫ. Фи- 
ниша пӗрремӗш М.Петрова (Энӗшпуҫ) ҫитрӗ, иккӗмӗ- 
шне -  И.Иванова (Пысӑк Енккасси), виҫҫӗмӗш вырӑна 
К.Линга (Чупай) тухма пултарчӗҫ. Ҫав дистанцирех 
иккӗмӗш ушкӑнри арҫын ачасенчен малти вырӑнсене
В.Иванов (Чупай), А.Алексеев (Энӗшпуҫ), В.Степанов 
(Аслӑ Чак) тивӗҫрӗҫ.

Трасса ҫинче -  виҫҫӗмӗш ушкӑна (1992-1993 ҫулсен- 
че ҫуралнӑ) кӗрекен хӗр ачасемпе арҫын ачасем. Ҫак 
ушкӑнри хӗр ачасем хушшинче ҫӗнтерӳҫӗ ятне Л.Никифо- 
рова (Чупай) тивӗҫрӗ. Иккӗмӗш вырӑна Л.Алексеева (Чу- 
пай), виҫҫӗмӗшне М.Семенова (Вӑрмар поселокӗ) йы- 
шӑнчӗҫ. Арҫын ачасенчен чи пултарулли -  М.Петров (Чу- 
пай), иккӗмӗш -  М.Лаврентьев (Пинер), виҫҫӗмӗш Н.Фе- 
доров (Вӑрмарти пӗрремӗш вӑтам шкул) пулчӗҫ.

10-11 классенчи яшсенчен 2000 метрлӑ дистанцие 
чупса Д.Иванов (Вӑрмарти пӗрремӗш вӑтам шкул) 
пӗрремӗш вырӑн йышӑнчӗ. А.Харитоновпа (Пысӑк Енккас- 
си) С.Иванов (Кӗлкеш) -  иккӗмӗшпе виҫҫӗмӗш. Хӗр ача-

сенчен малти вырӑнсене Т.Алексеева (Чулай), А.Семено- 
вӑла Р.Семенова (Вӑрмарти пӗрремӗш вӑтам шкул) йы- 
шӑнчӗҫ. Ытти ушкӑнсенче чупакансем те йышлӑн пулчӗҫ. 
Тупӑшусем кашни ушкӑнрах питех те ҫивӗч иртрӗҫ. Ҫӗнте- 
рӳҫӗсем, паллах, чи вӑйлисем пулчӗҫ. Вӑтам шкулсенче 
вӗренекенсем хушшинче пӗрремӗш вырӑна Вӑрмарти 
пӗрремӗш вӑтам шкул команди ҫӗнсе илме пултарчӗ. Ик- 
кӗмӗшпе виҫҫӗмӗш вырӑнсенче -  Пысӑк Енккассинчи тата 
Энӗшпуҫӗнчи вӑтам шкулсен командисем.

Пӗтӗмӗшле пӗлӳ паракан тӗп шкулсенчен Чупайсене 
ҫитекенни пулмарӗ. Пинер шкулӗн команди -  иккӗмӗш, 
Кӗтеснерсем виҫҫӗмӗш вырӑнсене тухрӗҫ.

Хула, ял тӑрӑхӗсенчи ушкӑнсем хушшинче Чупайсем 
маттуррине кӑтартрӗҫ. Энӗшпуҫсемпе Кӗлкешсем иккӗм- 
ӗшпе виҫҫӗмӗш вырӑнсене илме пултарчӗҫ.

Вӑрмарсен Шупашкарти ентешлӗхӗ ҫамрӑксем хуш- 
шинче спорт юхӑмне аталантарас, сарас енӗпе тӑрӑшу- 
лӑх кӑтартакан Н.Изосимовпа Г.Исаева (Энӗшпуҫ), Л.Ага- 
повӑпа Н.Михайлова (Вӑрмар поселокӗ) Тав хучӗсемпе 
чысларӗ. Ӑна ентешлӗхӗн вице-президенчӗ В.Нягин пачӗ.

Ӑмӑртура мала тухнӑ командӑсемпе уйрӑм спортсмен- 
сене С.Захарова тата унӑн мӑшӑрӗ, Раҫҫей Федерацийӗн 
тава тивӗҫлӗ тренерӗ Н.Захаров дипломсемпе наградӑ- 
ларӗҫ, парнесемпе чысларӗҫ.

Атайкассинче ҫуралса ӳснӗ, тӗнче класлӑ спорт мас- 
терӗ Светлана Захарова пирки пӗр вӑхӑт нимӗнле сас-хура 
та пулмарӗ. Вӑл ҫут тӗнчене хӗр ача парнеленӗ хыҫҫӑн 
хӑйӗн сывлӑхне ҫирӗплетнӗ. 2007 ҫулхи ноябрь уйӑхӗнче 
ун пирки ырӑ хыпар пӗлтӗмӗр. Германири Франкфурт ху- 
линче ирттернӗ Тӗнче пӗлтерӗшлӗ пысӑк чупура вӑл чаплӑ 
ҫитӗнӳ тунӑ. 42 километр ытларах тӑршшӗ дистанцире 
иккӗмӗш вырӑн йышӑннӑ. Трасса хуҫине Мелани Крауса 
пурӗ те 16 ҫеккунт кӑна выласа янӑ. Германи хӗрӗн вӑ- 
хӑчӗ 2 сехет те 28 минут та 56 ҫеккунт пулнӑ.

Интернет портал ҫӑмӑл атлетикӑра 2007 ҫулта па- 
лӑрнӑ ҫӗнтерӳҫӗсен списокне хатӗрленӗ. Ҫак пысӑк хи-

сепе Атайкассинче ҫуралса ӳснӗ Раҫҫей тӗнче класлӑ 
спорт мастерӗ Светлана Захарова та тивӗҫнӗ.

2008 ҫулхи апрель уйӑхӗнче вӑл Лондонри «Флора» 
марафонта ӑмӑртнӑ. Старта Чӑваш Енри чи пултаруллӑ 
марафонкӑсем тухнӑ - Светлана Захарова, Людмила Пет- 
рова тата Сильвия Скворцова. Кӗмӗл медале ҫӗршывӑн 
экс-рекордсменки Захарова ҫӗнсе илнӗ. Тупӑшӑва вӑл ача 
ҫуратнӑ хыҫҫӑн иккӗмӗш хут тухнӑ.

Раҫҫейӗн пӗрлештернӗ штабӗнчен пӗлтернӗ тӑрӑх ҫак 
пысӑк кӑтарту ӑна Пекинра иртекен Олимп вӑййисене хут- 
шӑнма, Раҫҫейӗн пӗрлештернӗ командине кӗме май па- 
рать (унӑн вӑхӑчӗ 2 сехет те 24 минут та 39 ҫеккунт). «Икӗ 
ҫул стартра пулман хыҫҫӑн ку маншӑн спорт карьерин ҫӗнӗ 
пуҫламӑшӗ», тенӗ Светлана Владимировна. Ҫакна палӑр- 
тма кӑмӑллӑ: 37 ҫулхи Светлана Захарова Лондонри ма- 
рафонра виҫҫӗмӗш хут призерсен шутӗнче пулнӑ.

Майӑн 5-мӗшӗнче Аслӑ Ҫӗнтерӳ -  63 ҫул, Раҫҫей Пу- 
шар хуралӗ 359 ҫул ҫитнине халалласа район центрӗнче 
тӗп стадионта ҫӑмӑл атлетикӑпа Раҫҫей тава тивӗҫлӗ 
спорт мастерӗн С.Захарован призӗсене ҫӗнсе илессишӗн 
ирттернӗ ӑмӑртӑва 500 ытла ҫын хутшӑнчӗ.

Стадионта «Священная война» музыка кӗвви мӑнаҫ- 
лӑн янӑрать. Ҫӗнтерӳ ялавне ҫӗкленӗ Аслӑ Отечествен- 
нӑй вӑрҫӑ участникӗсем вӑрҫӑ пынӑ 1418 куна паллӑ туса 
стадионта 1418 метр утса ҫаврӑнаҫҫӗ.

«Аслӑ Ҫӗнтерӳ 63 ҫул тултарнӑ тата ҫуллахи спорт 
сезонӗ уҫӑлнӑ ятне сире чун чӗререн саламлатӑп, спорт- 
ри ӑсталӑха малалла ӳстерсе пыма иксӗлми вӑй-хал су- 
натӑп», -те р ӗ  Раҫҫей тава тивӗҫлӗ спорт мастерӗ С.За- 
харова. -Хамӑн спортри карьерӑна эпӗ ҫак стадионта пуҫ- 
ланӑ, ҫавӑншӑн питӗ савӑнатӑп. Пирӗн районтан пулта- 
руллӑ спортсменсем сахал мар тухасса, сывӑ пурнӑҫ 
йӗркине ҫирӗп тытса пырасса шанса тӑратӑп».

Аслӑ Отечественнӑй вӑрҫӑра пуҫӗсене хунӑ воинсе- 
не асӑнса шӑплӑх минучӗ ирттереҫҫӗ. Вӑрмар тата Кус- 
лавкка районӗсен ҫар ӗҫ комиссариачӗн ҫурчӗ ҫине Со-

вет Союзӗн Геройӗн А.С.Казаковӑн тата Мухтав орденӗн 
тулли кавалерӗн П.П.Порфирьевӑн Асӑну хӑми ҫакаҫҫӗ 
тата Ҫӗнтерӳҫӗ-лалӑк умне чечек кӑшӑлӗсем хураҫҫӗ.

Ӑмӑрту ялавне ҫӗклеме чи пултаруллӑ спортсменсене 
ирӗк параҫҫӗ. Чӑваш Республикин Г имнӗ мӑнаҫлӑн янӑрать.

Ӑмӑртусем питех те ҫивӗч иртрӗҫ. Кашниех хӑйӗн мӗн 
пур вӑйне, пултарулӑхне пачӗ. Ҫивӗч кӗрешӳре ҫӗнтернӗ 
командӑсемпе уйрӑм спортсменсене райадминистраци 
пуҫлӑхӗн заместителӗ Ю.Соколов, Раҫҫей тава тивӗҫлӗ 
спорт мастерӗ С.Захарова тата унӑн мӑшӑрӗ, Раҫҫей Фе- 
дерацийӗн тава тивӗҫлӗ тренерӗ Н.Захаров дипломсем- 
пе наградӑларӗҫ, парнесем парса чыс турӗҫ.

Тӗнче шайӗнчи сумлӑ ӑмӑрту Шупашкарта майӑн 9-
11-мӗшӗсенче иртрӗ. Раҫҫей команди пысӑк ҫитӗнӳ турӗ. 
Унта тӗнче класлӑ спорт мастерӗ С.Захарова та хут- 
шӑнчӗ, лайӑх результат кӑтартрӗ. Чӑваш Ен Президенчӗ 
Н.Федоров хӑвӑрт утакансен XXIII Тӗнче кубокне хут- 
шӑннӑ, Раҫҫейӗн командин йышӗнче тупӑшнӑ чӑваш 
спортсменӗсемпе тата вӗсен тренерӗсемпе тӗл пулнӑ, 
вӗсене спортри ӑсталӑхшӑн тав тунӑ.

2008 ҫулхи ҫуллахи XXIX Олимп вӑййисем халӗ те 
ун асӗнчех-ха.

-Пекинри марафон ӑс-тӑн вӑй-халне виҫни кӑна мар, 
хамӑрӑн пултарулӑхӑра, тивӗҫе мӗнле пурнӑҫланине 
тӗрӗслемелли ӑмӑрту пулчӗ. Мӗн юлашки кунчченех Пе- 
кинри индустрин йывӑр сывлӑшӗ пире чӑрмантарчӗ пу- 
лин те марафонецсем медальшӗн ҫине тӑрса кӗрешрӗҫ. 
42 километрлӑ дистанцире лидерсен йышӗнче тӗнчери 
чи пултаруллӑ спортсменсем пулчӗҫ. Финиша ҫитиччен 
тупӑшу питех те хӗрсе пычӗ. Кунта кашни ҫеккунт шут- 
ра. Финиша чи малтан Константина Дита Томеску ру- 
мынка ҫитрӗ. Унӑн вӑхӑчӗ 2 сехет те 26 минут та 44 ҫек- 
кунт. Иккӗмӗш вырӑнта -  Н.Дереба (Кени), виҫҫӗмӗшӗ- 
нче -  Чжоу (Китай). Раҫҫей командинчи Ирина Тимофе- 
ева (вӑл Шупашкарта «Спартак» ирӗклӗ спорт обще- 
ствин ачасемпе ҫамрӑксен шкулӗнче вӗреннӗ) 40 кило-

метра ҫитичченех лидерсемпе пӗрле пычӗ, юлашки ки- 
лометрта анчах юлчӗ, ҫиччӗмӗш вырӑн йышӑнчӗ, -  ка- 
ласа парать Светлана Владимировна.

Хӑй вӑл ҫирӗм иккӗмӗш пулнӑ.
Китайри Олимп вӑййисене хутшӑннӑ спортсменсемпе 

тата вӗсен тренерӗсемпе Правительство ҫуртӗнче ирт- 
тернӗ тӗл пулура Чӑваш Республикин Президенчӗ Н.Фе- 
доров С.Захарована Тав хучӗ парса чыс турӗ.

Пекинри Олимпиада хыҫҫӑн вӑл ноябрь уйӑхӗнче То- 
кио хулинче иртнӗ марафонра та вӑйлисен ушкӑнне лекнӗ.

Умра ҫӗнӗ стартсем. Лондонра ҫӑмӑл атлетсем хуш- 
шинче кӑҫалхи апрелӗн 26-мӗшӗнче ирттернӗ тӗнчипе 
паллӑ марафона хутшӑнакансене палӑртнӑ. Унта тӗнче ре- 
кордсменкипе Пола Рэдклифф (Аслӑ Британи) тата 
Олимп чемпионкипе Константина Дитапа (Румыни) пӗрле 
пирӗн ентеш Светлана Захарова (Атайкасси) та хутшӑннӑ, 
тӑваттӑмӗш вырӑн йышӑннӑ.

Тӗнчипе чапа тухнӑ пултаруллӑ спортсменкӑпа, унч- 
чен аслӑ лейтенант пакунӗпе ҫӳренӗ Марафонкӑна -  РФ 
Чрезвычайлӑ лару-тӑру министерствин Чӑваш Республи- 
кинчи Тӗп Управленийӗн ӗҫченне -  Светлана Захаровӑна 
капитан званийӗ панӑ.

2009 ҫул ӑнӑҫлӑ пуҫланчӗ Светлана Владимировнашӑн. 
Августӑн 15-23-мӗшӗсенче марафон енӗпе Берлинра иртте- 
рекен тӗнче чемпионатне хутшӑнакан Раҫҫей командин 
составӗн кандидачӗсен хушшинче пирӗн ентешсен -  Атай- 
кассинче ҫуралса ӳснӗ Светлана Захарова тата Алевтина 
Биктимирова ячӗсене асӑннӑ. Апрель уйӑхӗнче Бостонра ир- 
ттернӗ тӗнче чемпионатӗнче Алевтина -  иккӗмӗш, май уйӑ- 
хӗнче Лондонри чемпионатра Светлана тӑваттӑмӗш пулнӑ.

Светлана Владимировна амӑшӗпе -  Мария Николаевна Васильевапа

Энӗшпуҫӗнче ирттернӗ Акатуйра Светлана Захаровапа Вӑрмарсен 
Шупашкарти ентешлӗхӗн вице-президентне В.Нягина 
«Энӗшпуҫ ялӗн хисеплӗ гражданинӗ» хисеплӗ ят панӑ

Старт панӑ хыҫҫӑн

Ҫӗнтерӳҫӗсем хисеп пьедесталӗ ҫинче

Светлана Захарован малтанхи 
тренерӗ, Чӑваш Республикин 
физкультурӑпа спортӑн тава 

тивӗҫлӗ ӗҫченӗ Геннадий 
Николаевич Исаев

Сулахайран сылтӑмалла: Вӑрмарсен Шупашкарти ентешлӗхӗн вице- 
президенчӗ В.Нягин, район пуҫлӑхӗ В.Кириллов, С.Захарова, вӑрҫӑ участникӗ 
Н.Герасимов, КПСС райкомӗн 1-мӗш секретарӗсем пулса ӗҫленӗ М.Петровпа 
А.Борцов, Вӑрмарсен Шупашкарти ентешлӗхӗн президенчӗ Л.Гриторьев

Хисеп пьедесталӗ ҫинче чи пултаруллисем

С.Захарова призӗсене ҫӗнсе илессишӗн тупӑшусем 
питех те ҫивӗч иртрӗҫ

ИВАНОВ 
Сергей Валерьевич

1975 ҫулхи мартӑн 5-мӗшӗнче 
Йӗпреҫ районӗнчи Костер ялӗнче 
ҫуралнӑ. Ҫамрӑклӑхне Вӑрмар рай- 
онӗнчи Кӗтеснер ялӗнче ирттернӗ.

Велосипедпа чупас енӗпе Раҫ- 
ҫей тӗнче класлӑ спорт мастерӗ, 
Раҫҫей чемпионӗ (1998, 1999, 
2000, 2005, 2008), Европа чемпи- 
оначӗн бронза призерӗ (1996), 
ҫуллахи XXVII (2000) тата XXIX 
(2008) Олимп вӑййисенехутшӑннӑ.



Ашшӗнчен тӗслӗх илсе

1969 ҫулта Вӑрмар поселокӗнче ачасемпе ҫамрӑксен 
спорт шкулне уҫма йышӑннине шкулта вӗренекенсем пы- 
сӑк хаваспа кӗтсе илчӗҫ. Мӗнле секцисем уҫӑласса чӑ- 
таймасӑр кӗтрӗҫ. Ҫӗнӗ шкулта малтанах кӗрешӳ меслеч- 
ӗсене вӗренмелли тата велосипедпа чупма хӑнӑхмалли 
уйрӑмсем уҫрӗҫ. Спорта юратакансен шкулӗ уҫӑлнӑ те- 
кен хыпар часах ытти вӑтам шкулсене те ҫитрӗ.

Унта ҫӳреме кӑмӑл тӑвакансем поселокра кӑна мар, 
ытти ялсенче те тупӑнчӗҫ.

-Э п ӗ  паян Вӑрмара кайса килетӗп-ха, спорт шкул- 
не илмӗҫ-ши? -  терӗ Валерий (сӑмах Сергейӑн ашшӗ 
пирки пырать) шкултан таврӑнса сумкине хулпуҫҫи 
ҫинчен хывнӑ хыҫҫӑн.

-  Кирлӗ мара ан калаҫ-ха, ывӑлӑм, кашни кун Кӗтес- 
нертен Вӑрмара сакӑр ҫухрӑм утма ҫӑмӑл мар вӑл, -терӗ 
Зина аппа ачине хӗрхенсе.

-  Хӑрама кирлӗ мар. Ҫынсем кашни кун ӗҫе Вӑрмара 
ҫӳреҫҫӗ. Эпӗ ҫуран мар, велосипедпа чуптарӑп.

Ачин шухӑшӗпе ашшӗ Иван Петрович те килӗшрӗ. Унӑн 
кӑмӑлне пӑсас мар терӗ пулмалла.

Тепӗр кунне Кӗтеснерти вӑтам шкулӑн тӑххӑрмӗш кла- 
сӗнче вӗренекен Валерий Иванов уроксем хыҫҫӑн Вӑрмар- 
ти ачасемпе ҫамрӑксен спорт шкулне васкарӗ.

-  Директор юлташ, манӑн сирӗн шкула ҫӳреме кӑмӑл пур.
-  Сире занятисене ҫӳреме инҫерех пулӗ?
-Н им ех те мар, тархасшӑн илӗр, -тархасларӗ ҫам-

рӑк каччӑ.
Шкул директорӗ Зосим Романович Матвеев пӗр вӑхӑт 

шухӑша кайнӑ пек пулса тӑчӗ.
-  Юрать, питех тархаслатӑн пулсан, илсе пӑхӑпӑр. Ан- 

чах та малтанах калатпӑр, ҫӑмӑл пулмасть.
Ҫак кунтан пуҫласа вӑл велосипедистсен секцине 

ҫӳреме пуҫларӗ.

П.Павлов тренер ирттерекен занятисен ҫирӗп рас- 
писани пулнӑ.

Секцие ҫӳрекенсен велостанока пӗр чарӑнмасӑр 3-4 
сехет хушши ҫавӑрмалла. Чӑтӑмлӑх кирлӗ кунта.

Вырсарникунсенче вара «Вӑй тӗрӗслемелли» трени- 
ровкӑсем 7-8 сехете тӑсӑлаҫҫӗ.

Ҫапла вара занятисем эрнере 4-5 хутчен пулмалла.
Пур енлӗ аталаннӑ спортсмен пулас тесен, велоста- 

нока кӑна ҫавӑрни ҫителӗксӗр, ҫуран та чупмалла, конь- 
кипе те ҫӳреме хӑнӑхмалла, хоккейла, волейболла, фут- 
болла вылямалла тата ытти те. Секцие ҫӳрекен кашни 
слортсмен ҫапла пулма тӑрӑшнӑ, кам та пулин хыҫалтан 
хӳтернипе мар, кӑмӑл-туйӑм туртнипе.

Тренерӑн вара пурин ҫинчен те тӗплӗн шухӑшласа 
ӗҫлемелле. Ачасем ҫамрӑклах спорта юратма вӗренччӗр 
тесен, вӗсене паллӑ спортсменсем ҫинчен каласа памал- 
ла. Секцине ҫӳрекенсем ҫав чемпионсем пек пулма 
ӗмӗтленччӗр, вӗсен тӗслӗхӗпе хавхаланччӑр.

-  Ҫамрӑксене чаплӑ спортсменсем ҫинчен каласа 
ӑнлантарни вӗсен ӑшӗнче ҫутӑ ӗмӗт ҫуратать. Вӗсем те 
ҫав ҫынсем пек пулма тӑрӑшаҫҫӗ. Табак туртма пӑра- 
хаҫҫӗ, эрех таврашне ҫӑвар патне те илсе пымаҫҫӗ, -т е т  
Петр Павлович тренер, хӑйӗн вӗренекенӗсем ҫине пӑхка- 
ласа. -  Секцие килнӗренпе вӗсем чылай йӗркеленчӗҫ. 
Шалти дисциплина уҫҫӑнах палӑрма пуҫларӗ.

Ҫамрӑксем спортӑн анлӑ ҫулӗ ҫине тухасси вӗсене 
спорта ҫамрӑклах епле хӑнӑхтарнинчен, учительсемпе 
тренерсен пулӑшӑвӗнчен нумай килет.

Спорт шкулӗнче вӗренекенсен пӗрремӗш ӑмӑртӑвӗ 
халӗ те куҫ умӗнчех. Патӑрьел районӗнче ирттерчӗҫ ӑна. 
Пирӗн ҫамрӑк велосипедистсене ют ҫӗрте ирттернӗ ӑмӑр- 
ту пӗрре те пӑшӑрхантармарӗ. Хӑйсен пултарулӑхне 
тӗрӗслерӗҫ вӗсем кунта. Ҫамрӑксем хушшинче малтанхи 
ӑмӑртурах пултаруллӑ спортсменсем пурри палӑрчӗ.

Пӗр ҫулталӑкта иртмест Валерий Иванов велосипед- 
па чупас енӗпе ҫитӗнӳ хыҫҫӑн ҫитӗнӳ тӑвать. Малтан вӑл 
виҫҫӗмӗш разряд нормине тултарать. Унтан шкул ачисен

республикӑри ӑмӑртӑвне хутшӑнать. Патӑрьелӗнче ирт- 
тернӗ ӑмӑртура 15 ҫухрӑма чупса финиша 23 минут та 31 
ҫеккунтра ҫитет, пӗрремӗш вырӑн йышӑнать.

1971 ҫулта июнь уйӑхӗнче Горький хулинче ял хуҫалӑх 
производствинче ӗҫлекен спортсменсен ӑмӑртӑвӗ пулса 
иртнӗ. Валерий кунта Чӑваш Республикин чысне хӳтӗленӗ. 
15 ҫухрӑма чупса каллех малти вырӑна тухнӑ. 50 ҫухрӑмлӑ 
дистанцире те вӑл малтисенчен пӗри. Старта тухнӑ 74 ве- 
лосипедистран 69-шне кая хӑварса пиллӗкмӗш вырӑн йы- 
шӑнать. Кунта тунӑ ҫитӗнӳсем ӑна Пӗтӗм Раҫҫейри ялти 
спортсменсен ӑмӑртӑвне хутшӑнма май параҫҫӗ.

Ҫак ҫулах Пӗтӗм Раҫҫейри ӑмӑртусем Ставрополь край- 
ӗнчи Георгиевск хулинче пулса иртнӗ. Ку ӑмӑртура Иванов 
25 ҫухрӑма чупнӑ чухне, 20 спорт мастерне кая тӑратса 
хӑварать. Виҫҫӗмӗш вырӑн йышӑнса кӗмӗл медаль ҫӗнсе 
илет. СССР спорт мастерӗн нормине пурнӑҫлать. Ҫакна та 
палӑртма кӑмӑллӑ: кунта вӑл чи ҫамрӑк спортсмен пулнӑ. 
Ӑна РСФСРӑн пӗрлештернӗ командине кӗртеҫҫӗ. Ҫавна май 
вӑл Феодосия хулине каять. Ялти спортсменсен Пӗтӗм 
Союзри ӑмӑртӑвӗнче ҫӗнӗ ӳсӗмсем тӑвать.

Ҫапла вара Валерий Иванов спорт шкулне ҫӳрекенсен- 
чен чи малтан СССР спорт мастерӗн нормине пурнӑҫлать.

Сергей ятлӑ ывӑлӗ ашшӗ ҫулӗпе кайнӑ. Кӗтеснерти 
вӑтам шкултан вӗренсе тухнӑхыҫҫӑн Шупашкарти «Пром- 
трактор» производство пӗрлешӗвӗн ачасемпе ҫамрӑксен 
спорт шкулне ҫӳреме пуҫланӑ. Ашшӗнчен тата пӗрремӗш 
тренерӗнчен Г.Нибаевран тӗслӗх илсе С.Иванов вун са- 
кӑр ҫултах велосипедпа чупассипе Чӑваш Республикин 
чемпионатӗнче ҫӗнтерет, часах Олимп резервӗсен учили- 
щинче вӗренекенсен Пӗтӗм Раҫҫейри ӑмӑртӑвӗнче спорт 
мастерӗн нормине тултарать. 1995 ҫулта Раҫҫей тава 
тивӗҫлӗ спорт мастерӗ ята тивӗҫет. 1996 ҫулта ҫамрӑк 
салтак Атӑлҫи ҫар округӗн чысне хӳтӗлеме пуҫлать. 
Юлашки вунӑ ҫулта тӗнче класлӑ спорт мастерӗ, Самар 
хулинче пурӑнакан чӑваш велосипедисчӗ С.Иванов Раҫ- 
ҫей чемпионӗн ятне пилӗкхут ҫӗнсе илнӗ, вун-вун ҫӗршыв- 
ра ирттернӗ турнирсемпе яваплӑ ӑмӑртусенче малти вы-

рӑнсене йышӑннӑ. Тӗнчипе чапа тухнӑ пултаруллӑ вело- 
сипедист Сиднейри XXVII Олимп вӑййисенче те ӑмӑртнӑ. 
241 километрлӑ дистанцие 5 сехет те 30 минут та 46 ҫек- 
кунтра вӗҫленӗ, 36-мӗш вырӑн йышӑннӑ.

1998 ҫул. Июлӗн 5-мӗшӗ. Чулхула. Раҫҫей чемпионачӗ.
«Финиша ҫитесси виҫӗ ҫаврӑм юлсан малтан пурте 

йӗркеллехчӗ. «Иваново тӑвайккине» хӑпарнӑ чухне Сере- 
жа Иванов малалла тапса сикрӗ. Ҫакӑн пирки эпир нимӗн 
чухлӗ те тӗлӗнмерӗмӗр, Угрюмовпа пӗрле Сережӑна кая- 
рахпа пулӑшса пырас терӗмӗр. Ҫав вӑхӑтра сывлӑха пула 
мана йывӑр килчӗ, климата хӑнӑхса ҫитменнипе е апат па- 
халӑхлӑ мар пулнипе пулчӗ пулмалла, эпир ӑна Угрюмов- 
па хӑвалама пуҫларӑмӑр. Вӑл вара маларан та мала пӑ- 
рахса кайрӗ,- ҫапла комментари панӑ Дмитрий Конышев. 
Ушкӑнпа 200 километра ӑмӑртса чупнӑ профессионалсем 
Раҫҫей VII чемпионатӗнче. Чупу Чулхулан тӗп урамӗсем- 
пе иртнӗ. Чемпион кам пулассине палӑртасси вара кило- 
метра яхӑн тӑсӑлакан «Иваново тӑвайкки» пулнӑ. Пӗле- 
кенсем каланӑ тӑрӑх, хӑй вӑхӑтӗнче купсасем кунти 
Кремльти чиновниксем валли ҫак ҫулпа парнесем илсе 
килнӗ. Раҫҫей VII чемпионатне чи пултаруллӑ 43 профес- 
сионал-велосипедист килнӗ, вӗсен шутӗнче тинтерех ир- 
ттернӗ нумай кунлӑха пынӑ «Джиро» ӑмӑртусенче 
ҫӗнтернӗ Павел Тонков та пулнӑ.

-Лидерсенчен Екимов, Берзин, Борик ҫеҫ килмен. 
Нумай кунлӑха пынӑ «Тур де Франс» ӑмӑртусем хыҫ- 
ҫӑн вӗсем канма шутларӗҫ, -  тенӗ Раҫҫей велосипе- 
дисчӗсен Союзӗн генеральнӑй секретарӗ Сергей Ерда- 
ков. -  Иртнӗ Раҫҫей чемпионачӗпе танлаштарсан кун- 
та чи вӑйлисем пухӑннӑ.

Чупмалли трасса 200 километр. Пурӗ 16 ҫаврӑм ту- 
малла. Ҫаврӑм тӑршшӗ 12,5 километр. Икӗ ҫухрӑмне тӑ- 
валла чупмалла, иккӗшне анаталла анмалла. Ҫапла шут- 
ланӑ: ку трасса хуҫи Чулхулара ҫуралса ӳснӗ Дмитрий 
Конышев пулать. Хӑй 10 ҫул ют ҫӗршывра пурӑнать пу- 
лин те, ку тавралӑха лайӑх пӗлет.

13 ҫаврӑма ҫитиччен трасса ҫинче нимӗнле улшӑну- 
семех те пулман. Участниксенчен ҫурри ытла йывӑрлӑх- 
сене чӑтаймасӑр чупма пӑрахнӑ. Павел Тонков та, «Джи- 
ро» хыҫҫӑн чупма йывӑр тесе, трассӑран тухнӑ. 28 ҫулхи 
профессионал (вӑл ют ҫӗршыври клубра икӗ ҫул ҫеҫ-ха) 
Сергей Иванов хӑйне лайӑх туйнӑ, вӑйне шаннӑ.

-  Трасса ҫинчи лару-тӑрӑва шута илнӗ хыҫҫӑн эпӗ 
ҫапла тӗллев лартрӑм: Кремль патне хӑпарнӑ чухне тӑ- 
вайкки ҫинче вӑйлӑ чупмалла. Унти трасса айккинчен лай- 
ӑхах курӑнмасть. Эпӗ мӗнле чупнине пурте асӑрхамаҫҫӗ,- 
каярахпа ҫапла каласа панӑ Сергей Иванов. - 1 2-мӗш ҫав- 
рӑмра хӑвӑртлӑха ӳстерме вӑхӑт. Кремль халхисенчен вӑл 
пысӑк хӑвӑртлӑхпа вирхӗнсе тухать, ыттисене 400 метр 
кая хӑварать. Тепӗр ҫаврӑмра вӑл пуринчен те 49 ҫеккунт 
выляса илнӗ. Ӑна хыҫран Петр Угрюмовла Дмитрий Ко- 
нышев хӑваланӑ. Анчах вӗсем те хыҫала та хыҫала юлса 
пынӑ. Хӑйӗн конкуренчӗсене вӑл темиҫе 100 метр хыҫа 
хӑварнӑ, вӗсенчен 52 ҫеккунт выляса илнӗ.

-  Эпӗ ирхине Сережӑна куртӑм та ҫапла калатӑп: киле 
Шупашкара медальсемпе таврӑнсан пит лайӑхчӗ, -  ҫапла 
каласа панӑ унӑн ашшӗ, ҫӗнӗ чемпионӑн пӗрремӗш тре- 
нерӗ Валерий Иванов. -  Килте вӑл питех те сахал пу- 
лать. Кӑҫал Чӑваш Ене пачах та килсе курман, ентешсе- 
не ҫӗнтерӳпе савӑнтармалла. Ашшӗн сӑмахне асра 
тытнӑ вӑл, чемпион ятне тивӗҫнӗ.

Унӑн ҫӗнтерӗвӗпе 5 хулара савӑнма пултараҫҫӗ. Вӑл 
Шупашкарта ӳснӗ, каярахпа Самарӑра пулнӑ. Халӗ Гол- 
ландири «ТВМ» велоклуб чысне хӳтӗлет. Бельгинче пу- 
рӑнать. Кунти велоклуб ӑна хваттер панӑ. Чулхулана та 
Сергей ырӑпа асӑнать. 10 ҫул каялла кунта «Урожай» 
ирӗклӗ спорт обществинче мала тухассишӗн ирттернӗ 
ӑмӑртусенче ҫӗнтерӳҫӗ пулса тӑрать.

Чулхулари Раҫҫей чемпионачӗн итогӗсем те паллӑ: 200 
километрлӑ дистанцие пирӗн ентеш Сергей Иванов («ТВМ»- 
Самара) 5 сехет те 24 минут та 23 ҫеккунтра чупса тухнӑ. 
Иккӗмӗш вырӑнти П.Угрюмов («Баллон», МГФСО-ШВСМ) -

5:26:16; виҫҫӗмӗш -  Д.Конышев (Маркатоне Уно, Н.Новго- 
род) -  5:26:19; Г.Михайлов («Лада», ЦСКА -  Самара) -  
5:26:54; Э.Грицу («Локосфинкск», Санкт-Петербург)-5:29:02; 
М.Смирнов (МГФСО -  «Динамо» -  ШВСМ) -  5:29:06.

1999 ҫул Сергей Ивановшӑн ӑнӑҫлӑ ҫулталӑк пулнӑ.
Каталонири турӑн юлашки тапхӑрӗнче Дмитрий Ко- 

нышев чирлесе ӳкет. Иртнӗ ҫулхи бронза призерӗ са- 
кӑр ҫул каялла Чулхулара ирттернӗ Раҫҫей чемпиона- 
тӗнче ылтӑн медаль ҫӗнсе илнӗ лулнӑ. Кӑҫал та вӑл 
ҫав ҫитӗнӗве тума ӗмӗтленнӗччӗ. Анчах та кӑлӑхах. Фи- 
нанс енчен тухса тӑнӑ йывӑрлӑхсем иртнӗ ҫулхи чем- 
пионатӑн кӗмӗл призерӗн Петр Угрюмовӑн «урапине шӑ- 
тарнӑ». Вӑл та Чулхулана килеймен. «Тур де Франс» 
командӑн планӗпе Павел Тонков ҫак чемпионата выля- 
са илмелле пулнӑ, вӑл та килмен.

-  Иртнӗ ҫулхи августри кризис пирӗн профессионал 
велосипед спортне питӗ вӑйлӑн пырса ҫапрӗ, -  тенӗ Раҫ- 
ҫей велосипедисчӗсен союзӗн генеральнӑй секретарӗ 
Сергей Ердаков. -  Ку условисенче пире команда йӗркеле- 
ме питех те йывӑр. Октябрьте иртекен Тӗнче чемпионат- 
не эпир 12 велосипедист яма пултаратпӑр. Ҫак составран 
ҫуррине те пулин пухма Турӑ пулӑштӑрах.

Лидерсенчен Чулхулана иртнӗ ҫулхи чемпион, Сама- 
рӑри Сергей Иванов ҫеҫ килнӗ. Вӑл Бельгинче пурӑнать, 
Голландири ТВМ клуб чысне хӳтӗлет. Чулхулари Кремль 
хӗррипе 204 километр чупса вӑл каллех чемпион ятне 
ҫӗнсе илет. Унӑн вӑхӑчӗ 5 сехет те 27 минут та 29 ҫек- 
кунт. Кӗмӗл медале Краснодартан килнӗ Василий Давы- 
денко тивӗҫет (5:27:34). Виҫӗ ҫул каялла вӑл ҫак хулара 
чупса Раҫҫей чемпионӗн ятне илнӗччӗ. Бронза медаль 
Дмитрий Садуна москвичра (5:27:38).

Ҫапла вара Сергей Иванов иккӗмӗш хут Раҫҫей чем- 
пионӗн ятне тивӗҫет.

2000 ҫул. 25 ҫулхи Кӗтеснер каччишӗн Сергей Ива- 
новшӑн паллӑ ҫул. Сиднейре ирттерекен XXVII Олимп 
вӑййисене хутшӑнма путевка ҫӗнсе илме тӑрӑшмалла.

Велосипедпа шоссе ҫинче чупса ҫӗршывра мала ту- 
хассишӗн ирттернӗ ӑмӑртусене Самарӑра йӗркеленӗ. Чи 
вӑйлӑ та опытлӑ спортсменсем пуҫтарӑннӑ кунта. Кашни- 
ех Сиднейри Олимпиадӑна лекесшӗн. Кунти ӑмӑртӑва 
хутшӑнман Дмитрий Конышев, Евгений Берзин, Вячеслав 
Екимов та ҫав шухӑшлах пулнӑ.

Сиднейра трасса йывӑр та кӑткӑс пуласса пурте пӗлнӗ. 
Чапа тухнӑ Петров тренер сӑмахран, Павел Тонков сӑрт 
ҫине питӗ ӑста хӑпарма пултарнине шута илсе, ҫаврӑн- 
малли вырӑнсем нумай пулнӑ май, ҫав тӗлте асӑрхануллӑ 
пулмалли ҫинчен аса илтернӗ. Павел пултараймасан 
вара? Тӗп тренер пӗрлештернӗ командӑна чи вӑйлӑ, пул- 
таруллӑ спортсменсене суйласа илнипе пӗрлех, вӗсем 
хӑйсен ӑсталӑхне куллен ӳстерсе пымалли ҫинчен аса 
илтернӗ. Самарӑри чупу пирки тренер шантарсах ҫапла 
каланӑ; «Пӗр купара нумай вӑхӑт хушши васкамасӑр 
пӗрле пыраҫҫӗ. Трасса хӑйех вӑйсӑррисене кӑларса ывӑ- 
тать. Финиша вара пӗчченшерӗн ҫитеҫҫӗ.».

Ҫур дистанцие ҫитнӗ ҫӗре трасса ҫинче 40 участник- 
рен те сахалтарах юлнӑ.

Пуринчен те маларах ушкӑнран Алексей Сиваков («Биг 
Мат») уйрӑлса кайнӑ.

-  Кам Самарӑна профессиллӗ клубсенчен килнӗ, пур- 
не те ӑнӑҫлӑ чупма сунатӑп, -  тенӗ Гусятников.

Сиваков пӗр ҫаврӑм кӑна уйрӑм пынӑ. Пӗччен хир- 
ӗҫле вӗрекен ҫиле ҫӗнтерсе пыма йывӑррине тата ҫын 
ҫурӑмӗ хыҫӗнче пытанса вӑя перекетлеме май пурри- 
не туйса илнӗ вӑл.

Тепӗр ҫаврӑм тунӑ хыҫҫӑн мала Иванов сиксе тухнӑ.
-  Эпир Сергейпе черетпе атакӑларӑмӑр, -  тенӗ чупу 

хыҫҫӑн Тонков, -  ӑна май килчӗ те вӑл малалла кайрӗ, 
эпӗ ӑна хӳтӗлесе пытӑм. Эпӗ мала тухса вирхӗннӗ пул- 
сан, Иванов маншӑн ӗҫлетчӗ. Гусятниковӑн сӑмахӗсем аса 
килчӗҫ: «Эсӗ хуть те мӗнле вӑйлӑ чупуҫӑ пулсан та, 
пӗччен нихӑҫан та ҫӗнтерейместӗн».

Лидерсен тӗлӗнмелле илемлӗ те профессиллӗ 
ӑсталӑхне ҫамрӑксем ҫӗнтерме пултарайманни курӑн-

са тӑнӑ. Тонковпа Ивановсӑр пуҫне ҫӗнтерӗве шанӑҫ 
кӳрекенсем пиллӗкӗн кӑна юлнӑ. Кам та пулин атакӑла- 
ма пултарать-ха. Андрей Зинченко нимрен хӑрамасӑр 
малалла хӑюллӑн тапса сикнӗ.

-  Питӗ хӑрушӑ велосипедист, -  тенӗ ун пирки Гу- 
сятников. -  «Вуэльтӑн» темиҫе тапхӑрне выляса илнӗ, 
пысӑк опыт пухнӑ. Ӑна малалла ярсан вӑл Тонкова та 
хӑваласа ҫитме пултарать.

Трасса питех те ултавлӑ. Тӑвалла хӑпаракан вы- 
рӑн лайӑх курӑнса тӑнӑ. Велосипедистсем мӗн пур вӑй- 
халне панӑ, малалла талпӑннӑ. Анчах та усси сахал- 
тарах. Финиша ҫитиччен пӗр ҫаврӑм -  8 километр кӑна 
чупмалла. Зинченко малтисен ретӗнче тытӑнса тӑрай- 
ман, каллех пӗрле чупакансен ушкӑнне лекнӗ. Шӑп ҫав 
вӑхӑтра финиша Ивановпа Тонков тухса вирхӗннӗ, 
вӗсене никам та кансӗрлеме пултарайман. Ҫапла вара 
Сергей Иванов профессионалсем хушшинче виҫҫӗмӗш 
хут Раҫҫей чемпионӗ пулса тӑрать, Олимп вӑййисен 
пӗрлештернӗ командине лекет.

Ҫак чемпионатра Сергей Иванов дистанцие 4 сехет те 
52 минут та 11 ҫеккунтра вӗҫлет. Иккӗмӗш вырӑнта -  Па- 
вел Тонков, виҫҫӗмӗшӗнче -  Алексей Сиваков.

Пирӗн ентеш Сиднейри XXVII Олимп вӑййисене хут- 
шӑнчӗ, лайӑх результат кӑтартрӗ.

2001 ҫул. Июль уйӑхӗ. Мускавран телевиденипе панӑ 
хыпарсен передачинче пирӗн ентеше, тӗнче класлӑ спорт 
мастерне, профессионал-велосипедиста Сергей Иванова 
кӑтартрӗҫ. Чӑваш каччи нумай кунлӑха пыракан, Франци- 
ре ирттерекен «Тур де Франс» ӑмӑртӑвӗсен тунтикун ирт- 
тернӗ тапхӑрӗнче пӗрремӗш вырӑн йышӑннӑ.

Тепӗр ҫулхине пирӗн ентеш Италири «Фасса Борто- 
ло» команда членӗ, Парижра ирттернӗ «Тур де Франс» 
ӑмӑртусенче лайӑх результат кӑтартнӑ.

Ун хыҫҫӑн вӑл Голландире ирттернӗ «Тур Голландии» 
ӑмӑртусен пиллӗкмӗш тапхӑрне, 198,9 километра, 4 се- 
хет те 13 минутра чупса тухнӑ, ҫӗнтерӳҫӗ пулса тӑнӑ.

Сергей Иванов Вӑрмар поселокӗнче ҫуралса ӳснӗ Ва- 
лерий Расколов спорт мастерӗпе «Лада» -  Самара -  ЦСК 
командӑра та ӑмӑртнӑ, лайӑх ҫитӗнӳ тунӑ.

Ун хыҫҫӑн С.Иванов профессионал Италири «ТВМ» 
команда составӗнче пулса ют ҫӗршывсенче ирттернӗ 
ӑмӑртусенче хӑйӗн пултарулӑхӗпе палӑрса тӑнӑ.

С.Иванов 1996 ҫултанпа профессионалсен йышӗнче ӑмӑр- 
тать. Тӗнчипе чапа тухнӑ пирӗн ентеш 1996-2000 ҫулсенче 
хутшӑннӑ ӑмӑртусенче пурӗ 24 хутчен ҫӗнтернӗ, хисеп пье- 
десталӗн чи ҫӳллӗ картлашки ҫине хӑпарма тивӗҫ пулнӑ.

2008 ҫулхи июнь уйӑхӗн вӗҫӗнче Мускав ҫывӑхӗнчи 
Крылатскинчи Олимп трассинче Раҫҫей чемпионатне ир- 
ттернӗ. Раҫҫей велоспорчӗн чи вӑйлисем пуҫтарӑннӑ кун- 
та. Владимир Карпец та килнӗ. Хӑй вӑл ҫак ӑмӑртӑва «Тур 
де Франс» тупӑшупа улӑштарма та иккӗленсе тӑман 
пулӗ. Испани команди темӗншӗн ӑна ҫак «Пысӑк ӑмӑр- 
туран» пӑрса хӑварнӑ. Ҫапла вара ӑна чемпионата хут- 
шӑнтарман. Унӑн конкуренчӗсем Сергей Иванов, Алек- 
сандр Колобнев, пӗр тӑван Александрпа Владимир Бо- 
чаревсем, Алексей Щебилин, Борис Шпилевский тата 
ытти нумай спортсменсем пулма пултарнӑ.

-  Чупӑва кам ҫӗнсе илӗ? -  ҫак шухӑш пуҫран тухма 
пӗлмен шоссе ҫинче велосипедпа чупассипе патшалӑх 
тренерӗн Юрий Кучерявӑн.

-  Пурне те паллӑ; кам вӑйлӑ -  ҫав ҫӗнсе илет. Кун пек 
чемпионат тахҫантанпа та пулман. Паян ҫивӗч кӗрешӳ пулать.

Прогноз пӗтӗмпех ҫирӗпленнӗ. Ӑмӑртӑва курма халӑх 
йышлӑн пухӑннӑ. Ҫулсем хӗррине лартса тухнӑ машинӑ- 
сем ҫинче Раҫҫей ялавӗсем вӗлкӗшнӗ. Кӑшт айккинерех 
туристсем палаткӑсем лартса тухнӑ, шашлӑк пӗҫернипе 
тӗтӗм ҫӳлелле хӑпарнӑ. Пурин кӑмӑлне те пӑсакан сӑл- 
тав вӑл: халӗ ишӗлсе анас пек хура ҫумӑр пӗлӗчӗ тӑни. 
Старт панӑ хыҫҫӑн сехет ҫурӑ иртсенех ҫумӑр ҫума пуҫ- 
ланӑ. Куракансене чӑрмантарнипе пӗрлех, шашлӑк пӗҫе- 
рекенсене те савӑнма паман, тавралӑх шывпа тулнӑ. 
Ҫакӑн пек ҫанталӑкра велосипедистсене чупма мӗнле 
йывӑр пулни каламасӑрах паллӑ.

Старта тухма хатӗрпенеҫҫӗ

Сергей Иванов Пекинри XXIX Олимпиада хыҫҫӑн

Ӑмӑрту пуҫлансанах вунна яхӑн велосипедист ыттисен- 
чен уйрӑлса кайнӑ. Кӗҫех вӗсем тӗп ушкӑна 3 минута яхӑн 
кая хӑварнӑ. Спортсменсен тактикине ҫырса кӑтартаймасан 
та кӗрешӳ питех те ҫивӗч пынӑ. «Катюша» командӑра ӑмӑр- 
такан Александр Порсев тата Тимофей Крицков уйрӑмах 
пултарулӑх кӑтартнӑ. Финиша вара Роман Климов виҫҫӗмӗш 
вӗҫленӗ. «Жанр классики»,-ҫапла хак панӑ вӗсен ӗҫне ве- 
лосипед федерацийӗн президенчӗ Александр Гусятников.

Паллах, калама ҫук лайӑх чупнӑ Сергей Иванов. Дис- 
танцин пӗрремӗш ҫурринче вӑл хӑйӗн пултарулӑхне уҫса 
пама шутламан, ушкӑнра ытти велосипедистсемпе пӗрлех 
пынӑ. Каярахпа вӑл хӑйӗн пултарулӑхне кӑтартма шутланӑ. 
Мӗн пур вӑйне пухса малалла тухса вирхӗннӗ, хӑйӗнпе ту- 
пӑшакансене ҫурӑмне ҫеҫ кӑтартса хӑварнӑ. Юлашки ҫав- 
рӑмра (чупакансем пурӗ 13670 метра 15 ҫаврӑм тунӑ) Ива- 
нов пурне те ҫӗнтерсе чемпион ятне ҫӗнсе илессе никам та 
иккӗленме пултарайман. Тӗнчен юлашки чемпионатӗнче 
кӗмӗл призер пулнӑ Александр Колобнев велосипечӗ юрӑх- 
сӑра тухнипе чупма чарӑннӑ, питех те кӑмӑлсӑр пулнӑ.

Чемпионат итогӗсем ҫакна кӑтартса панӑ: старта тухнӑ 
велосипедистсенчен ҫурри финиша ҫитеймен. Вӗсен хуш- 
шинче Владимир Ефимкин та пулнӑ. Раҫҫей чемпионатне 
хутшӑнса вӑл «Тур де Франс» турнир умӗн ӳт-пӗве ҫемҫ- 
етесшӗн пулнӑ. Финишра вӑл хӑйӗн пӗр тӑван Александр- 
шӑн «чирленӗ», анчах та лешӗ бронзӑна чуть ҫеҫ ҫӗнсе 
илеймен. Корпец пекех вӑйлӑн тапса сикнипе иккӗшне те 
27 ҫулхи Александр Баженов кая хӑварнӑ. 2003 ҫулта Раҫ- 
ҫейре мала тухассишӗн ирттернӗ ӑмӑртура ҫӗнтернӗрен- 
пе вӑл сасӑ паманччӗ-ха.

-  Ыттисенчен уйрӑлса кайнӑ хыҫҫӑн эпӗ ҫапла шутла- 
рӑм, -  тенӗ финиш хыҫҫӑн Иванов. -  Ачасем «вӑйсӑрланса 
ҫитнӗ». Эпӗ вара ҫак самантпа усӑ курмасӑр пултараймарӑм.

-  Ҫапла вара Сергей Иванов пиллӗкмӗш хут Раҫҫей 
чемпионӗн ятне ҫӗнсе илет. 204 километрлӑ дистанцие 
5 сехет те 03 минут та 23 ҫеккунтра вӗҫлет. Пултаруллӑ 
велосипедист Баженова (Хабаров крайӗ) -  2.04, Климова 
(Саратов-Ростов облаҫӗ)—2.06, Соколова -(«Динамо») -2.19,

Арекеева (Пушкӑрт) -  2.21, Шпилевские («Премьер») -  
2.49, В.Карпеца (Краснодар крайӗ)-2.49, Бочарова (Омск 
облаҫӗ) -  12.27 минут кая хӑварать.

XXIX Олимп вӑййисене хутшӑнма путевка ҫӗнсе илет. 
Шел те, С.Иванов каллех Самар облаҫӗн чысне хӳтӗлерӗ.

Пекинра иртнӗ Олимлиада вӑййисене чӑвашсем, ҫав шут- 
ра Вӑрмарсем те, тимлӗн сӑнаса тӑчӗҫ. «Советская Чувашия» 
хаҫат «Чӑн-чӑн профессионал» статьяра ҫапла ҫырнӑ: «Са- 
мар облаҫӗнчен Олимпиадӑна кайнӑ Сергей чӑн-чӑн арҫын, 
чӑваш ятне яман спортсмен пулнине кӑтартса панӑ. 245 кило- 
метра тӑсӑлакан ушкӑнра чупу питӗ пӑчӑ ҫанталӑкра иртнӗ. 
Ҫавна пулах пулӗ 53 велосипедист финиша та ҫитеймен.

Пиллӗкмӗш ҫаврӑмра, Аслӑ Китай стени ҫывӑхӗнче 
Раҫҫей командин участникӗн В.Карпецӗн хыҫалти кустӑр- 
ми шӑтать. Вӑрмар каччи пӗр шухӑшласа тӑмасӑр ӑна 
хӑйӗн урапине кӑларса парать, техника пулӑшӑвӗн коман- 
дине кӗтсе илет те малалла талпӑнать. Владимира хуса 
ҫитсе Сергей ӑна малта пыракансем патне конкурентсем 
витӗр «туртать». Кӗтмен ҫӗртен сиксе тухнӑ пӑтӑрмах та 
Вӑрмар каччине финиш патне ӑнтӑлас кӑмӑлне пӑсмасть, 
анчах ҫухатнӑ минутсене каялла тавӑраймӑн -  пирӗн ен- 
теш Сергей Иванов финиша 78-мӗш ҫитет».

Пекинри ӑмӑртусенчен таврӑнсанах вӑл Италири Ве- 
резе хулинче уҫӑлнӑ шоссе ҫинче чупас енӗпе ирттернӗ 
Тӗнче чемпионатне хутшӑннӑ. Пилӗк хут ҫӗршыв чемпи- 
онӗн ятне тивӗҫнӗ профессионалсен «Астана» командин 
спортсменӗ лайӑх результат кӑтартнӑ.

Пирӗн пултаруллӑ велосипедист Сергей Иванов про- 
фессионалсен «Катюша» команда членӗ пулса тӑнӑ. Кӑ- 
ҫал вӑл «ПроТуре» турнирта официаллӑ майпа Раҫҫей 
чысне хӳтӗлӗ. 27 ҫынран тӑракан «Катюша» командӑра 
Раҫҫейрен 14 спортсмен, 4 бельгиец, 3 итальянец, 2 ис- 
панец, ҫавӑн пекех австралиец, британец тата венгр.

С.Иванов Шупашкарти Олимп резервӗсен ятарлӑ учили- 
щине вӗренсе пӗтернӗ. Атӑлҫи Ҫар округӗнче службӑра тӑрать.

2009 ҫулхи Мӑнкун праҫникӗ Сергей Ивановшӑн ялан- 
лӑхах асра юлӗ. Ҫав кун ӗнтӗ пирӗн ентеш, Раҫҫей профес-

силлӗ велосиледистсен «Катюша» командин капитанӗ пӗр 
кунлӑха пынӑ Голландире ирттернӗ «Амстел Голд Рейс» 
ӑмӑртура паттӑрлӑх кӑтартнӑ, дистанцие выляса илнӗ.

-  Аслӑ Мӑнкун праҫникӗнче ҫӗнтернӗшӗн эпӗ хама те- 
лейлӗ тесе шутлатӑп, - тенӗ вӑл финиш хыҫҫӑн савӑнӑҫне 
пытараймасӑр «Весь спорт» информагентствине панӑ интер- 
вьюра. -  Хамӑн ҫӗнтерӳпе Пӗтӗм Раҫҫей халӑхне саламлас 
килет. Ку манӑн ҫӗнтерӳ ҫеҫ мар, пӗтӗм «Катюшӑн» ҫитӗнӗвӗ. 
Паян команда тӗлӗнмелле пысӑк ӑсталӑх кӑтартрӗ. Манӑн 
ӗмӗт ҫӗнтерӳпе вӗҫленчӗ. «Амстел Голд Рейс» ӑмӑртӑва эпӗ 
вунӑ ҫул ытла хутшӑнатӑп. Ҫак чупу маншӑн чи юратаканни. 
2002 ҫулта эпӗ иккӗмӗш вырӑн йышӑннӑччӗ. Яланах выляса 
илме шутланӑ. Паян вара манӑн ӗмӗт пурнӑҫланчӗ!

Шоссе ҫинче чупассипе Раҫҫей чемпионӗ пӗрле чупа- 
кансене тав тумаллине пӗлнӗ. «Катюша ачисем» пӗр 
кӗтмен ҫӗртен пысӑк хӑвӑртлӑхпа малалла тапса сикнӗ 
те конкурентсене кая хӑварса вӗсен нервисене хавшатнӑ. 
Вӗсемпе пӗрле Сергей те пулнӑ. Финиша ҫитиччен 15 ки- 
лометр юлсан Сергей калама ҫук пысӑк хӑвӑртлӑхпа ма- 
лалла талпӑннӑ, анчах унпа тупӑшакансем те юласшӑн 
пулман. Финиша ҫитиччен 200 метр юлсан Иванов тата 
тепӗр хут атакӑланӑ, вӑл вара ҫӗнтерӳпе вӗҫленнӗ.

-  Эпир малта пыма чи вӑйлӑ та талантлӑ велосипедис- 
та шантӑмӑр, ҫакна вӑл тахҫанах тивӗҫлӗ пулнӑ, ытти ҫул- 
сенче унӑн ыттисемшӗн ӗҫлемелле пулнӑ, -  тенӗ ӑмӑрту 
хыҫҫӑн «Катюша» президенчӗ Андрей Гмиль. -  Сергей Ива- 
нов пире калама ҫук пысӑк ҫитӗнӳ тунипе савӑнтарчӗ.

Ҫак савӑнӑҫлӑ хыпар часах Шупашкарта пурӑнакан 
амӑшӗ -  Галина Арсентьевна патне те ҫитнӗ. Вӗсем пул- 
таруллӑ велосипедиста чаплӑ ҫӗнтерӳ тунӑ ятпа телефон- 
па шӑнкӑравласа саламланӑ инҫетри Бельги ҫӗршывне. 
Хӑй вӑхӑтӗнче Галина хӑй те йӗлтӗрпе чупас енӗпе 
пӗрремӗш разряд нормине пурнӑҫланӑ.

Ашшӗ, Валерий Иванович, ачасемпе ҫамрӑксен районти 
спорт шкулне ҫӳрекенсенчен чи малтан СССР спорт мастерӗн 
нормине пурнӑҫланӑ. Ҫапла «Улми улмуҫҫинчен аякка 
ӳкмест» тесе каланӑ ваттисен сӑмахӗ тӗрӗсех килсе тухать.

Ашшӗпе ывӑлӗ -  Валерийпе Сергей Ивановсем

Сергей Зина йӑмӑкӗпе

Тупӑшу хӗрсех пырать

Финиша ҫитме инҫе-ха

Каппех ҫӗнтерӳ!

ТУЛЛ-уу^1е1вгр1оед '9 7
Чыс-хисепе тивӗҫнӗ команда

ПЕТРОВА 
Татьяна Валерьевна

1983 ҫулхи апрелӗн 8-мӗшӗнче Чӑ- 
ваш Республикинчи Вӑрмар райо- 
нӗнчи Карӑкҫырма ялӗнче ҫуралнӑ.

Ҫӑмӑл атлетка енӗпе Раҫҫей 
тӗнче класлӑ спорт мастерӗ. Ев- 
ропа чемпионки тата кӗмӗл при- 
зерӗ (2005), Раҫҫей чемпионачӗн 
бронза призерӗ тата чемпионки 
(2006), Европа чемпионачӗсен 
кӗмӗл призерӗ (2006, 2007), Раҫ- 
ҫей тата тӗнче чемпионачӗсен 
кӗмӗл призерӗ (2008), Пекинри 
XXIX Олимп вӑййисене хутшӑннӑ.



Карӑкҫырма хӗрӗ

1980-мӗш ҫулсенче пысӑках мар илемлӗ Карӑкҫырма 
ялӗ кунтан чаплӑ спортсменсем тухнипе палӑрма пуҫларӗ. 
Ҫӑмӑл атлетика енӗпе СССР спорт мастерӗн ятне тивӗҫнӗ 
Зоя Миролюбовӑпа Татьяна Тихонова (Титова) кунта 
ҫуралса ӳснӗ. Т.Титова 80-мӗш ҫулсенче малтан вӑрӑм 
дистанцисене чупассипе, унтан хӑвӑрт утас енӗпе ҫӗршыв 
чемпионачӗсенче тата тӗрлӗ патшалӑхсенче иртнӗ пысӑк 
ӑмӑртусенче паха кӑтартусем турӗ, тӗнче класлӑ спорт 
мастерӗ пулса тӑчӗ. Пысӑк Енккассинчи Владимир Смир- 
нов та спорт мастерӗ, Станислав Семенов спорт мастерӗн 
кандидачӗ. Сля Николаева спорт мастерӗ Кӗҫӗн Чакран. 
Галина Федоровӑпа (Пысӑк Енккасси) Надя Ильина (Кивӗ 
Мӑнтӑр) спорт мастерӗн кандидачӗсем.

Пурте Пысӑк Енккассинчи вӑтам шкулта вӗреннӗ 
вӗсем. Ӑс пухнипе пӗрлех физкультурӑпа спорта юратма 
хӑнӑхтарнӑ вӗсене физкультура учителӗ Юрий Порфирь- 
евич Архипов. Хӑйӗн воспитанникӗсен спортри ҫитӗнӗвӗ- 
семпе физкультура учителӗ тата тренерӗ интересленсех 
тӑрать, вӗсемшӗн савӑнать, вӗсемпе мухтанать. Тытакан 
ҫыхӑнӑва ҫирӗплетсех пырать.

1995 ҫулта Чӑваш Республикин физкультурӑпа спорт 
министерстви шкулта ҫӑмӑл атлетикӑн филиалне уҫать. 
Архипов унӑн тренерӗ пулса тӑрать. Пултаруллӑ спорт- 
сменсем хатӗрлеме тытӑнать.

1997 ҫулхи май уйӑхӗнче Чӑваш Республикин Прези- 
денчӗ Н.Федоров хӑйӗн Указӗпе пултаруллӑ спортсменсем 
вӗрентсе хатӗрленӗшӗн тата физкультурӑпа спорта ата- 
лантарас енӗпе нумай ҫул тухӑҫлӑ ӗҫленӗшӗн Юрий Пор- 
фирьевич Архипова «Чӑваш Республикин физкультурӑпа 
спортӑн тава тивӗҫлӗ ӗҫченӗ» хисеплӗ ят парать. Ҫакӑ ӑна 
татах та пысӑкрах ӳсӗмсем тума хавхалантарать. Шкулта 
ҫӗнӗрен те ҫӗнӗ пултаруллӑ спортсменсем вӗрентсе хатӗ- 
рлесси ҫине пысӑк тимлӗх уйӑрать. Вӗренекенсене шкул-

та тата районта ирттерекен ӑмӑртусене анлӑн явӑҫтарма, 
пултаруллӑ спортсменсене суйласа илме тӑрӑшать.

Шкула Карӑкҫырмаран ҫӳрекен Татьяна Петрован пулта- 
рулӑхне вӑл ҫийӗнчех асӑрхать. Унла тата ытти хӑш-пӗр ҫам- 
рӑксемпе тӑтӑшах тренировкӑсем ирттерме, вӗсене ӑмӑрту- 
сене хутшӑнтарма пуҫлать. Татьяна та хӑйсен ялӗнчен тухнӑ 
чаплӑ спортсменсем пек пулма тӗллев лартать. Тӑрӑшни сая 
каймасть. Спортри ӑсталӑх ҫулсерен ӳссех пырать.

1998 ҫулхи октябрь уйӑхӗнче район центрӗнчи стади- 
онта шкулсенче вӗренекенсен кӗркуннехи кросӗ пулнӑ. 10-
11-мӗш классенче вӗренекен хӗр ачасем 1000 метра чуп- 
са ӑмӑртнӑ. Пӗрле тупӑшакансене чылай кая хӑварса Таня 
пӗрремӗш вырӑн йышӑннӑ. Мӗнле пысӑксавӑнӑҫ. Ҫӗнтерӳ 
тунӑ ялта ӑна юлташӗсем ӑшшӑн саламланӑ.

1999 ҫулта июнь уйӑхӗнче ҫӑмӑл атлетикӑпа Раҫҫей- 
ре мала тухассишӗн Владимир хулинче ирттернӗ чемпио- 
натра вӑл лайӑх результат кӑтартнӑ. 1500 метрлӑ дистан- 
цие 4 минут те 43 ҫеккунтра чупса тухнӑ.

2000 ҫулхи спорт сезонӗ те уншӑн ӑнӑҫлӑ пулчӗ. Май 
уйӑхӗнче ҫӑмӑл атлетикӑпа республикӑра мала тухас- 
сишӗн шкул ачисем хушшинче ирттернӗ ӑмӑртусенче 
(шкул ачисен Спартакиади шучӗпе те иртнӗ) пирӗн район 
команди иккӗмӗш вырӑн йышӑннӑ. Пысӑк Енккассинчи 
вӑтам шкулти Т.Петрова -1500, Чупайӗнчи С.Егорова 3000 
метрлӑ дистанцисенче пӗрремӗш вырӑнсене ҫӗнсе илнӗ.

Шкул ачисем хушшинче ҫӑмӑл атлетикӑпа Раҫҫейре 
мала тухассишӑн Екатеринбург хулинче ирттернӗ ӑмӑр- 
тусенче Пысӑк Енккассинчи вӑтам шкултан вӗренсе тухнӑ 
Т.Петрова (тренерӗ Ю.Архипов) пысӑк ҫитӗнӳ тунӑ. 3000 
тата 1500 метрлӑ дистанцисенче иккӗмӗш вырӑнсене йы- 
шӑннӑ, спорт мастерӗн кандидачӗн нормине тултарнӑ.

Тепӗр ҫулӗ Татьянӑшӑн татах та савӑнӑҫлӑрах пулнӑ.
Чӑваш Республикин Президенчӗ Н.Федоров физкуль- 

турӑпа спорта аталантарас, шанчӑк кӳрекен ҫамрӑк енте- 
шӗмӗрсене аталантармалли майсем туса парас тӗлӗшпе 
кӑларнӑ Указпа килӗшӳллӗн Карӑкҫырмара ҫуралса ӳснӗ 
Татьяна Петрована -  Раҫҫей Кубокӗн ҫӗнтерӳҫине, Раҫ-

ҫей ҫамрӑкӗсен пӗрлештернӗ ҫӑмӑл атлетика командин 
членне ҫулталӑк вӗҫлениччен уйӑхсерен уйӑхри чи пӗчӗк 
ӗҫ укҫин виҫӗ виҫи чухлӗ стипенди пама йышӑннӑ.

Май уйӑхӗнче ҫӑмӑл атлетикӑпа республикӑра мала 
тухассишӗн Шупашкарта ирттернӗ ӑмӑртусенче Вӑрмар- 
сем пысӑк ҫитӗнӳ тунӑ. 1500 метрлӑ дистанцире Олимп 
резервӗсен училищинче пӗлӳ пухакан Т.Петрова -  
иккӗмӗш, 3000 метрлӑ дистанцире ҫак шкулта ӑс пухакан 
Е.Храмова (Чупай) пӗрремӗш вырӑнсене ҫӗнсе илнӗ.

Ҫӑмӑл атлетикӑпа Раҫҫейре мала тухассишӗн Хусанта 
ирттернӗ ӑмӑртусенче Шупашкарти Олимп резервӗсен учи- 
лищинче вӗренекен спорт мастерӗн кандидачӗ Т.Петрова 
хӗр ачасем хушшинче 5000 метрлӑ дистанцире иккӗмӗш 
вырӑн йышӑннӑ, 3000 метра чупса виҫҫӗмӗш пулнӑ.

Республикӑри «Олимпийский» стадионта ҫӑмӑл атле- 
тика енӗпе Раҫҫейре мала тухассишӗн ирттернӗ ӑмӑрту- 
сене Олимп резервӗсен училищисен, спорт клубӗсен, ача- 
семпе ҫамрӑксен спорт шкулӗсен тата Олимп резервӗсен 
шкулӗсен командисем пур регионсенчи хуласенчен 400 
спортсмен ытла хутшӑннӑ. 1500 тата 3000 метрлӑ дистан- 
цисенче Т.Петрова тӑваттӑмӗш тата пиллӗкмӗш вырӑн- 
сене йышӑннӑ. Спорт мастерӗн кандидачӗ ку дистанци- 
сенче унччен аслисем кӑтартнӑ вӑхӑта лайӑхлатнӑ. Пул- 
таруллӑ спортсменкӑна Раҫҫейӗн пӗрлештернӗ команди- 
не кӗртнӗ. Ун хыҫҫӑн вӑл августӑн 5-мӗшӗнче ирттернӗ 
Тӗнче чемпионатне хутшӑннӑ, лайӑх результат кӑтартнӑ.

Ҫӑмӑл атлетикӑпа Кисловодскра ирттернӗ Хӗҫ-пӑ- 
шаллӑ Вӑйсен чемпионатӗнче спорт мастерӗн кандидачӗ 
Т.Петрова ҫӗнтерӳҫӗ пулса тӑнӑ.

2002 ҫулта республикӑри тата ҫӗршыври ӑмӑртусен- 
че Шупашкарти Олимп резервӗсен училищинче вӗрене- 
кен Т.Петрова уйрӑмах пысӑк ҫитӗнӳсем тума пуҫларӗ.

Ҫамрӑксем хушшинче мала тухассишӗн Мускавра 
ирттернӗ Раҫҫей чемпионатӗнче 3000 метра 9 минутта 16 
ҫеккунтра чупса тухнӑ, пӗрремӗш вырӑн йышӑннӑ, Раҫ- 
ҫей спорт мастерӗн нормине пурнӑҫланӑ.

Ҫӑмӑл атлетика енӗпе Раҫҫейре мала тухассишӗн 
Краснодарта ирттернӗ ӑмӑртусенче тепӗр ҫӗнтерӳпе савӑн- 
тарчӗ пире. Юниорсем хушшинче 3000 метрлӑ дистанцие 9 
минутта 14 ҫеккунтра вӗҫленӗ, пӗрремӗш вырӑн йышӑннӑ.

Ҫавӑн хыҫҫӑн Карӑкҫырма хӗрӗ ҫӗршыв чысне Раҫ- 
ҫей пӗрлештернӗ командин составӗнче пулса юниорсем 
хушшинче тӗнчере мала тухассишӗн Ямайка ҫӗршывӗ- 
нчи Кингстон хулинче ирттернӗ ӑмӑртура тӑваттӑмӗш 
вырӑн йышӑннӑ. 3000 метрлӑ дистанцие 9 минут та 16,26 
ҫеккунтра чупса тухнӑ.

2003 ҫулхи сезона та Т.Петрова ӑнӑҫлӑ пуҫларӗ. Рес- 
публикӑри ӑмӑртусенче вӑл ҫитӗнӳ хыҫҫӑн ҫитӗнӳ турӗ. 
Кросс енӗпе иртнӗ Европа чемпионатӗнче Татьяна каллех 
тӑваттӑмӗш пулчӗ. Георгий тата Серафим Знаменскисе- 
не асӑнса Мускавра ирттернӗ Пӗтӗм тӗнчери ӑмӑртусен- 
че Т.Петрова 3000 метра 9 минут та 5 ҫеккунтра чупса тух- 
са иккӗмӗш вырӑн йышӑнчӗ.

Июнӗн 27-мӗшӗнче Шупашкарти «Олимпийский» стади- 
онта ҫӗршыври ҫамрӑк ҫӑмӑл атлетсен (22 ҫултан кӗҫӗнрех) 
чемпионачӗ пуҫланчӗ. Старта Раҫҫейӗн 58 регионӗнчи 600 
ытла спортсмен тухрӗ. Пирӗн республикӑри ҫӑмӑл атлет- 
сенчен пӗрремӗш кун Т.Петрова чи пысӑк ҫитӗнӳ турӗ. 5000 
метрлӑ дистанцие Татьяна 15 минут та 46,58 ҫеккунтра 
вӗҫлерӗ, чемпионка ятне ҫӗнсе илчӗ. Тепӗр кунне вара 20 
ҫулхи пултаруллӑ хӗр 3000 метра чӑрмавсем урлӑ чупрӗ. 
Йывӑр дистанцире Татьяна Санкт-Петербургри Любовь Ива- 
новӑна кӑна кӑштах выласа ячӗ, иккӗмӗш вырӑн йышӑнчӗ. 
Ҫапла вара Карӑкҫырма хӗрӗ пӗр чемпионатрах икӗ медале 
тивӗҫрӗ. Август варринче Польшӑра иртекен Европа чемпи- 
онатне хутшӑнма путевка ҫӗнсе илчӗ.

Польшӑри стартсем те уншӑн ӑнӑҫлӑ пулнӑ. Быдгош 
хулинче ҫӑмӑл атлетикӑпа ирттернӗ ҫамрӑксен Европа 
чемпионатӗнче 5000 метра чупса «кӗмӗл» ҫӗнсе илнӗ.

Шоссе ҫинче чупассипе Олимп вӑййисен чемпионне 
Петр Болотникова асӑнса Саранскра ирттернӗ ӑмӑртусен- 
че спорт мастерӗ Т.Петрова тепӗр пысӑк ҫитӗнӳ туса са- 
вӑнтарчӗ. 10000 метрлӑ дистанцие чи малтан вӗҫленӗ.

Патшалӑхӑн спорт органне туса хунӑранпа 10 ҫул ҫит- 
нине халалласа ирттернӗ ЧР физкультурӑпа спорт мини- 
стерствин коллегийӗн анлӑ ларӑвӗнче ведомствӑн 10 
ҫулхи ӗҫ-хӗлне пӗтӗмлетнӗ. 2003 ҫулхи итогсемле Раҫ- 
ҫей спорт мастерӗ Татьяна Петрова «спортӑн ылтӑн ре- 
зервӗ» номинацире лауреат ятне тивӗҫнӗ.

2005 ҫулта Европа чемпионатӗнче тунӑ пысӑк ҫитӗнӗв- 
не паянхи пекехлайӑхастӑватьТатьяна. Германири Эрфурт 
хулинче 23 ҫула ҫитмен ҫӑмӑл атлетсем хушшинче ирттернӗ 
Европа чемпионатӗнче пирӗн ентеш пысӑк ҫитӗнӳ турӗ. ЧР 
физкультурӑпа спорт министерствин Олимп резервӗсен 
Шупашкарти ятарлӑ 3-мӗш шкулӗнче ӑсталӑха туптакан 
Татьяна Петрова старта икӗ хуттухса хисеп пъедесталӗ ҫине 
икӗ хут улӑхнӑ. Малтанхи кунӗнче 10 километрлӑ дистан- 
цине 33.55.0 минутра вӗҫлесе Еврола чемпионкин ятне 
тивӗҫнӗ. Иккӗмӗш кунӗнче 5000 метра тупӑшса иккӗмӗш 
пулнӑ -  киле ылтӑн тата кӗмӗл медальсемпе таврӑннӑ 
тӗнче класлӑ спорт мастерӗ. Чӑннипех те пысӑк ҫӗнтерӳ.

Европа чемпионатӗнче чаплӑ ҫитӗнӳ тунӑ ятне Татья- 
на Петрована саламлама районти культура ҫуртне спорта 
юратакансемпе шкул ачисем, физкультура учителӗсем- 
пе тренерсем, район руководителӗсемпе Шупашкартан 
килнӗ хӑнасем йышлӑн пухӑнчӗҫ.

Пултаруллӑ спортсменкӑна саламласа тӗл пулура ӑшӑ 
сӑмахсем нумай каларӗҫ. ЧР физкультурӑпа спорт тата 
туризм министрӗн пӗрремӗш заместителӗ Ю.Николаев 
Т.Петрован пӗрремӗш тренерне, Пысӑк Енккассинчи вӑ- 
там шкулти физкультура учительне Ю.Архипова министер- 
ствӑн Тав ҫырӑвне тата хаклӑ парне пачӗ. Райадминист- 
раци ячӗпе вӗрентӳ пайӗн пуҫлӑхӗ Ю.Соколов Т.Петро- 
ван пултарулӑхне палӑртса тата малашлӑхра татах та 
пысӑкрах ҫитӗнӳсем тума ӑнӑҫлӑхсем сунса, ӑна район 
администрацийӗн Тав ҫырӑвӗ парса хавхалантарчӗ.

Тӗл пулура ҫавӑн пекех Шупашкартан килнӗ спорт 
шкулӗсен руководителӗсем, ҫӑмӑл атлетика енӗпе рай- 
онта чи малтан СССР спорт мастерӗн нормине пурнӑҫ- 
ланӑ З.Миролюбова тата ыттисем тухса калаҫрӗҫ.

Ҫавӑн чухне унпа тӗл пулса калаҫма тӳр килнӗччӗ мана. 
-  Эсир спортӑн урӑх енӗпе мар, мӗншӗн ҫӑмӑл атлети- 

кӑна килӗштеретӗр?, -  тесе ыйтсан вӑл ҫапла хуравларӗ: 
«1999 ҫулхи кӗркунне Пысӑк Енккассинчи вӑтам шку- 

ла СССР тава тивӗҫлӗ тренерӗ М.П.Кузнецов пынӑччӗ. 
Ахӑртнех, район чысне хӳтӗлесе республикӑри ӑмӑрту- 
сенче эпӗ мӗнле чупнине асӑрханӑ пулӗ ӗнтӗ. Вӑл мана 
Шупашкарти Олимп резервӗсен училищине вӗренме пыма 
сӗнчӗ. Манӑн малтанхи тренер Юрий Порфирьевич Архи- 
пов илсе кайса вырнаҫтарсах хӑварчӗ. Ҫапла вара эпӗ 
спортӑн анлӑ ҫулне такӑрлатма пуҫларӑм».

Ҫитӗнӳ хыҫҫӑн ҫитӗнӳ тунипе савӑнтарать пире Карӑкҫ- 
ырма хӗрӗ. Тӗнче класлӑ спорт мастерӗ Мускавра ирттернӗ 
Раҫҫей чемпионатӗнче 3000 метра чӑрмавсем урлӑ чупса тӗнче 
рекордне ҫӗнетнӗ, ҫак дистанцие 9 минут та 07.00 ҫеккунтра 
чупса тухнӑ. Унчченхи кӑтарту 9.21.4 ҫеккунт пулнӑ, икӗ ҫул 
каялла ӑна Мускав ҫывӑхӗнче пурӑнакан Л.Иванова тунӑ.

2006 ҫулхи августӑн 7-13-мӗшӗсенче ҫӑмӑл атлетика 
енӗпе Швецири Гетеборг хулинче иртнӗ Европӑн XIX чем- 
пионатӗнче пирӗн ентеш Татьяна Петрова 3000 метрлӑ 
дистанцие чӑрмавсем урлӑ чупса иккӗмӗш вырӑн йы- 
шӑннӑ, кӗмӗл медаль ҫӗнсе илнӗ.

Пултаруллӑ спортсменкӑн ҫитӗнӗвне пысӑк хак пар- 
са Чӑваш Республикин физкультурӑпа спорт тата ту- 
ризм министрӗ В.Краснов район пуҫлӑхне В.Кирилло- 
ва ҫапла саламланӑ:

«Хисеплӗ Вячеслав Николаевич!
Сире тата районта пурӑнакансене Швецире иртнӗ ҫӑмӑл 

атлетика енӗпе ЕвропӑнХ1Х чемпионатӗнче чапа тухнӑ сирӗн 
ентеш -  Карӑкҫырмара ҫуралса ӳснӗ Татьяна Петрова пы- 
сӑк ҫитӗнӳ тунӑ ятпа чун-чӗререн саламлама хавас.

Татьяна Раҫҫей пӗрлештернӗ командин ҫӗнтерӗвне 
тивӗҫлӗ тӳпе хыврӗ, Европа чемпионачӗн тӗп награди- 
сенчен пӗрне -  3000 метрлӑ дистанцие 9 минут та 28.05 
ҫеккунтра вӗҫлесе -  кӗмӗл медаль ҫӗнсе илчӗ. Ку вӑл -  
пирӗн спорт мухтавӗ.

Татьяна Петрова пек пултаруллӑ спортсменсен ырӑ 
тӗслӗхӗ тӗнчери арена ҫинче Чӑваш Енӗн тата Пӗтӗм Раҫ- 
ҫейӗн авторитетне ҫирӗплетет, ӳсекен ҫамрӑк ӑрӑва чапа 
тухнӑ спортсменсем пек пулма шантарать, физкультур- 
никсен ретне ӳстерме пулӑшать, сывӑ пурнӑҫ йӗркине 
пропагандӑлас енӗпе калама ҫук пысӑк тӳпе хывать.

Савӑнмалла, ырлӑх кӳрекен Вӑрмар ҫӗрӗ хӑйӗн спорт 
йӑли-йӗркипе мухтавлӑ, ҫӗнӗрен те ҫӗнӗ ҫӑлтӑрсен ячӗсене 
уҫать. Районти пур граждансене те чӗререн ҫирӗп сывлӑх, 
телей, пуҫланӑ мӗн пур ырӑ ӗҫсенче ӑнӑҫусем сунатӑп».

2007 ҫулхи спорт сезонне Татьяна ҫӗкленӳллӗ кӑмӑл туй- 
ӑмпа пуҫларӗ. Чӑваш Республикин Президенчӗн Н.Федоро- 
вӑн Хушӑвӗпе килӗшӳллӗн вӗренӳре, тӗпчев, наука, пултару- 
лӑх, производство, управлени ӗҫ-хӗлӗнче тата бизнес-проек- 
тсем тӑвас енӗпе курӑмлӑ ҫитӗнӳ тунӑ ҫамрӑксем 2007 ҫулхи 
январӗн 1-мӗшӗнчен декабрь уйӑхӗн 31-мӗшӗччен кашни уй- 
ӑхра 1000 тенкӗпе танлашакан Президент стипендие илсе тӑма 
пуҫлаҫҫӗ. Вӗсен хушшинче Олимп резервӗсен ятарлӑ спорт 
шкулӗнче вӗренекен Татьяна Петрова та пур. Ҫакӑ ӑна татах 
та пысӑкрах ҫитӗнӳсем тума хавхалантарчӗ.

Март уйӑхӗнче тӗнчере мала тухассишӗн Америкӑри 
Вирджинни Бичра ирттернӗ чулӑва хутшӑннӑ. Чӑваш хӗр 
ачине питӗ вӑйлӑ ҫил те чӑрмантарма пултарайман. 8 ки- 
лометрлӑ дистанцие вӑл 25 минут та 57 ҫеккунтра вӗҫленӗ. 
Эфиоли спортсменкине 12 ҫеккунт ҫеҫ выласа янӑ.

Ун хыҫҫӑн Алабаме хулинче ирттернӗ чупура каллех 
иккӗмӗш вырӑн йышӑннӑ. Вунӑ километрлӑ дистанцие 32 
минут та 10 ҫеккунтра вӗҫленӗ.

Умра -  ҫӗнӗ ӑмӑртусем. Июнь уйӑхӗнче «Мускав ку- 
бокӗ» иртмелле. Унта хутшӑнса тепӗр ҫитӗнӳ тӑвать. 3000 
метрлӑ дистанцие выласа илет.

Физкультурник кунӗ умӗн района савӑнӑҫлӑ хылар 
ҫитрӗ. Тулӑра ирттернӗ Раҫҫей чемпионатӗнче 3000 
метрлӑ дистанцие чӑрмавсем урлӑ чупса кӗмӗл медале 
тивӗҫет. Августӑн 25-мӗшӗнче Японири Осако хулинче 
иртекен тӗнче чемпионатне хутшӑнма путевка ҫӗнсе илет.

Акӑ, умра -  Осако хули. Ҫӑмӑл атлетика енӗпе тӗнче 
чемпионачӗ пуҫланнӑ кунта. Раҫҫейӗн пӗрлештернӗ ко- 
мандине Чӑваш Енӗн 4 спортсменӗ кӗнӗ: О.Иванова, Т.Си- 
билева (20 ҫухрӑма утассипе), О.Гаус (йӗтре тӗртессипе), 
Т.Петрова (чӑрмавсем урлӑ 3000 метра чупассипе) тата 
М.Кузнецовӑпа Н.Родионов тренерсем. Ҫивӗч кӗрешӳре 
Татьяна финиша иккӗмӗш ҫитсе «кӗмӗле» ҫӗнсе илет.

Декабрь уйӑхӗнче Гонолумура иртнӗ марафон чупӑв- 
ӗнче пирӗн ентеш, тӗнче класлӑ спорт мастерӗ Татьяна 
Петрова дистанцине 2 сехет те 35 минут та 55 ҫеккунтра 
вӗҫлет, виҫҫӗмӗш вырӑн йышӑнать.

2008 ҫула Чӑваш Ен Президенчӗ Ырӑ ӗҫсен ҫулталӑкӗ 
тесе пӗлтернӗ. Республикӑра хатӗрленсе ирттерекен пы- 
сӑк мероприятисенчен пӗри вӑл -  республикӑн тӗп хулин- 
че -  Шупашкарта майӑн 9-11-мӗшӗсенче хӑвӑрт утас енӗ- 
пе иртекен XXIII Тӗнче Кубокӗ.

Ҫак ӑмӑрту епле иртнине пирӗн ентешсем, Карӑкҫырма- 
ра ҫуралса ӳснӗ, ҫӑмӑл атлетика енӗпе тӗнче класлӑ спорт 
мастерӗсем Татьяна Титовапа Татьяна Петрова Шупашкар- 
та залив хӗрринче хӑйсен куҫӗсемпе курса, сӑнаса тӑчӗҫ, 
Раҫҫей команди майлӑ пулчӗҫ. Пултаруллӑ спортсменкӑ- 
сен малтанхи тренерӗ, «Чӑваш Республикин физкультурӑ- 
па спортӑн тава тивӗҫлӗ ӗҫченӗ» ята тивӗҫнӗ Ю.Архипов вара 
ҫак пысӑк пӗлтерӗшлӗ ӑмӑртӑва судья пулса хутшӑнчӗ.

Иртнӗ ҫул Пекинри ҫуллахи XXIX Олимпиадӑпа паллӑ 
пулчӗ. Хусанти Тӗп стадионта пине яхӑн ҫӑмӑл атлет тӑ- 
ватӑ кун Раҫҫей чемпионатӗнче ӑмӑртнӑ. Чи вӑйлисем 
медальсемпе парнесемшӗн кӑна мар -  лайӑх результат- 
сем кӑтартса Пекинри Олимпиадӑна (вӑл августӑн 8- 
мӗшӗнче уҫӑлнӑ) хутшӑнма путевка ҫӗнсе илессишӗн те 
ҫивӗч кӗрешнӗ. Вӗсен шутӗнче Татьяна Петровата пулнӑ.

3000 метра чупассипе Европа, тӗнче чемпионачӗсен- 
че кӗмӗл медаль ҫӗнсе илнӗ тӗнче класлӑ спорт мастерӗ 
Татьяна Петрова Хусан стадионӗнче каллех пысӑк ӑста- 
лӑх, чӑтӑмлӑх кӑтартнӑ. Пӗлтӗр Шупашкарти Олимп ре- 
зервӗсен училищинчен вӗренсе тухнӑ маттур спортсмен-

ка иккӗмӗш вырӑн йышӑннӑ. Тӗнче рекордсменкине Гуль- 
нара Самитовӑна (Тутарстан) кӑна ҫитеймен. Ҫапла вара 
вӑл Пекинри Олимпиадӑна хутшӑнма путевка ҫӗнсе илет.

Старта вӑл августӑн 17-мӗшӗнче тухать. 3000 метра 
чӑрмавсем урлӑ чупса финиша 4-мӗш ҫитнӗ. Тӑван яла 
таврӑнсан Пекинри ҫуллахи XXIX Олимп вӑййисем ҫин- 
чен каласа пама ыйтрӑмӑр. Вӑл хаваспах килӗшрӗ.

-  Китай мана симӗслӗхӗпе тыткӑнларӗ. Вӗсем тасалӑ- 
ха юратаҫҫӗ, ҫыннисем те ырӑ кӑмӑллӑ. Олимпиадӑна 
вӗсем питӗ тӗплӗн хатӗрленнӗ. Олимп ялӗ -хӑтлӑ, илемлӗ, 
хула тейӗн ӑна: интернет-кафесем, чупмалли ятарлӑ ҫул- 
сем, вӑйӑсене сӑнамалли темиҫе экран...Стадион питӗ пы- 
сӑк, тренировкӑсем ирттерме пӗтӗм условисем пур. Олим- 
пиадӑна нимӗнле чемпионатпа та, кубокпа та танлаштар- 
ма ҫук. Унта пӗрремӗш хут хутшӑнтӑм пулин те мана питех 
те килӗшрӗ. Ҫав вӑхӑтрах вӑл маншӑн урок та пулчӗ.

-Татьяна, эсир Китайра мӗнле ӑмӑртнине эпиртимлӗн 
сӑнарӑмӑр, саншӑн «чирлерӗмӗр». Эсир ҫӗнтерессе шан- 
нӑччӗ. Малтанхи вӑхӑтра эсир лидерсен шутӗнче пырат- 
тӑрччӗ. Финиша ҫитеспе тем килсе тухрӗ?

-  Старт парсанах хытӑрах чупса кайрӑм пулӗ. Хамӑн вӑй- 
па тӗрӗс усӑ курма пӗлеймерӗм. Финиша ҫитеспе вара хам- 
па тупӑшакансенчен иртме май килмерӗ: вӑй-хал пур пек, ан- 
чах урасем итлемерӗҫ, ҫавӑнпа тӑваттӑмӗш вырӑна юлтӑм.

Олимпидӑра тӑваттӑмӗш вырӑн йышӑнни те пысӑк 
ҫитӗнӳ. Вӑл малашлӑха ҫулсем уҫса парать.

2009 ҫул Раҫҫейри Ҫамрӑксен ҫулталӑкӗ пултаруллӑ 
ҫамрӑк спортсменкӑшӑн ырӑ хыпарпа пуҫланать.

Чӑваш Республикин физкультурӑпа спорт тата туризм 
министерстви иртнӗ ҫулхи смотр-конкурс итогӗсене пӗтӗмлет- 
нӗ.Т.Петрова «2008 ҫулхи чи лайӑх спортсмен» ята тивӗҫнӗ.

Чӑваш Республикин Президенчӗн Хушӑвӗпе спортра 
пысӑк ҫитӗнӳсем тунӑшӑн вӑл кӑҫал та Президент сти- 
пендине илсе тӑрӗ.

Ҫулталӑк пуҫламӑшӗнчех спортри ӑнӑҫлӑ стартсем- 
пе савӑнтарма пуҫларӗ вӑл пире. Январь уйӑхӗнче Дубай- 
ра (Пӗрлешнӗ Араб Эмирачӗсенче) иртнӗ Пӗтӗм тӗнчери

Старт панӑ хыҫҫӑн. Татьяна Петрова 312-мӗш номерпе

41̂
*г’■ •

Т.Петрова хӑйӗн тренерӗсемпе М.Кузнецовпа (сулахайри) тата Ю.Архиповпа

марафона хутшӑннӑ. Раҫҫейран пӗртен-пӗр спортсменка 
пулнӑ вӑл, хура ӳтлисемпе тупӑшма лекнӗ ӑна. Пулта- 
руллӑ чӑваш хӗрӗ питӗ лайӑх результат кӑтартнӑ. 42 ки- 
лометр та 195 метра 2 сехет те 25 минут та 53 ҫеккунтра 
чупса тухнӑ, финиша тӑваттӑмӗш ҫитнӗ. Пӗрремӗш вунӑ 
вырӑна йышӑннисем хушшинче, Петровасӑр пуҫне, Эфи- 
опин -  8, Кени ҫӗршывӗн пӗр спортсменки пулнӑ.

Пирӗн ентеш Т.Петрова февраль уйӑхӗн пуҫламӑшӗн- 
чех пире тепӗр ҫӗнтерӳпе савӑнтарчӗ. Кросс енӗпе Европа 
Кубокне ҫӗнсе илессишӗн Турцири Стамбул хулинче клуб- 
сем хушшинче ирттернӗ турнирта виҫҫӗмӗш вырӑн йы- 
шӑннӑ, бронза медаль ҫӗнсе илнӗ. Пултаруллӑ ҫӑмӑл ат- 
лет 6 километрлӑ дистание 21 минут та 02 ҫеккунтра чупса 
тухнӑ. Турци спортсменкисене Альмиту Бекеле Дегфана 
тата Линет Масаина темиҫе ҫеккунт анчах выласа янӑ.

Татьяна Петрова пурӗ 20 яхӑн ҫӗршывсенче ирттернӗ чи 
сумлӑ ӑмӑртусене хутшӑннӑ, яланах лайӑх результатсемпе 
палӑрнӑ, чӑваш ятне ҫӳлте тытнӑ. Т.Петрова Шупашкарти 
Олимп резервисен училищинче, Хусан патшалӑх педагогика 
университетӗнче вӗреннӗ. Халӗ Мускав патшалӑх усӑ уни- 
верситечӗн Шупашкарти политехника институчӗн студентки.

2009 ҫула пултаруллӑ спортсменка ӑнӑҫлӑ пуҫларӗ. 
Май уйӑхӗ. АПШри Лос-Анджелес хули. Ҫулсерен ирте- 
кен марафон чупӑвне тӗрлӗ ҫӗршывсенчен 15 пин спорт- 
смен пухӑннӑ. Акӑ старт панӑ. Малтан пурте пӗрле уш- 
кӑнпа чупнӑ. Финиша ҫитеспе Татьяна малалла вӑйлӑн 
тапса сикнӗ, пӗрремӗш вырӑн йышӑннӑ. Унӑн вӑхӑчӗ 2 
сехет те 25 минут та 59 ҫеккунт. Унран пӗр минут каярах 
Амане Гобена (Эфиопи) ҫитнӗ. Пирӗн тепӗр Чӑваш хӗрӗ 
Сильвия Скворцова виҫҫӗмӗш пулнӑ.

Татьяна Петрова Лос-Анджелесри ӑмӑртуран 20 пин 
доллара тата Нопӗа Ассогс! Ех-1 \/6 машинӑна тивӗҫнӗ.

«Татьяна тин ҫеҫ «Хонда» машина илме хатӗрле- 
нетчӗ-ха. Халӗ туянмасть те ӗнтӗ вӑл», ҫапла каласа панӑ 
«Советская Чувашия» хаҫат корреспондетне Татьянӑн 
ҫывӑх юлташӗсем.

Пысӑк Енккассинчи ҫӗнӗ вӑтам шкула уҫма ЧР Президенчӗ Н.Федоров 
тата ЧР вӗрентӳ тата ҫамрӑксен политикин министрӗ Г.Чернова килнӗ. 
Т.Петрова шкулта вӗренекенсене физкультурӑпа спорта юратма, сывӑ пурнӑҫ 
йӗркине ҫирӗп тытса пыма чӗнсе калать. 2008

Вӑтам шкула уҫнӑ вӑхӑтра 

Ҫӗнӗ шкулта вӗренме условисем татах лайӑхланчӗҫ

Т.Петрова шкул территорийӗнче йывӑҫ лартать

Финиша и 
ҫывхарса пырать

Т.Петрова каннӑ вӑхӑтра

Чӑрмавсене 
ҫӑмӑллӑн ҫӗнтерет

Т.Петрова АПШри Лос-Анджелесри марафонта 
ҫӗнтерӳҫӗ ятне ҫӗнсе илнӗ

АНДРЕЕВА 
Вера Сергеевна

1988 ҫулхи майӑн 10-мӗшӗнче Чӑ- 
ваш Республикинчи Вӑрмар район- 
ӗнчи Ҫӗнӗ Шулхан ялӗнче ҫуралнӑ.

Маунтинбайк енӗпе юниоркӑсем 
хушшинче Раҫҫейре мала тухас- 
сишӗн ирттернӗ чемпионатӑн 
бронза призерӗ (2003), Раҫҫейре 
мала тухассишӗн ирттернӗ ӑмӑр- 
тусен ҫӗнтерӳҫи (2004-2008), Раҫ- 
ҫей Кубокӗн тапхӑрти ӑмӑртӑвӗсен 
ҫӗнтерӳҫи (2005, 2006), Раҫҫей 
спорт мастерӗ (2006), Пекинри 
XXIX Олимп вӑййисене хутшӑннӑ.



Пирӗн Вера

Мӑнҫырма районти чи пысӑк ялсенчен пӗри. Мӗн авал- 
тан чаплӑ спортсменсемпе пуян пулнӑ вӑл. Кунти пултаруллӑ 
волейболистсем районта кӑна мар, республикӑри ӑмӑрту- 
сенче те хӑйсен ӑсталӑхӗпе палӑрса тӑнӑ. Баскетболла 
йӗлтӗр спорчӗ те шкулта вӗренекенсемшӗн ҫывӑх пулнӑ.

Ҫӗнӗ Шулханти Сергей Михайловичпа Светлана Михай- 
ловна Андреевсем шкула вӗренме кунта ҫӳренӗ. Сергей 
баскетболла выляма юратнӑ. Йӗлтӗрпе чупас енӗпе вара 
районта ирттерекен ӑмӑртусенче те призерсен йышӗнче 
пулнӑ. Совет Ҫарӗнче службӑра пулнӑ чухне те чаҫре ӑна 
ҫитекенни пулман. Чӑваш каччи хӑйӗн лултарулӑхӗпе чӑн- 
нипех те тӗлӗнтернӗ. Спортра пысӑк ҫитӗнӳсем тунӑшӑн 
командирсемпе начальниксем ӑна пӗрре кӑна мар тавтунӑ.

Шкулти ытти хӗр ачасемпе пӗрле Светлана баскет- 
бола ытларах килӗштернӗ, районти ӑмӑртусенче шкул 
чысне пӗрре кӑна мар хӳтӗленӗ, малти вырӑнсене ҫӗнсе 
илнӗ. Вӑл вӑхӑтра физкультура учителӗнче ӗҫленӗ Аслӑ 
Отечественнӑй вӑрҫӑ ветеранӗ Г.Мефодьев унӑн спортри 
пултарулӑхне ун чухнех асӑрханӑ.

1985 ҫулта ялта ҫӗнӗ шкул ҫурчӗ туса лартсан физкуль- 
турӑпа спорта аталантарма кунта условисем татах та лайӑх- 
ланнӑ. Часах шкулта велосипедистсен секцине йӗркелеҫҫӗ.

1985-1990 ҫулсенче В.Семенов шкулта пуҫламӑш ҫар 
вӗренӗвӗн руководителӗ. 1998 ҫултан пуҫласа вара тре- 
нер-преподавательте вӑй хума тытӑнать.

Ҫӗнӗ Шулханти Андреевсен ачисем -  Верӑпа Миша 
та ашшӗ ҫулӗпех кайнӑ. Вера тӑваттӑмӗш класра вӗреннӗ 
чухнех ҫуран чупас енӗпе шкулта ирттерекен ӑмӑртусен- 
че кашнинчех пӗрремӗш вырӑнсене ҫӗнсе илет, грамотӑ- 
сем илме тивӗҫлӗ пулать.

Миша вара велосипед спортне кӑмӑллать. Шкулта 
йӗркеленӗ велосипедистсен секцине пӗр сиктермесӗр 
ҫӳрет. Шкулта тата район шайӗпе ирттерекен ӑмӑртусен-

че призлӑ вырӑнсене ҫӗнсе илет. Унӑн пултарулӑхӗнчен 
ашшӗпе амӑшӗ те тӗлӗнеҫҫӗ. Спортри ӑсталӑха татах та 
устерсе пыма Мишӑна велосипед илсе параҫҫӗ.

-  Пӗрре чупса пӑхам-ха, -  ыйтнӑ Вера шӑллӗнчен.
-  Пӑхам, пӑхам. Ме эппин. Анчах асту, ӳкерсе ан ват, -  

асӑрхаттарнӑ ӑна Миша. Вуннӑри ҫамрӑкшӑн тем пекех савӑнӑҫ 
пулчӗ ку. Самаях киленчӗ вӑл ҫак велосипедпа ярӑнса.

Шкулта йӗркеленӗ велосипедистсен секцине ҫырӑн- 
ма васкарӗ. В.Семенов тренер ӑна ӑшшӑн йышӑнчӗ. Ҫам- 
рӑкӑн кӑмӑлне пӑсас темерӗ, секцине ҫӳреме хушрӗ. 
Ҫапла вара Верӑн шухӑшланӑ ӗмӗчӗ пурнӑҫланчӗ, сек- 
цие пӗр сиктермесӗр ҫӳреме тытӑнчӗ, хӑйӗн спортри ӑста- 
лӑхне кунран-кун туптаса пычӗ.

1996 ҫулта шкула Чӑваш Республикин Президенчӗ 
Н.Федоров килни, вӑл малашлӑхӗ пысӑк спортсмена 
Алексей Григорьев вӗренекене хӑйӗн алла ҫыхмалли се- 
хетне парнелесе хӑварни В.Семенов тренера та савӑн- 
тарнӑ, пуҫра ҫӗнӗ шухӑшсем ҫуратнӑ.

«Велосипед спортне татах та ҫӳлерех шая ҫӗклемел- 
ле, пултаруллӑ спортсменсем хатӗрлеме мӗн пур вӑй-хала 
памалла», ҫапла тӗллев лартнӑ вӑл хӑйӗн умне.

Ҫак шкултан вӗренсе тухнӑ, велосипедпа чупас енӗпе 
ултӑ хут СССР чемпионне В.Гаврилова, икӗ хут ҫӗршыв 
чемпионне, «сӑрт-ту корольне», тӗнче класлӑ спорт мас- 
терне И.Иванова (иккӗшӗ те Ҫӗнӗ Вӗренертен) республи- 
кӑра кӑна мар, хамӑр тата ытти ҫӗршывсенче те лайӑх 
пӗлеҫҫӗ, вӗсен пултарулӑхӗнчен тивӗҫлипе тӗлӗнеҫҫӗ.

Ку чапа тухнӑ спортсменсемпе Мӑнҫырмари вӑтам 
шкулта ирттернӗ тӗл пулура Чӑваш Республикин физкуль- 
турӑпа спорт министрӗн заместителӗ А.Чернов Валерий 
Николаевич Семенов тренер-преподавателе ӗҫре пысӑк 
ҫитӗнӳсем тунӑшӑн пӗрремӗш категориллӗ специалист 
ятне пани те ӑна ҫӗнӗрен те ҫӗнӗрен ҫитӗнӳсем тӑвас- 
сишӗн кӗрешме хавхалантарать.

Вӑл чунне парсе ӗҫленипе ӳсекен хальхи ҫамрӑксен 
малашлӑхӗ пысӑк. 1999 ҫулта Ҫӗнӗ Шулханта пурӑнакан,

Мӑнҫырмари вӑтам шкула ҫӳрекен пӗр тӑван Алексейпе 
Александр Саминовсем, Верӑла Михаил Андреевсем хӑй- 
сен ҫитӗнӗвӗсемпе савӑнтарчӗҫ.

Вера Андреева хӑйӗн маттурлӑхӗпе палӑрса тӑрать. 
Маунтинбайк енӗпе Раҫҫей кубокне ҫӗнсе илессишӗн Вӑр- 
марта тата Ижевскра ирттернӗ ӑмӑртусенче ҫӗнтерӳҫӗ 
пулса тӑнӑ, пӗрремӗш вырӑнсене ҫӗнсе илнӗ.

Маунтинбайк -  пирӗн ҫӗршывӑн спортӑн ҫӗнӗ май- 
ӗсенчен пӗри. Раҫҫейӑн пӗрремӗш чемпионатне Мускав- 
ри Лужникири сӑртлӑ-туллӑ вырӑнта 1994 ҫулта кӑна ир- 
ттернӗ. Тепӗр ҫултан вара Пӗтӗм Раҫҫейри ӑмӑртусене 
Шупашкарӑн хӗвел анӑҫ пайӗнче, Атӑлӑн сылтӑм ҫыран- 
не ҫурса тухакан тарӑн ҫырмара тата ун урлӑ хывнӑ дам- 
ба айккинче йӗркелерӗҫ. 1996 ҫулта Раҫҫейӑн пысӑках 
мар команди ҫуллахи Олимп вӑййисенче маунтинбайк 
енӗпе пуҫласа ӑмӑртрӗ.

Юлашки чӗрӗк ӗмӗрте пирӗн республикӑра велоси- 
педпа ҫыхӑннӑ спортӑн кӑткӑс енӗсене аталантарас ен- 
ӗпе Патӑръел районӗнчи Нӑрваш Шӑхалӗнчи пулта- 
руллӑ педагогпа тата тренерпа, Чӑваш Республикин тава 
тивӗҫлӗ учителӗпе В.М.Бородкинпа ЧППУ профессорӗ, 
Раҫҫей Федерацийӗн тава тивӗҫлӗ тренерӗ В.Н.Краснов 
пысӑк ӗҫтуса ирттерчӗҫ. Василий Михайловичӑн вӗре- 
некенӗсен ретӗнче халь спортӑн вунсакӑр мастерӗ, ҫав 
шутра тӗнче чемпионачӗсене хутшӑннӑ Анатолий Са- 
вельевпа Ирина Калентьева.

Вера Андреева 2000-2001 ҫулсенче хӗр ачасем хуш- 
шинче маунтинбайк енӗпе Раҫҫейре мала тухассишӗн 
ирттернӗ велокросра призерсен йышӗнче пулнӑ.

Маунтинбайк, шоссе, велокросс енӗпе республикӑра 
мала тухассишӗн ирттернӗ тупӑшусенче икӗ ҫул ҫӗнтер- 
ӳҫӗсем хушшинче.

2002 ҫулта В.Андреева Шупашкарти Олимп резер- 
висен училищине вӗренме кӗрет. Кунта вара спортри 
ӑсталӑха малалла ӳстерме условисем татах та лайӑх- 
рах. Юлашки вӑхӑтра вӑл Раҫҫей командин йышӗнче

118



пулса тӗнчери ӑмӑртусене тӑтӑшах хутшӑнать, лайӑх 
результатсемпе савӑнтарать.

Апрель уйӑхӗн вӗҫӗнче Итали кубокне ҫӗнсе илессишӗн 
ирттернӗ ӑмӑртура Итали, Норвеги, Польша спортсменки- 
сене кӑна выляса ярса Вера тӑваттӑмӗш вырӑн йышӑнать.

Майӑн 14-мӗшӗнче Ҫӗнӗ Шупашкарта маунтинбайк 
енӗпе Чӑваш Республикин кубокне ҫӗнсе илессишӗн 
пӗрремӗш тапхӑрти ӑмӑртӑвӗсене ирттернӗ. 1988-1989 
ҫулсенче ҫуралнӑ хӗр ачасем хушшинче каллех 
ҫӗнтерӳҫӗ пулса тӑрать.

Июнӗн 18-19-мӗшӗсенче Вӑрмар поселокӗнче РСФСР 
тава тивӗҫлӗ тренерне А.Ф.Федорова асӑнса шоссе ҫинче 
велосипедпа чупса республикӑра мала тухассишӗн ӑмӑр- 
тусем ирттернӗ. Малтанхи кунӗнче спортсменсем вырӑн- 
тан уйрӑммӑн тапранса кайнӑ. Дистанци 10 километр. 1988- 
1989 ҫулсенчи хӗр ачасенчен дистанцие вӑл пӗрремӗш 
вӗҫленӗ. Вӑхӑт 18 минут та 27 ҫеккунт.

Иккӗмӗш кунӗнче 5 километрлӑ дистанцие ушкӑнпа 
чупнӑ. Ку хутӗнче те Вера пӗрремӗш пулнӑ, дистанцие 10 
минут та 18 ҫеккунтра вӗҫленӗ.

Июлӗн 8-9-мӗшӗсенче Вӑрмарта маунтинбайк енӗпе 
Раҫҫей ӑмӑртӑвӗсем тата республика кубокне ҫӗнсе илес- 
сишӗн виҫҫӗмӗш тапхӑрти тупӑшӑвӗсем иртнӗ. Икӗ кунӗ- 
нче те Андреева пӗрремӗш вырӑнсене тухнӑ.

Пултаруллӑ спортсменка июль уйӑхӗн вӗҫӗнче Раҫҫей 
кубокне ҫӗнсе илессишӗн Владимир облаҫӗнчи Муромра 
ирттернӗ улттӑмӗш тапхӑрти ӑмӑртӑвӗсене хутшӑннӑ.

-  Велосипедпа чупмалли трасса йывӑр пулчӗ. Ҫитмен- 
нине ҫанталӑкӗ те шӑрӑх тӑчӗ. Апла пулин те пирӗн спорт- 
сменсем йывӑрлӑхсенчен хӑраса ӳкмерӗҫ, ҫӗнтерӳшӗн хӑй- 
сен мӗн пур тӑрӑшулӑхне пачӗҫ,- каласа парать ЧР физкуль- 
турӑпа спорт министерствин Вӑрмарти ачасемпе ҫамрӑксен
А.Ф.Федоров ячӗллӗ спорт шкулӗн дирекгорӗ С.Архипов.

Чи малтанах старта 1990-1991 ҫулсенче ҫуралнӑ арҫын 
ачасем тухнӑ. «Кросс -  кантри» пулнӑ вӑл. Ҫивӗч кӗрешӳре 
Вӑрмарти иккӗмӗш вӑтам шкулта вӗренекен Андрей Кох-

нуров (тренерӗ П.Васильев) пӗрремӗш вырӑна тухать. Чаплӑ 
ҫитӗнӳ. Мӑнҫырмари вӗрентӳре воспитани комплексӗнчи 
Алексей Степанов (тренерӗ В.Семенов) иккӗмӗш пулать.

1986-1987 ҫулсенче ҫуралнисен ушкӑнӗнче Вӑрмар- 
ти иккӗмӗш вӑтам шкулти С танислав Васильев 
виҫҫӗмӗш вырӑн йышӑнать.

1988-1989 ҫулсенчи хӗр ачасем те хисеп пьедесталӗ 
ҫине тӑрассишӗн хӑйсен мӗн пур тӑрӑшулӑхне панӑ. Рес- 
публика командин чысне хӳтӗлекен Вера Андреева (тре- 
нерӗ В.Семенов) вара хӑйӗнчен никама та ирттерсе яман, 
пӗрремӗш вырӑн йышӑнса ҫӗнтерӳҫӗ пулса тӑнӑ.

2003 ҫулта велосипедпа чупса Шупашкар хулинче мала 
тухассишӗн ирттернӗ уҫӑ чемпионатра В.Андреева каллех 
ҫӗнтерет. 1987-1988 ҫулсенче ҫурал нӑ хӗр ачасем хушшин- 
че 5 километрлӑ дистанцие 8 минут та 33 ҫеккунтра вӗҫлет.

Ижевск хулинче ирттернӗ Раҫҫей кубокне ҫӗнсе илес- 
сишӗн виҫҫӗмӗш тапхӑрти ӑмӑртӑвӗсенче те кросс-кант- 
рие вӑл выляса илет.

2003 ҫулхи декабрӗн 31-мӗшӗнче ЧР Президенчӗ Н.Фе- 
доров кӑларнӑ Хушупа килӗшӳллӗн вӗренӳре, тӗпчев, на- 
ука, пултарулӑх, производство, управлени ӗҫ-хӗлӗнче тата 
бизнес-проектсем тӑвас енӗпе курӑмлӑ ҫитӗнӳсем тунӑ- 
шӑн ҫамрӑксемпе студентсене стипенди пама йышӑннӑ. 
Вӗсен хушшинче Вера Андреева та пур. Ҫак пысӑк чыса 
вӑл спортри пысӑк ҫитӗнӳсемшӗн тивӗҫнӗ.

Сывӑ пурнӑҫ йӗркине халӑхра сарас, ҫамрӑксен со- 
циаллӑ пӗлтерӗшлӗ пуҫарӑвӗсене аталантарас, ҫынсене 
физкультурӑпа спорт мероприятийӗсене анлӑрах явӑҫта- 
рас, вӗсен активлӑ канӑвне йӗркелес тӗллевпе Чӑваш 
Республикин Президенчӗ Н.Федоров 2004 ҫула Ҫамрӑк- 
сен тата сывӑ пурнӑҫ йӗркин ҫулталӑкӗ тесе пӗлтерчӗ. 
Ҫакӑ пире спортпа туслӑ пулма хистет.

2004 ҫул. Май уйӑхӗнче маунтинбайк енӗпе Гер- 
манире ирттернӗ тӗнче чемпионатӗнче Вера пысӑк 
ҫитӗнӳ тунӑ. Австри спортсменкине кӑна выляса ярса 
иккӗмӗш вырӑн йышӑннӑ.

Ӑна спортӑн анлӑ ҫулӗ ҫине кӑларас тӗлӗшпе Раҫҫей 
Федерацийӗн тава тивӗҫлӗ тренерӗ, республикӑри ачасем- 
пе ҫамрӑксен Олимп резервӗсен В.Ярды ячӗллӗ ятарлӑ 
шкулӑн аслӑ тренер-преподавателӗ, педагогика наукисен 
профессорӗ В.Краснов нумай тӑрӑшать.

Июнь уйӑхӗ. Велосипедпа чупса республика кубокне 
ҫӗнсе илессишӗн маунтинбайк енӗпе ирттернӗ виҫҫӗмӗш 
тапхӑрти тата финалти ӑмӑртӑвӗсем Патӑръелӗнче пулнӑ. 
Унта Шупашкарпа Ҫӗнӗ Шупашкар хулисен, Патӑръел 
тата Вӑрмар районӗсен спортсменӗсем хутшӑннӑ.

«Ют ҫӗрте чупрӗҫ пулин те, пирӗн спортсменсем хӑй- 
сене килти пекех туйрӗҫ. Лайӑх результатсем кӑтартрӗҫ»,- 
тенӗччӗ ҫав ӑмӑрту хыҫҫӑн ачасемпе ҫамрӑксен Вӑрмар- 
ти спорт шкулӗн аслӑ тренер-преподавателӗ, ЧР тава 
тивӗҫлӗ тренерӗ В.Сидоров.

Ҫав ӑмӑртура хӗр ачасенчен Ҫӗнӗ Шулхан ялӗнче 
ҫуралса ӳснӗ, Мӑнҫырма шкулӗнче вӗреннӗ, Шупашкар- 
ти Олимп резервисен училищинче ӑс пухакан В.Андреева 
пӗрремӗш вырӑна тухса ҫӗнтерӳҫӗ ятне тивӗҫнӗ.

Июлӗн 1-мӗшӗнче Пӗтӗм Раҫҫейри ҫуллахи ялти V 
спорт вӑййисене халалласа СССР спорт мастерне, 
РСФСР тава тивӗҫлӗ тренерне, Кӗҫӗн Шӑхаль ялӗнче 
ҫуралса ӳснӗ Алексей Федорович Федорова асӑнса шос- 
се ҫинче велосипедпа чупас енӗпе ирттернӗ чемпионат 
тата республикӑра мала тухассишӗн йӗркеленӗ чупу 
Вӑрмарта иккӗмӗш пулнӑ.

Виҫӗ куна пынӑ ӑмӑртусене Шупашкар, Ҫӗнӗ Шупаш- 
кар, Йошкар-Ола хулисен, Патӑръел тата пирӗн район 
спортсменӗсем 100 ҫынна яхӑн хутшӑнчӗҫ.

Ӑмӑртӑвӑн пӗрремӗш кунӗ. Спортсменсем уйрӑм- 
мӑн чупнӑ. Вӑрмар-Тӑвай шоссе ҫулӗпе Кӗтеснере ка- 
якан ҫаврӑмран старт илнӗ те спортсменсем Тушкиль 
ялӗ енелле вирхӗннӗ.

Тӗрлӗ ушкӑнра ӑмӑртса пирӗн район спортсменӗсен- 
чен чылайӑшӗ призлӑ вырӑнсене ҫӗнсе илнӗ.

Хӗр ачасем те арҫын ачасенчен юлман. 1988-1989 ҫул- 
сенче ҫуралнӑ хӗр ачасем хушшинче спорт мастерӗн кан- 
дидачӗ В.Андреева ҫӗнтернӗ.

Мӑнҫырмара ҫуралса ӳснӗ пултаруллӑ велосиледис- 
та Алексей Трофимова асӑнса Раҫҫей Кубокне ҫӗнсе 
илессишӗн ӑмӑртусем ирттересси ҫирӗп йӑлана кӗнӗ. 2004 
ҫулта ӑна ҫиччӗмӗш хут йӗркелерӗҫ.

Ӑмӑртусем ирттерме тӗплӗн хатӗрленнӗ. Раҫҫей ӑмӑр- 
тӑвӗсем пуласси ҫинчен малтанах пӗлтерсе хунӑ. Спон- 
сорсем шыраса тупнӑ. Тӗп спонсор Мӑнҫырмара ҫуралса 
ӳснӗ, халӗ Мускаври «Паркет союз» фирмӑн генеральнӑй 
директорӗ Ю.Афанасьев призсем илме укҫа-тенкӗ нумай 
уйӑрнӑ. Ҫавӑн пекех Шупашкарти «Чувашсетьгаз» инфор- 
маци пайӗн начальникӗ П.Павлов, Елчӗкре ҫуралса 
ӳснӗ, велосипедсем сутакан Мускаври магазин дирек- 
торӗ Г.Яковлев, Мускаври строительство фирмин дирек- 
торӗ В.Иванов (Мӑнҫырма), Мускаври «Паркет ҫурчӗн» ху- 
дожество енӗпе ӗҫлекен начальникӗ Н.Матвеев (Ҫӗнӗ 
Вӗренер), Ҫӗнӗ Уренгойри магазинсен сечӗн директорӗ
В.Пидюков тата А.Кузнецов строитель (иккӗшӗ те Мӑнҫ- 
ырмаран) тата ыттисем хӑйсен тӳпине хывнӑ.

Ӑмӑртусен ҫӗнтерӳҫисем валли чӑннипех лайӑх япала- 
сем хатӗрлесе хунӑ. Вӗсен хушшинче тӗрлӗ тӗслӗ кӑтарта- 
кан телевизор -  пӗрре, видеомагнитофонсем -  3, магнито- 
фонсем -12 , пылесоссем -  6, электрочейниксем тата ытти 
йышши хаклӑ япаласем. Камсене тивӗҫӗҫ вӗсем? Ахаль- 
тен-и хӗрӳ кӗрешӳ пычӗ велосипедистсем хушшинче.

Мӑнҫырмара ирттернӗ ӑмӑртусене спортсменсем кӑ- 
ҫал уйрӑмах нумай пуҫтарӑннӑ. Мускав, Ижевск, Тамбов, 
Йошкар-Ола, Вологда, Калининград, Шупашкарпа Ҫӗнӗ 
Шупашкар хулисенчен, хамӑр республикӑри Патӑръел 
тата пирӗн район велосипедисчӗсем -  Раҫҫейри чи пул- 
таруллӑ спортсменсем -  пурӗ 120 ҫын ытла.

Июлӗн 8-9 мӗшӗсенче Мӑнҫырмара Раҫҫей шайӗнче 
иртрӗ вӑл. Пӗр вӑхӑтрах маунтинбайк енӗпе Раҫҫей ку- 
бокне ҫӗнсе илессишӗн улттӑмӗш тапхӑрти ӑмӑртӑвӗсем.

республикӑн уҫӑ чемпионачӗ тата республикӑра мала ту- 
хассишӗн ирттерекен тупӑшусем пулчӗҫ.

Икӗ куна пынӑ маунтинбайкӑн (сӑртлӑ-туллӑ вырӑнта 
чуласси) ӑмӑртӑвӗсен кашни тапхӑрӗ питех те интереслӗ 
иртнӗ. Малтанхи кунӗнче ҫумӑр самаях лӳшкесе тӑнипе 
урапасем ҫумне пылчӑкҫыпӑҫса чупма чӑрмантарнӑ. Апла 
пулин те спортсменсем йывӑрлӑхсене ҫӗнтерсе пынӑ.

1988-1989 ҫулсенче ҫуралнӑ хӗр ачасем хушшинче 
пирӗн ентеш, Ҫӗнӗ Шулханта ҫуралса ӳснӗ, Шупашкар- 
та Олимп резервӗсен училищинче вӗренекен В.Андре- 
ева чи пултаруллӑ пулнине тепӗр хут ҫирӗплетсе панӑ, 
пӗрремӗш вырӑн йышӑннӑ.

Икӗ куна пынӑ ӑмӑртӑвӑн итогӗсем те паллӑ. Тӗрлӗ тӗслӗ 
кӑтартакан телевизор Вӑрмар ҫӗрӗ ҫинче тӑватӑ ҫул хушши 
арҫынсем хушшинче маунтинбайк енӗпе ҫӗнтерӳҫӗ пулнӑ 
Ижевскран килнӗ спорт мастерне М.Гоголева тивӗҫнӗ.

Пирӗн мухтава тивӗҫлӗ велосипедистсене -  А.Крыло- 
ва, В.Андреевӑна видеомагнитофонсем, Р.Вотякова, К.Иг- 
натьева, А.Степанова магнитофонсем парнеленӗ.

2005 ҫул та ҫӗнтерӳсемпе паллӑ Вера Андреевашӑн.
Июлӗн 8-9-мӗшӗсенче Мӑнҫырмара ҫуралса ӳснӗ пул- 

таруллӑ велосипедиста Алексей Трофимова асӑнса кӑ- 
ҫал ӑмӑртусене саккӑрмӗш хут йӗркелерӗҫ.

Маунтинбайк енӗпе Раҫҫей кубокне ҫӗнсе илессишӗн 
ҫиччӗмӗш тапхӑрти ӑмӑртӑвӗсем пулчӗҫ. Малтанхи кунӗ- 
нче ҫумӑр лӳшкесе тӑчӗ пулин те, иккӗмӗш кунӗнче ҫан- 
талӑк майлашрӗ. Икӗ куна пынӑ ӑмӑрту итогӗсемпе Вера 
Андреева хисеп пьедесталӗн чи ҫӳллӗ картлашки ҫине 
улӑхса тӑма тивӗҫлӗ пулчӗ.

Ҫӗнтерӳҫӗсене саламлама Чӑваш Республикин физ- 
культурӑпа спорт министрӗ В.Краснов, район пуҫлӑхӗ 
А.Егоров тата ыттисем килнӗ.

Июнӗн 4-5-мӗшӗсенче Мускавра велосипедистсен 
ҫивӗч кӗрешӗвӗсем икӗ куна пынӑ. Малтанхи кунӗнче 
«Унивега» кубокне ҫӗнсе илессишӗн пӗрремӗш тапхӑрти 
ӑмӑртӑвӗсенче 1989-1990 ҫулсенче ҫуралнисем хушшин- 
че А.Саминов (Ҫӗнӗ Шулхан) чемпион ятне ҫӗнсе илнӗ.

Иккӗмӗш кунӗнче Раҫҫей кубокӗн пиллӗкмӗш тапхӑр- 
ти ӑмӑртӑвӗсем иртнӗ. 1987-1988 ҫулсенче ҫуралнисен- 
чен халичченхи нумай ӑмӑртусенче ҫӗнтерсе чапа тухнӑ 
спорт мастерӗсем С.Васильевпа (Вӑрмар поселокӗ) В.Ан- 
дреева (Ҫӗнӗ Шулхан) чемпионсем пулса тӑнӑ.

Умра ҫӗнӗ ӑмӑртусем. Ижевск хулине каймалла. 
Июлӗн 11-17-мӗшӗсенче кунта маунтинбайкенӗпе Раҫҫей- 
ре мала тухассишӗн ӑмӑртусем ирттереҫҫӗ.

1987-1988 ҫулсенче ҫуралнӑ велосипедисткӑсенчен В.Ан- 
дреева спорт мастерӗн иккӗмӗш вырӑнпа килӗшмелле пулнӑ.

Ку ҫулхине те вӑл ЧР Президенчӗн стипендиачӗ пул- 
са тӑрать.

Спорта юратакансемшӗн кӑҫал татах тепӗр савӑнӑҫ 
пулчӗ. Раҫҫейре ирттернӗ ӑмӑртусенче палӑрнӑ пирӗн пул- 
таруллӑ велосипедистсем -В.Андреевапа С.Васильев спорт 
мастерӗсем юниорсем хушшинче маунтинбайк енӗпе мала 
тухассишӗн Бельгири Клинсбергер хулинче ирттернӗ тӗнче 
чемпионатне хутшӑннӑ, ӑнӑҫлӑ чупнӑ, пире савӑнӑҫ кӳнӗ.

2006 ҫулхи июлӗн 8-9-мӗшӗсенче Мӑнҫырмара Алек- 
сей Трофимов велосипедиста асӑнса маунтинбайк енӗпе 
Раҫҫей Кубокне ҫӗнсе илессишӗн IX тапхӑрти ӑмӑртӑвӗ- 
сем иртнӗ. Икӗ куна пынӑ вӑл. Ҫӗршыври тӗрлӗ регион- 
сенчен 13 команда тупӑшнӑ. Пӗрремӗш кунӗнче кросс-кан- 
три чупнӑ. Яланхи пекех юниоркӑсен хушшинче В.Андре- 
ева спорт мастерӗ чемпион ятне тивӗҫнӗ.

Икӗ куна пынӑ ӑмӑртусен итогӗсем тӑрӑх хӑйсен уш- 
кӑнӗнче В.Андреева пӗрремӗш вырӑна ҫӗнсе илнӗ.

Ӑмӑртусем вӗҫленнӗ ятпа ирттернӗ савӑнӑҫлӑ саман- 
тра пултаруллӑ спортсменсене район пуҫлӑхӗ В.Кирил- 
лов, ЧР физкультурӑпа спорт министрӗ В.Краснов, район 
пуҫлӑхӗн заместителӗ Ю.Соколов, «Дом паркета» холдинг 
президенчӗ Ю.Афанасьев, Мускаври строительство ком- 
панийӗн генеральнӑй директорӗ В.Иванов, «Системпром» 
УАО генеральнӑй директорӗн заместителӗ В.Афанасьев, 
«Слава» коллективлӑ хресчен (фермер) хуҫалӑхӗн дирек- 
торӗ В.Павлов, Мӑнҫырмари вӑтам шкул директорӗ В.Ни-

колаев, Мӑнҫырма ял тӑрӑхӗн пуҫлӑхӗ В.Семенов салам- 
ланӑ, хаклӑ парнесем панӑ.

Маунтинбайкенӗпе юниоркӑсен хушшинче Раҫҫейре мала 
тухассишӗн Самарӑра ирттернӗ ӑмӑртусенче В.Андреева 
спорт мастерӗ ҫӗнтернӗ. Ун хыҫҫӑн Италири Европа чемпио- 
натне хутшӑннӑ пултаруллӑ чӑваш хӗрӗ. Лайӑх результат 
кӑтартнӑ. Тӗнчери ӑмӑртусенче чапа тухнӑ велосипедист сен- 
тябрь уйӑхӗнче Новая Зеландия ҫӗршывӗнче пулнӑ Тӗнче 
чемпионатне хутшӑннӑ, хӑйӗн ҫитӗнӗвӗпе савӑнтарчӗ пире.

Октябрӗн 17-мӗшӗнче Вӑрмар районӗнчи Аря юхан- 
шывӑн хӗрринче велокросс енӗпе Раҫҫей кубокӗн улт- 
тӑмӗш, Чӑваш Республикин кубокӗн виҫҫӗмӗш тапхӑрти 
уҫӑ чемпионачӗ тата районта мала тухассишӗн ӑмӑрту- 
сем иртнӗ. Уҫӑ чемпионата Пермь крайӗнчи Березники, 
Пермь хулинчен, Удмурт Республикинчен икӗ команда, 
Калининград, Ленинград облаҫӗнчи Сосновый Бор, Тутар- 
станри Зеленодольск, Шупашкар, Ҫӗнӗ Шупашкар хули- 
сенчен, Патӑръел, Муркаш тата пирӗн район спортсменӗ- 
сем пурӗ 11 команда хутшӑнчӗҫ. Ҫакӑ та интереслӗ; ӑмӑр- 
тӑва хутшӑнма Германи ҫӗршывӗнчи Берлин хулинчен 
Борис Айхлерпа Кочин Василий те килсе ҫитнӗ.

Ӑмӑртусем питех те ҫивӗч иртрӗҫ. Трасса пӗрре те 
ҫӑмӑл мар: анаталла-тӑвалла вырӑнсемпе чупмалла, те- 
миҫе ҫаврӑм тумалла. Ҫанталӑкӗ те ятарласа тенӗ пекех 
спортсменсемшӗн пулчӗ: тӳлек, вӑхӑтӑн-вӑхӑтӑн хӗвел 
курӑнса велосипедистсене сывлӑх суннӑн туйӑнать.

Ҫивӗч кӗрешӳре хӗр ачасем хушшинче В.Андреева 
спорт мастерӗн пултарулӑхне уйрӑмах палӑртмалла: 
кӑҫал вӑл аслӑ ушкӑнри хӗр ачасемпе чупма пуҫларӗ. 
Ку хутӗнче те хӑйӗн тантӑшӗсене ҫӑмӑллӑнах ҫӗнтер- 
ме пултарчӗ. Хисеп пьедесталӗн чи ҫӳллӗ -  пӗрремӗш 
картлашки ҫине хӑпарса тӑчӗ.

Раҫҫей кубокне ҫӗнсе илессишӗн ӑмӑртусем малал- 
ла пыраҫҫӗ. Ҫиччӗмӗш тапхӑрти ӑмӑртусем октябрӗн 19- 
мӗшӗнче Ҫӗнӗ Шупашкарта пулнӑ. Октябрӗн 21-мӗшӗнче 
Шупашкарта 8-мӗш тапхӑрти ӑмӑртусем иртнӗ.

«Октябрӗн 25-26-мӗшӗсенче Ижевск хулинче велокрсюс 
енӗпе Раҫҫейре мала тухассишӗн ӑмӑртусем тата чемпионат 
иртмелле. Ҫав ӑмӑртусенче ӗнтӗ Тӗнче тата Европа чемпио- 
начӗсене хутшӑнма кандидатсем суйласа илеҫҫӗ. Унти тупӑ- 
шусене хутшӑнма пирӗн районти Вера Андреевапа Алексей 
Саминов (иккӗшӗ те Ҫӗнӗ Шулхан ялӗнчен) шанчӑк пысӑк»,- 
пӗлтерчӗ хӑйӗн шухӑшне Вӑрмарти А.Ф.Федоров ячӗллӗ ача- 
семпе ҫамрӑксен спорт шкулӗн директорӗ С.Архипов.

2007 ҫулта Вера Андреевашӑн чи асра юлмалли са- 
мантсем ҫаксем пулчӗҫ: ЧР Президенчӗ Н.Федоров фев- 
ралӗн 5-мӗшӗнче пултарулӑха туптакан республикӑри 
ҫамрӑксене ятарлӑ стипенди парасси ҫинчен калакан хушу 
ҫине алӑ пуснӑ. Вӗсен хушшинче Вера Андреева та пур. 
«Единая Россия» партин Вӑрмар районӗнчи уйрӑмӗн сек- 
ретарӗ В.Кириллов ҫамрӑксен политикине, физкультурӑ- 
па спорта районта аталантарма активлӑ хутшӑннӑшӑн 
Вера Андреевана Тав ҫырӑвӗ панӑ. Вӑл ҫавӑн пекех «Шу- 
пашкар хулин чи лайӑх спортсменки» хисеплӗ ята тивӗҫнӗ.

Иккӗмӗш кунӗнче те ҫӗнтерӳҫӗ ята вӑлах тивӗҫрӗ.
Икӗ куна пынӑ ӑмӑртусен итогӗсемпе В.Андреева спорт 

мастерне тӗрлӗ тӗслӗ кӑтартакан телевизор парнеленӗ.
Палӑртма кӑмӑллӑ, пирӗн пултаруллӑ спортсменка, спорт 

мастерӗ Вера Андреева тепӗр куннех Раҫҫейӗн пӗрлештернӗ 
командин составӗнче пулса маунтинбайк енӗпе Турцире ирт- 
терекен Европа чемпионатне хутшӑнма тухса кайрӗ.

Унтан таврӑннӑ хыҫҫӑн Шупашкарта маунтинбайк енӗпе 
Раҫҫей чемпионачӗ иртнӗ. 2007 ҫулхи августӑн 22-мӗшӗнче 
Шупашкарти залив хӗрринче хӗрарӑмсемпе арҫынсем ӑмӑр- 
тнине курма спорта юратакан ҫӗр-ҫӗр ҫын килнӗ. Паллах, чи 
малтанах пурне те тӗнчери чи вӑйлӑ велосипедистсенчен 
пӗрин Ирина Калентьеван ӑсталӑхӗ кӑсӑклантарнӑ. Вӑл вара 
питӗ йывӑр трассӑра хавхаланса, пӗтӗм вӑя хурса ӑмӑртрӗ, 
кашни ултӑ ҫаврӑма чи малтан вӗҫлерӗ. Ҫапла, паян ҫӗршывра 
Ирина Калентьевапа танлашакан велосипедистка пачах ҫук. 
Патӑръел районӗнчи Нӑрваш Шӑхаль хӗрӗ вуниккӗмӗш хут 
Раҫҫей чемпионкин ятне ҫӗнсе илнӗ. Ун хыҫҫӑн финиша Вӑр- 
мар районӗнчи АФ.Федоров ячӗллӗ ачасемпе ҫамрӑксен

Велосипедистсем спорта тухма хатӗрленеҫҫӗ

Вера Андреева Пекинри Олимпиадӑра Бронза медаль ҫӗнсе илнӗ 
Ирина Калентьевапа тата маунтинбайк енӗпе XXVI Олимп 

вӑййисене хутшӑннӑ Надежда Пашковапа

спорт шкулӗнче вӗреннӗ Вера Андреева ҫитнӗ. Виҫҫӗмӗш 
вырӑнта -  Санкт-Петербургри Марина Рыбакова.

Пултаруллӑ хӗр ача хӑйӗн спортри кӑтартӑвӗсене 
ҫултан-ҫул лайӑхлатса пырать. Сентябрӗн 3-9-мӗшӗсен- 
че Шотландири Форд Вильям хулинче иртнӗ тӗнче, июлӗн
12-13-мӗшӗсенче Турцире Европа чемпионачӗсене хут- 
шӑннӑ, лайӑх енӗпе палӑрнӑ.

Хӑйӗн ӑсталӑхне Испанире вӗрентӳпе тренировка сбо- 
рӗнче туптанӑ. Спорт мастерӗн кандидачӗ, Шупашкарти 
Олимп резервӗсен училищинче вӗренекен К.Романова та 
(Мӑнҫырма) унпа пӗрле пулнӑ.

Умра яваплӑ стартсем. Пекинри XXIX Олимп вӑййи- 
сене хутшӑнма путевка ҫӗнсе илмелле.

2008 ҫула Чӑваш Республикин Президенчӗ Н.Федо- 
ров Ырӑ ӗҫсен ҫулталӑкӗ тесе пӗлтерчӗ. Вера Андрее- 
вашӑн вара вӑл урӑххипе те паллӑ: 20 ҫул тултарчӗ. 
Вӑл каллех Чӑваш Республикин Президенчӗн стипен- 
диачӗ пулса тӑчӗ. Ҫакӑ ӑна татах та пысӑкрах ҫитӗнӳ- 
сем тума хавхалантарать.

Май-июнь уйӑхӗсенче тӗнчери ӑмӑртусем пуҫланаҫҫӗ. 
Июлӗн 5-8-мӗшӗсенче Шупашкарта маунтинбайк енӗпе Раҫ- 
ҫей чемпионачӗ иртет. Ҫак ӑмӑртусенче ӗнтӗ Китайра ирте- 
кен Олимп вӑййисенехутшӑнма Раҫҫей пӗрлештернӗ коман- 
ди валли кандидатсем суйласа илеҫҫӗ. Хальлӗхе Олимл 
вӑййисене хутшӑнма пӗрремӗш номерлӗ кандидат, Патӑръ- 
ел районӗнче ҫуралса ӳснӗ Раҫҫей тава тивӗҫлӗ спорт мас- 
терӗ, тӗнче чемпионатӗнче ҫӗнтернӗ Ирина Калентьева тӑ- 
рать пулсан, иккӗмӗш номерпе вара пирӗн Вера Андреева.

Акӑ, Китайри Олимп вӑййисене хутшӑнма кандидат- 
сем суйласа илмелли ӑмӑртусем пуҫланаҫҫӗ. Раҫҫей чем- 
пионачӗ июлӗн 5-мӗшӗнче Ирина Калентьева ҫуралнӑ ялта 
Нӑрваш Шӑхальте пуҫланнӑ. 4x7 километрлӑ эстафета 
ӑмӑртӑвне вун сакӑр команда хутшӑннӑ. Финиша чи мал- 
тан Мускав хулин велосипедисчӗсем ҫитнӗ. Чӑваш спорт- 
сменӗсем -  тӑваттӑмӗш вырӑнта.

Тунтикун Шупашкарта фосс-кантри программӑпа ӑмӑртнӑ. 
Пекинри Олимпиадӑна хутшӑнас пулсан 20 ҫулхи Вера Анд-

рееван пӗрремӗш е иккӗмӗш вырӑнсене ҫӗнсе илмелле. Унӑн 
наставникӗ, Раҫҫей тата Чӑваш республикин тава тивӗҫлӗ 
тренерӗ Владимир Краснов ҫакӑн пек задача лартнӑ.

-  Паян пӗрремӗшпе иккӗмӗш вырӑнсене анчах ҫӗнсе 
илмелле. Ҫавӑн чухне кӑна Калентьевапа Андреева Пе- 
кина кайма пултараҫҫӗ.

Петербургран килнӗ 23 ҫулхи Оксана Рыбакова вара 
урӑхла шухӑшланӑ. Пӗрремӗш ҫаврӑмрах вӑл малалла хӑ- 
вӑрттӑн тапса сикнӗ, пирӗн велосипедисткӑсенчен иртсе 
кайнӑ. Ира тата Вера ун хыҫҫӑн пынӑ. Иккӗмӗш ҫаврӑмра та 
лару-тӑру улшӑнман. Виҫҫӗмӗш ҫаврӑм хыҫҫӑн ӑмӑртӑва 
курма пынӑ чӑвашсем пӑшӑрханма пуҫланӑ. Малта Рыба- 
кова пырать-ҫке-ха. Пурӗ ҫичӗ ҫаврӑм тумалла пулсан, тӑ- 
ваттӑмӗшӗнче вара чӑваш спортсменкисем куракансене чӑн- 
нипех те тӗлӗнтернӗ. Рыбакована 300 метр кая хӑварнӑ. 
Мӗнле майпа ҫакна тума пултарнӑ-ха вӗсем? Никамӑн та 
ӗненес килмен. Ӗҫ-пуҫ вара ҫапла пулса иртнӗ. Вӑйлӑ ҫумӑр 
ҫунипе чӑнкӑ тӑвайкки ҫине велосипедпа хӑпарма питех те 
йывӑр пулнӑ. Пылчӑк урапана ҫыпӑҫнӑ. Пирӗн спортсмен- 
кӑсем вара, вӑй-хала перекетлес тӗллевпе, велосипед ҫин- 
чен аннӑ та ӑна ҫӗклесе чӑнкӑ тӑвайкки ҫине ҫуран чупса 
хӑпарнӑ. Рыбакована татах та каярах хӑварма тӑрӑшнӑ. 
Ирӑпа Вера наставникӗ ҫав вӑхӑтра пурне те илтӗнмелле: 
«Вӑранӑр!» тесе ҫухӑрнӑ, татах та вӑйлӑрах чупса хӑпарма 
хистенӗ. Ҫапла канаш пани, паллах, усӑллӑ пулнӑ. Оксана 
Рыбакова вара сӑрт ҫине велосипед ҫинчен анмасӑрах хӑ- 
парнӑ. Пиллӗкмӗшпе улттӑмӗш ҫаврӑмсенче те Рыбакова 
кайра пулнӑ-ха. Юлашки ҫаврӑмра вара Ирӑпа Вера юнаша- 
рах пынӑ, финиша та иккӗшӗ пӗрле пырса кӗнӗ, Калентьева 
вара пӗр урапа чухлӗ кӑна маларах ҫитнӗ.

Оксана Рыбакована мӗн пулнӑ-ха? Вӑл ҫур дистан- 
цире малта пынӑ-ҫке, вара кая юлнӑ?

-  Анаталла аннӑ чухне манӑн ура педальтен тухса 
кайрӗ, эпӗ ӳкрӗм. Педаль юрӑхсӑра тухрӗ, кирлӗ пек ҫав- 
рӑнмасть. Вӑхӑта нумай ҫухатрӑм. Манпа тупӑшакансем 
вара малалла вирхӗнчӗҫ, -  тенӗ Оксана.

Ҫапла вара ҫак ӑмӑрту хыҫҫӑн Ирина Калентьева- 
ла Вера Андреева Китайри Олимпиадӑна хутшӑнма пу- 
тевка ҫӗнсе илнӗ.

-  Китайри Олимпиадӑна хутшӑнма путевка ҫӗнсе ил- 
нишӗн эпӗ савӑнатӑп. Кӗрешме питех те йывӑр килчӗ. 
Ӑмӑртуччен икӗ кун маларах вӑйлӑ ҫумӑр ҫуса пачӗ. Те 
медаль илме шухӑш тытнӑ Китай хӗрӗсем пылчӑка юрат- 
маннипе-ӑна тепӗр куна куҫарчӗҫ. Тавтапуҫ Иринӑна. Вӑл 
юнашар пулнипе мана ӑмӑрту вӗҫне ҫитиччен кӗрешме 
пулӑшрӗ, -терӗ  Вера хӑйӗн савӑнӑҫне пытараймасӑр.

-  Эпӗ ҫапла пуласса шаннӑ та, -  хӑйӗн шухӑшне 
пӗлтерчӗ Вера Андрееван тренерӗ, Чӑваш Республикин 
тата Раҫҫей Федерацийӗн тава тивӗҫлӗ тренерӗ, ЧР физ- 
культурӑпа спортӑн тава тивӗҫлӗ ӗҫченӗ Владимир Нико- 
лаевич Краснов Вӑрмарта олимпиецпа ирттернӗ тӗл пулу 
вӑхӑтӗнче. -  Унччен маларах маунтинбайк енӗпе Тӗнче 
кубокне ҫӗнсе илессишӗн ирттернӗ виҫӗ тапхӑрти ӑмӑр- 
тӑвӗсенче те Вера Раҫҫей велосипедисткисенчен, Кален- 
тьевасӑр пуҫне, чи лайӑх результат кӑтартнӑ.

Китайри спорт вӑййисене хутшӑннӑ спортсменсемпе 
тата вӗсен тренерӗсемпе Правительство ҫуртӗнче ирт- 
тернӗ тӗл пулура Чӑваш Республикин Президенчӗ Н.Фе- 
доров Вера Андреевана Тав хучӗ парса чыс тунӑ.

Чӑваш Республикин физкультурӑпа спорт тата ту- 
ризм министерстви 2008 ҫулхи смотр-конкурс итогӗсе- 
не пӗтӗмлетнӗ. Вера Андреева «2008 ҫулхи ылтӑн ре- 
зерв» ята тивӗҫнӗ.

Чӑваш Республикин Президенчӗн Хушӑвӗпе спорт- 
ри пысӑк ҫитӗнӳсемшӗн вӑл кӑҫал та Президент сти- 
пендине илсе тӑрӗ.

Вера Андреева ӑмӑртусенче ҫӗнсе илнӗ грамтотӑсем- 
пе дипломсене хаклӑ реликви вырӑнне хурса упрать. Пух- 
са пыракан хутсен папки ҫине ҫиеле ҫапла ҫырса хунӑ: 
«Вӑй хумасӑр пулла та пӗверен кӑлараймӑн», «Малтан 
йывӑр килет, кайран ҫӑмӑл пулӗ».

Ҫӗнтерме ҫӑмӑл пулмасса малтанах пӗлсе тӑрать вӑл, 
кайран спортӑн анлӑ ҫулӗ ҫинче ӳсӗмсем пуласса шанать.

В.Андреева интервью парать

Вера хӑйӗн тренерӗпе В.Красновпа (сыптӑмри), амӑшӗпе Светлана 
Михайловнапа тата Вӑрмарти А.Ф.Федоров ячӗллӗ ачасемпе ҫамрӑксен 

спорт шкулӗн директорӗпе С.Архиповпа

ЧР физкультурӑпа спорт тата туризм министрӗ А.Николаев В.Андрееван 
ҫитӗнӗвӗпе кӑмӑллӑ

Каннӑ вӑхӑтра

Ӑмӑрту ҫӗнтерӳҫисене 
чыслаҫҫӗ

В.Андреева Тав ҫырӑвне тивӗҫнӗ

Олимп вӑййисен участникӗ А.Пашкова, ЧР физкультурӑпа спорт тата 
туризм министрӗ пулнӑ В.Краснов, В.Андреева, Пекинри Олимп вӑййисем 

призерӗ И.Калентьева, В.Краснов тренер

Верӑн малтанхи тренерӗ В.Семенов (сулахайра) тата С.Архипов

